
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Ажил хөдөлмөр л хүнийг нэг газар юунаас ч илүү тогтоож дасгадаг. Шинэ газар очиж хэдэн сар суусан хэр нь хүнийрхээд байх удаа тохиолдох атал ганц хоёр өдөр ажил хийгээд ирэнгүүт хийсэн ажилдаа хоргодож, шинэ нутагт элэгтэй болж, орчны юм болгоныг эзэн хүний нүдээр харж, өөрийгөө тэр аж амьдралын зайлшгүй нэг хэсэг гэж үзэх жишээтэй. Унагаж цэвэрлэсэн мод, булгалсан хожуулыг зүгээр харахад сонин юм байхгүй мөртөө харин тэр модны заримыг би өөрөө хөрөөдөж унагалцсан шүү, мөчрийг нь цавчин цэвэрлэж, ийм шар ором гаргасан шүү, энэ архайж дархайсан хожуулыг булчин шандасныхаа хүч зааж байж булгалсан шүү, хөвд ургасан холтсонд нь миний хөлс дусалсан юм шүү гэж бодогдоод, бахархах сэтгэл төрж, сэтгэл өег болно.

	Мод огтлох цэвэрлэх ажил хүнд хүчир гэлээ ч тэнд ажиллаж байгаа залуучуудын сэтгэл тэнэгэр сайхан байлаа. Анхных шиг нэг дор шавааралдахаа больж, бригад бүгд ой тайгаар тарж, хэсэг хэсгийнхээ сүхний чимээг авалцан, бие биедээ тусалж байв. Орой нь бригад бригадын дүнг олны үзэх газар өлгөнө. Валька Бессонов бүх хэсгийн бүх бригадыг уралдаанд уриалж, манай бригадынхан шиг олон мод унагаж чадах тийм бригад байна уу? гэж хор маажив. Хоцрогдож яваа хэсгийнхнийг даруй өөд татаж, бүгд түрүүлэхийг эрмэлзэн тэмүүлэв.

	Сема Альтшулер нутаг нутгаараа тасарч зожгирсныг эвдэж, арван хоёр үндэстний комсомолчдыг цуглуулан «Интернационал» гэдэг бригад байгуулж, Катя Ставрова аль нуруу өндөр, бие чийрэг хөдөөгийн бүсгүйчүүлээр бүсгүйчүүлийн бригад байгуулж, эхнийхээ өдөр нормоо давуулан биелүүлжээ.

	Клава, Лилька хоёр тогооч болж, «голийтол» хооллуулна гэж үүрэг аваад, зарам будаа, консервоор хачин сайхан амттай хоол хийх боллоо.

	Тэр хоёр хоолоо шууд бригад бригадад аваачиж өгөх шинэ журам санаачилсан нь бригадад ч ашигтай, бас бэлэн байгаа гучхан тавгаар бүгдийг ээлжлэн хооллуулж болох тул тогооч бүсгүйчүүл өөрснөө ч тэвдэх юмгүй санаа амар болжээ.

	... Клава, Лилька хоёр ойрын бригадынхныг хооллоод, хүнд том хувингаа дамнах мод хийж, хамгийн холын хэсэг, Кругловын бригадад очихоор явлаа.

	Дамнасан хувинтай хоол нь алхааны аяар дайвалзаж, шуудайлж үүрсэн халбага таваг нь хангир жингэр дуугарч, талхны үл мэдэг бүлээн үнэр цэцэг дэлгэрэн байгаа тайгын үнэртэй холилдон анхилна.

	Хаврын амьсгаа орсон тайга ажлын нүргээнд улам сэргэжээ. Ар, өвөр, хоёр хажууд мод цавчих чимээ жигд тог тогхийж, хөрөө чахран хангинаж, үе үе их салхи хөдөлсөн мэт мөчир шуугих чимээ гарч тайрсан мод унаж буй харагдана.

	Хоёр бүсгүй хожуул ярайсан чөлөө дагаж явснаа сүхний чимээгээр тайга тийш эргэсэнд анхилуун үнэрт нахиа найлзууртай мөчир нүүр нүдгүй шавхуурдаж, эргэн тойрны юм наранд эрээлжлэн гялалзана.

	— Бид хоёр ингээд явж явж очсон чинь огт өөр газар байвал яана? Манайхны залуучуул байхгүй, дандаа танихгүй улс байвал яана? гэж Клавагийн санаашран өгүүлсэнд Лилька тэр мөрөөдлийг ойлгосонгүй

	— Энд манайхнаас өөр хүн байхгүй шүү дээ гэжээ.

	Клава ганцаар санааширч, юмыг яаж мэдэх вэ, юу ч тохиолдож болно... Яагаад эс болох билээ. Түүдгийн дэргэд нар салхинд борлосон царайтай улс сууж, шувууны мах шорлон шарж байхад нь би тааралдаж очно. Түүдгийн дэргэдээс савхин хүрэмтэй, усны гуталтай, сэргэлэн золбоолог, ялдам сайхан нүдтэй залуу тосож ирээд «Бүсгүй та хэнийг эр ээ вэ?» гэж инээмсэглэн асуухад нь «Бид уг нь өөр газар очих гэж явсан том. Гэсэн ч та нартай уулзсандаа баярлаж байна...» гэж нууж хаалгүй шулуухан хэлнэ... 

	Клава ийнхүү санаашран явж байтал хацрыг нь мөчир ороолгоход инээд алдаж, зогтуссанд огцом зогссоноос хувинтай хоол нь золтой л асгарсангүй.

	— Болгоомжтой яваач, төрхгүй амьтан! гэж Лилька нь загнасанд

	— Үгүй чи хараач, ямар сайхан навч вэ! гэж Клава бахархан дуугарчээ.

	Наранд бүлээссэн бут сөөг бушуухан цэцэглэх сэн гэж яарах мэт, дээд талын мөчрийн навчис нэгэнт дэлгэрч, шим шүүс дүүрсэн наалдамхай зөөлөн навчис гялалзан харагдахад

	— Чамайг бас л тайраад хаячихна даа, хөөрхий! гэж Клава өрөвдөн дуугарав.

	Яг хавар болж, амьдрал сэргэж, цэцэглэж байгаа үед энэ олон модыг тайрч байна даа гэж Клава дотроо хар бууна. «Бид навчилж цэцэглэж байгаа мөчрийг тайраад галд хийж байна. Шатахдаа яасан их өвддөг бол, хөөрхий... Эртний бүдүүлэг цагт олноос тодорсон онцгой эрдэмтэй, сүсэг бишрэлгүй хүнийг түүдэг дээр шатаадаг байсан юм гэнэ лээ. Жордано Бруног тэгж шатаасан... Цаг дээр тулахад би Жордано Бруно шил бас л итгэж баримталсан үзлээсээ ухарч няцахгүй, «Галаа зайлуул, би няцлаа!..» гэж хашхирахгүй үхэж чадах болов уу? Гранатовын гарыг төөнөж, хумсны нь завсраар зүү шивсэн байх юм... Би дайсанд баригдаж, намайг эрүүдвэл гол нь үг дуугарахгүй, уйлахгүй байж чадах юм сан... Эрүү шүүлтийн үеэр үг алдахгүйн тулд хэлээ хаздаг юм гэнэ лээ... 

	Клава ингэж бодоод хэлээ зууж үзвэл, бамбалзсан халуун сайхан хэлээ даан ч хазаж болмооргүй санагдав.

	— Бид өнөөдөр модон дотуур явж байна, маргааш дан хожуул үлдэнэ дээ гэж Лилька хэлэв.

	Клава эргэн тойрныг харж, бахархах гуниглах сэтгэл зэрэгцэж, мод болгон бидний яриаг сонсоод, бэмбэгэнэн чичирч, намайг битгий огтлооч гэж гуйж байгаа болов уу гэж бодно...

	Клава бага байхдаа эмээ ээжийнхээ ярьж өгсөн олон үлгэрийн нэгийг саналаа. Нэг тариачин эр нарийхан хусыг цавчиж эхэлж гэнэ. Тэр турьхан цагаан хус нь зүгээр хус биш, ид шидтэй хус юм санж. Тэгээд хүний хэлээр дуугарч: «Тариачин эр, чи намайг битгий огтлооч. Өөр мод мундахгүй байна шүү дээ!» гэж гуйхад нь, «Чи ямар хатан авхай юм бэ? Надад мод болгон адилхан» гэж гэнэ. Хус дахин гуйж: «Намайг битгий огтлооч. Хүссэн болгоныг чинь бүтээж өгье» гэж гэнэ. Пушкиний алтан загасны үлгэрт гардагтай адилхан. Төгсгөл нь ч Пушкинийхтэй адил. Нөгөө тариачин эрийн шунал нь ихдэж, баян ноён, тайз язгууртан, мужийн захирагч болохыг хүсжээ. Хус хилэгнээд тэр тариачин эрийг атаархуу сувдаг эхнэртэй нь баавгай болгоод хувиргачихсан гэнэ. Арсеньевийн бичсэн үнэн бол нанайчуул баавгайг хүн гэж тоолж «их ухаантай хүн» гэдэг гэнэ лээ. Ёстой нанай хүнтэй уулзаж ярих юм сан...

	Хажуухан талд нь бутны цаана хүн дуу алдах шиг болж, тэр даруй хүчтэй шуугих, тачигнах, шаржигнах чимээ гарч... бас бүдэгхэн ёолох шиг санагджээ. Мод уу? Баавгай юу?

	Клаваг айхын завдал болоогүй байтал тэр даруй мод огтлогчдын тайван жигд хөдөлгөөн бутны завсраар харагдлаа. Зөрөг дээр «Комсомолын нэрэмжит Кругловын гавшгай бригадын хэсэг» гэсэн пайзтай шон зоожээ.

	Харвал хаанаас ирсэн нь үл мэдэгдэх танихгүй анчид бус, хэзээний ижил дасал болсон танил комсомолчид нь байлаа. 

	Петя Голубенко урагшаа ухасхийж

	— Хүүхнүүд ирлээ! Хоол ирлээ! Ура аа! гэж ойгоор нэг орилов. Ижил дасал болсон залуучуул нь Клава, Лилька хоёрыг тойрон шавж, аль болохоор ая тал засаж, гагцхүү Круглов мэтийн хэдхэн хүн ажлаа хийсээр байв. 

	Клава нь хоол аягалж түгээхийг Лилькадаа даатгаж орхиод, өөрөө ажил хийж байгаа улсыг бахархан ширтэв. Хөрөөдсөн мод чичгэнэж, хазайхад залуучуул авхаалж самбаатайгаа гайхуулан, унаж байгаа модноос алгуурхан зайлж байгаа нь сайхан санагдаж, тэднийг улам хөхөөн баярлуулахын тулд

	— Мэдээтэй байгаач, та нар! гэж хашхирлаа.

	Дан майктай ажил хийж байгаа Кругловын гар хүзүү нь хэдийн борложээ. Зүдэрсэн шинжгүй далайц ихтэй хөдлөхөд нь голшиг нарийн биеийн булчин шөрмөс зангирч, эрийн чадлыг илтгэж, харж ханашгүй сайхан санагдана. Круглов бусдаас цэвэрхэн сайхан нь ажээ. Клава тэр сайхныг нь урьд яагаад ажсангүй вэ?

	— Гавшгайч нар аа, хоолоо ид! гэж Клава дуудав.

	Залуучуул тавагтай хоолоо бариад, хожуул дээр суух нь сууж, газар суух нь суув. Петя Голубенко нэг хожуул сандайлснаа босон харайж, наалдахаа шахлаа гэж хэлэв. Шинэхэн огтолсон хожуулаас давирхай бурзайж харагдлаа.

	— Мод уйлж байна гэж Клава өгүүлэв.

	Гэвч одоо гуниг нь арилж, ялан дийлэгчдийг бахархаж байлаа. Круглов хожуул дээр алцайн сууж, хажуудаа сүхээ тавьж, хөлөрсөн духаа арчаад, зүсэм талхыг ховдоглон хазахад ярайсан цэвэр сайхан шүдийг нь Клава харлаа. Круглов толгой нүцгэн, буржгар үстэй, сэргэлэн болоод ялдамхан нүдтэй ажээ.

	Круглов Клавагийн өөдөөс харж,

	— Ямар сайхан хоол вэ! Ийм хоолноос болж ажил хийж чадахаа болино байх аа! гэж магтлаа. 

	Үнэхээр хоолондоо цадсан нэг нь газар тэрийн хэвтэж, санаа амар нүдээ аньж, амьсгаадан байв.

	— Жаахан амраг даа гэж тэднийг Клава өмөөрсөнд

	— Орой амарна биз. Зөндөө ажил үлдээд байна. Тэр том царсыг харж байна уу, түүнээс хоёр тийшээ тав таван метр газрын модыг огтолно гэж Андрей хэлэв.

	Круглов хоолоо түргэн зуур дуртай идчихээд, хоол нэмүүлэхээс татгалзахад нь «хөдөлж чадахаа болино гэж айж дээ» гэж Клава өрөвдөн бодлоо.

	— Баярлалаа, хүүхнүүд ээ! гэж Андрей өгүүлээд, өндийж, Клаваг харахад нь Клава баяртай инээмсэглэлээ.

	Нозоорсон модчид түр амруулахыг шаардсанд

	— Боль доо, залхуу юмнууд! гэж Круглов наадам болгон хашхираад, хэсэгтээ очиж, сүхээрээ тоглон, хамгийн түрүүн дайралдсан нарсыг их далайн цавчлаа.

	Кругловын сүх далайхыг Клава бахдан харсан боловч дараа нь юу болсныг харсан ч үгүй, мэдсэн ч үгүй. Нэг мэдэх нь ээ тэр нарс гэдрэг ойчиж, хүн дуу алдаж, мөчир тас няс хугарах дуулдаж, нүүр өөд нь салхи үлээж, нэг боргоцой ойж, гарыг нь цохилоо.

	Тэр даруй Лилька

	— Аа-аа-аа! гэж орь дуу тавив.

	Клаваг унасан модны дэргэд ухасхийн очиход Круглов хажууд нь сүхээ атгасан чигтээ алдлан тэрийж, нүд нь аниастай, ам нь хамхиастай хэвтэв.

	Клава хажууд нь бохирон сууж, дух хацрыг нь илж үзвэл духанд нь хөлс бурзайсан хэвээр, нүүр нь хөдөлгөөнгүй хүйтэн байв.

	— Ус авчир! гэж Клава аяархан тушаагаад, Андрейн толгойг хоёр гараар аятайхан өргөхөд хөдөлсөнгүй. Царайд нь амьдын шинж алга. Хамар шулуун, уруул тодхон, зовхи бараан, сормуус урт аж. Сормуусны нь сүүдэр хацар дээр нь тусаж, үсэнд нь нарсны шарласан шилмүүс ороолджээ.

	— Андрюша! Андрей! гэж Петя Голубенко хашхиран дуудаад, Клаватай зэрэгцэж өвдөглөн сөхөрч ичиж зовохыг мартан, балчир хүүхэд мэт уйлав.

	Залуучууд дээрээс нь өнгийж, хэн буруутайг ярилцан

	— Хөөтэй юм болжээ! Хөрөөдөж цавчсан дороо унагаж бай гэж хэлсэн шүү дээ. Энэ чиний нарс уу? гэлцэхэд

	— Биш ээ, Петягийнх... гэжээ.

	Петя цорхиртол уйллаа... 

	Клава Кругловын дээрээс тонгойж, уруулд нь уруулаа хүргэвэл Андрейн бүлээн уруул ялимгүй хөдлөхөд нь

	— Амьд байна! гэж дуу алдаад, нүдэнд нь нулимс мэлтгэнэхэд

	— Муужирч л дээ. Модны хажууд хэвтэхийг бодоход модонд цохиулаагүй, хий дүйрсэн юм байна гэж залуучуул ярилцав.

	Клава Андрейн цээжинд чихээ нааж чагнавал зүрх нь лугшиж байв. Тэгэхдээ юм бодох мэт алгуурхан ч атугай лугшиж байжээ.

	— Амьд байна гэж Клава дахин хэлээд нулимсаа залгилаа.

	Лилька ус авчрав. Андрейн биеийг үзвэл мөр нь шалбарч, наранд түлэгдсэн улаавтар арьсны нь цаана хөх няц болжээ.

	Клава шалбархайг нь угааж, өргөн сайхан магнай дээр нь алчуур норгон тавьж буржгар үсийг нь гараар зайлуулахдаа хуруунд ороолдсон зөөлөн үсэн дунд гар нь өөрийн эрхгүй хэсэг зуур тогтов.

	Андрей нэгэнтээ урт амьсгаа авч гиншив.

	Клава Андрейн хажууд ганцаараа байхыг хүсэж, комсомолчдад хандан

	— Ажлаа хийцгээж бай. Бусад хэсгийнхэн та нараас түрүүлбэл Андрей сэтгэл гонсойно шүү дээ, та нар мэднэ гэж хэлэв.

	Залуучууд дуртай дургүй тарлаа.

	Петя эхэр татан уйлагнаж, өнөөх гайтай нарсыг нэг сайн өшиглөв.

	— Андрей! гэж Клава аяархан дуудаад, хөдөлгөөнгүй нүүрийг нь усаар шүршлээ.

	Андрейн зовхи нь татвалзаж, царайд нь амьдын шинж мэдэгдэж, нүдээ арайхийн нээж, нэг амьсгаа авснаа даруй эмзэглэн ярвайв. Клава духан дээр нь тавьсан нойтон алчуурыг солихдоо гар нь дахин тогтож, Андрейн зөөлөн үсийг илбэв. Андрей ухаан орж байх тэрхэн зуур хаана байгаа, юу болсныг санаж ядан, нэгэн агшинд Динагийн дүр, урт хуруутай турьхан гар нь зэрсхийн үзэгдэх шиг болоход нүдээ нээвэл харин сэтгэл түгшин, энхрийлж хайрласандаа урьдынхаас царай нь хувирсан Клава дээрээс нь тонгойн байхыг харж, хүч муутайхан инээмсэглэсэнд Клава талархан баярласандаа, бас учир тодорхойгүй сэтгэл хөдөлсөндөө даруй тонгойж, Андрейг үнслээ.

	Клава өндийхдөө Андрейд сэтгэлтэй болох нь байна, ер нь сэтгэлтэй болчихжээ гэдгээ мэдэв.

	Хүний гар хүрээгүй онгон зэрлэг, дүнсгэр бараан толгодын дундуур уулын нарийн гол урсаж, түргэн урсгалт ус нь эрэгтэйгээ алиалан наадах мэт мяралзаж, нам газар баясгалантайяа нэлийн тэлж, нэгийг бодсон мэт яаралгүй урсах бөгөөд усан дотроос улаан бургас цухуйж наран өөд сарвайна. Нэгэн үе голын замд бөөн асга хад дайралдахад тойрон ороож урсахдаа хадны суурийг элээж, бас зөөлөн элсэн гүвээг идэн урсгаж, булан тохойдоо лаг хураана. Голыг харвал хөгжилтэй болоод ааль номхон мэт санагдах атал ялимгүй мяралзах толь мэт гадарга дээр нь хугарсан мөчир унамагц тэр мөчрийг эх модноос нь нүдний хараа гүйцмээргүй тийм хурдан урсган авч одно.

	Тэр голын урсгал сөрөн нэг завь хөвж явах нь хавтгай ёроолтой, мухар хошуутай, нанайчуудын урт завь ажээ. Хошуун талд нь ачаа овоолсон учир завь хошуугаараа ус руу тонгойжээ. Өргөн шанаатай, онигор нүдтэй хоёр нанай залуу хамаг чадлаа гарган хатгуур модоор голын ёроолыг хатгаж, завийг голын эрэг дагуу хөөнө. Завь онгоцны хитэг дээр нэгэн орос хүн суухыг ажиглаваас эрээн хатгамалтай нанай бойтог, тэмдэггүй цэрэг малгай өмссөн, нар салхинд гандсан царайтай, анчны хурц нүдтэй хижээл насны сайхан хүн ажээ. Тэр орос хүн сэлүүр барьж, завийг залхуурсан мэт залуурдаж, эргийн төрх байдлыг тайван нүдээр ажиглаж, хааяа

	— Алив, жаахан хүчлээч! гэж хүн захирч сурсан зандрангуй маягаар аяархан дуугарна.

	Хоёр нанай залуугийн бараан царайд хөлс бурзайжээ.

	Нар жаргах шахаж, голын усан дээр бүдэг ягаан туяа гялтганаж, завины ирмэгийн цаагуур хөх, ягаан туяа хослон жирвэлзэнэ.

	— Хүчлээрэй, Кильту! Шөнө болохоос нааш хүрэх хэрэгтэй гэж орос хүнийг хэлэхэд хоёр залуугийн ахмад нь эргийн байдлыг ажаад

	— Хорин километр байна. Манай, үүнээс түргэн чадахгүй гэж хэлсэн боловч хатгуур модоо хамаг чадлаараа түлхэж, завиа урагшлуулна.

	Бүрэнхий боллоо. Хамгийн өндөр уулын оройд нарны туяа ташуу тусаж, алтан шар өнгөтэй харагдах боловч уулын хормойд нэгэнт бүрэнхий болж хад асга аймаар сүртэй эрвийж, сэрвийж усны толио бараагнан, нөлөөтэй хуучин толь мэт эргийн дүрсийг бүдэг балархан, муруй хазгай тусгана.

	Кильту завины доогуур жирэлзэн өнгөрөх бараан усыг ширтэхийн завсар нөгөө орос хүнийг битүүхэн ажиглавал энэ нутагт дассан хүн баймаар, нанай бойтог өмссөн байх бөгөөд ер нь өөр газрын хүн сэлүүрээр ингэж залуурдаж чадахгүй. Энэ орос хүн ямар хэргээр хэнийд очиж яваа юм бол? гэж бодно.

	— Танай ажил хийхээ яв аа? гэж Кильту зүрхлэн асуусанд

	— Үгүй гэж орос хүн огцомхон дуугараад буруу харав.

	Тэр гурав голыг өгсөн долоон хоног явах зуур энэ орос хүн ямар хэргээр яваа юун хүн юм бол гэж Кильту долоон хоног гайхан бодов. Арилжаа наймаа хийх гэж яваа юм уу гэхэд авч яваа бараа таваар алга.

	Багш гэхэд биш бололтой. Завь хөлслөхдөө шулуухан зөв үнэ хэлснийг бодоход энэ нутгийн хүн баймаар Ярихдаа ч Кильтуд ойлгогдохоор ярина. Өөр газрын хүний яриа бол ойлгогдохгүй.

	— Танай, Амар мөрөнд суудаг уу? гэж Кильту дахин асуусанд

	— Манай Хабаровскт сууна гэж орос хүн дуртай дургүй огцомхон дуугараад, — Алив, жаахан хүчлээч! Унтаараад! гэж зандрав.

	Кильту тэр орос хүний ундууцсан царайг сонирхон ажиглав. Орос хүн хэн болохоо хэлэх дургүй байгаа юм байна. Орос хүн ийм байхыг Кильту урьд өмнө үзсэнгүй. Явуулын орос хүн бүгд ажил төрлөө дуртай ярьж долоо хоног замд явах зуур асууя гэсэн юмаа бүгдийг асууж мэддэг сэн. Энэ хүн л дандаа дуугүй байх юм. Хоногийн газар хүрээд даруй унтахаар хэвтэх буюу нуруугаа үүрэн голын хөвөөгөөр тэнэнэ. Хоол хийх, гал түлэхдээ бол анчин хүн шиг сурамгай.

	Кильтугийн шинжин харж байгааг орос хүн мэдээд гэнэт инээд алдаж

	— Кильту, чи сониуч хүн байна. Чи намайг ямар хэргээр явааг мэдэх гээ юу. Ангийн үс авахаар явж байна. Мэдэв үү? гэж санаа амарлингуй өгүүлэхэд нь

	— Нэгдсэн хоршооных1 уу? Манай тэнд нэгдсэн хоршооны нөхөр Михайлов, ангийн үс худалдаж авдаг гэж Кильту хэлсэнд

	— Би том дарга нь. Мэдэв үү? гэхэд

	— Мэдлээ гэж Кильту хүндтэй хариулав.

	Ар талд орой доор үдшийн цолмон гарч, бүр харанхуй боллоо. Завь харанхуйд голын яг эрэг даган хөвж, заримдаа модны мөчир нүүр шавхуурдах буюу завь нь модны үндсэнд торж дайвалзана.

	Кильту харанхуйгаас айх тул сэтгэлээ сэргээх гэж дуу дуулсан нь:

	«Тэнгэрт од гялалзаж, завь маань голоор хөвнө. Урсгал сөрж яваа завь удаан явах юм даа. Урсгал уруудвал завь өөрөө нисэх мэт хурдан дүүлж, хатгуураар түлхэх хэрэггүй, сэлүүрээр л залж сэлүүрдэнэ. Ар гэрээс гараад арав хонолоо би. Нутаг уснаас явахад сэтгэл тавгүй байсан сан. Одоо би гэрийн зүг яарч, сэтгэл хөөрнө. Мооми минь голын хөвөөнд сууж загасны тор янзалж байхдаа Кильту миний завийг харуулдан ширтэж суугаа байх даа» гэжээ.

	Кильту айдсаа дарах гэж улам чанга дуулав. Хожеро нь сонсоод бас дуулъя гэвч Кильту өөрийн дууг дуулах тул найздаа саад хийж чадсангүй.

	Мооми аль хэдийн унтсан биз ээ. Шөнийн харанхуй тайгыг нөмөрч, салхи сэвэлзэн, голын ус атираатан долгилж, модны мөчир шуугив.

	Кильтуг мөчир шүргэхэд цочиж, харанхуй эргийг нүд чилтэл хүчлэн ширтэнэ. Дуугаа дуулж дуусжээ. Гэтэл айдас нь гарсангүй. Модон дотор буг чөтгөр бугшин шуугьж, мөчрөөр тоглон, Кильтуг айлгаж байх шиг.

	Тэгтэл алсын уулын орой дээгүүр туяа татаж, уулын оройн шинэс модны дүрс тодорч, нүүгэлтэх үүл захаараа гэрэлтэж, хуучин улаан сар тэнгэрт мөлхөн гарч ирээд, ой тайга, усны дээрээс бүдэг цайвар гэрлээ сацав.

	Кильту хатгуур модоо хүчлэн түлхэх зуур дахин дуу эхэлж, «Аяа, юутай сайхан, юутай сайхан. Хүн ардад туслахаар тэнгэрт саран гийлээ. Харанхуйд хөвж явахад аймаар байсан юм сан, сар гарч хамгийг гийгүүллээ. Ай сайн сэтгэлт саран минь, гялайлаа» гэж дуулав.

	Гэнэт тэр дууны хажуугаар алсаас айх мэт сунжруулан хашхирах чимээ дуулдахад Кильту завиныхаа ёроолд шургаж уналаа. Тийнхүү хашхирах чимээ дахин дахин дуулдах бөгөөд ганц л үгийг сүртэй муухай нэг жигд давтахад хамаг бие арзасхиймээр. «Хай! Хай! Хай!» гэнэ. Чагнавал хүний дуу, тэр мөртөө олон хүний дуу ажээ. Орос хүн Кильтугийн хажуугаас түлхэж

	— За босооч, юунаас нь айсан юм бэ! гэж зандрав

	Харанхуйн дундаас тийнхүү муухай орилолдох чимээ тасралтгүй сонстоход орос хүн өөрөө бас айж, дотор нь палхийжээ.

	Хожерогийн хоолой нь зангиран

	— Энэ манай хот айл мөн. Манай хотод гай зовлон учирч, нэг нь өвдөж дээ. Буг чөтгөрийг хөөж байна гэлээ.

	Кильтуг өндийж, хатгуураараа дахин хатгаж эхлэхэд айж сандарсан түүний царайг орос хүн сарны саруулд харав. Хожеро бас бараа нь хараахан үл харагдах хот айлыг зүрх бэмбэлзэн ширтэж хүзүүгээ нугдайлган, бас л ажилдаа зүтгэнэ.

	«Хай! Хай! Хай!» гэж аймшигтай орилолдох чимээ улам ойртлоо. Урд талд чичгэнэсэн жигд биш гал хэсэгхэн зуур улсхийгээд алга болов. Эрэг дээр нэг хүн тамхи татсан бололтой. Нохой боргон хуцлаа.

	— Хүрээд ирлээ! гэж орос хүн хөгжилтэй дуугараад, — Хүүе, тэр эрэг дээр хэн байна вэ? гэж харанхуй тийш хашхирав.

	Завь хошуугаараа элсэнд шааж зогсоход, Кильту Хожеро хоёр завинаас үсрэн бууж, гүехэн газар татаж аваачлаа. Орос хүн хөлийн чилээг гаргаж нааш цааш холхих зуур шавар байшингийн хар хар дүрсийг харна. Тэндээс «Хай! Хай! Хай!» гэж орилолдох сонстоно.

	— Муй дичени! Кильту? (Хэн ирэв? Кильту юу?) гэж хажууд нь настай хүн дуугарахад,

	— Би Кильту байна. Юу бол оо вэ, Бэжээ? гэж залуу хархүү асуулаа.

	Кильту, Хожеро, өвгөн гурав нанай хэлээрээ түргэн түргэн ярихад орос хүн тэр ойлгомж муутай шулганаа яриаг хэсэг чагнаж зогссоноо

	— За, цаана чинь юу бол оо вэ? гэж тэсгэлгүй асуусанд

	— Алексей Наймук өвгөний бага эхнэр хүүхдээ гаргах гээд чадахгүй, хоёр хоног зовж байна гэнэ, настайчуул буг чөтгөрийг хөөж зайлуулахаар ирсэн юм байна гэж Кильту сэтгэл хөдлөн тайлбарласанд,

	— Хоёр хоног зовж байна. Урыгтэйн бие муу, бага багаар үхэж байна гэж өвгөн орос хэлээр буруу зөрүү өгүүлэв.

	Наймукийн байшингаар дүүрэн хүн цугларсан байх атал гэрэл асаасангүй. Цугласан олон хүн «Хай! Хай! Хай!» гэж улам чанга, улам аймаар сүртэй орилолдож, байн байн нэг нь хаалга онгойлгож, даруй хаах нь олны хашхирах шуугихад цочиж гадагшаа хөөгдөн гарсан чөтгөрийг буцааж орох завдал олгохгүй гэсэн хэрэг байжээ. Чөтгөр нэгэнт зугтсан биз гэж шийдсэн үед бүгдээр гадагшаа гарч, байшинг тойрон, нөгөө л янзаараа хашхиралдах нь чөтгөрийг ойр хавь байлгахгүй, байшингийн дэргэдээс бас үлдэн зайлуулах гэсэн хэрэг аж. Ганц Наймукийн их эхнэр Сакса байшиндаа үлдэж, гэрэл гаргаад, унтаж байгаа хоёр бага хүүхдийнхээ дэргэд ширдэг дээр сууж, алгуурхан тамхилах зуур Урыгтэн энэлэн шаналахыг хялам хяламхийн харна. Алексей Наймук залуу бага эхнэр буулгаж ирснээс хойш Сакса үүрийн гэгээнээс үдшийн бүрий тасартал ажилд зүтгэх болж, хоолны мууг идэж, олдсон муу хоолоо ч хүүхэдтэйгээ хуваах болсон байжээ. Гэтэл залуу эхнэр Урыгтэ, Наймуктай хамт унтаж, гэртээ зүгээр суух бөгөөд ойд очиж гишүү үүрч ирэх, нохойд хоол хийх, алж авчирсан ан амьтныг өвчиж янзлах, загас цэвэрлэх мэтийн ажил огт хийлцэхгүй, гагцхүү дээл хувцсанд торгон утсаар хээ хуар хатгаж, сайхан гаансаар тамхи татаж, сэтгэл сэргэлэн цагтаа хүүхэдтэй тоглож байх болжээ. Хүүхдүүд нь Урыгтэд хайртай... Ууган охин Мооми нь Урыгтэтэй хошуу холбон шивгэнэлдэж, оёх хатгамаллах хээ угалзыг шилж өгнө. Гэтэл Урыгтэйн хүүг төрөхлөөр өөрийн нь хүүхэд шоовдорлогдож, Урыгтэйн хүү л эрх танхи болно гэдгийг Сакса мэднэ. Тэгээд Урыгтэг амаржиж чадахгүй зовж байхад нь жаахан горьдлого төрж суугаа ажээ.

	Орос хүн байшинд зоримог орж ирээд, амаржих гэж байгаа бүсгүйн дэргэд очвол аяархан гиншин ёолж, атиралдан хөрвөөж, хөхөрсөн нүүрээр нь хөлс, нулимс урсан байв. Тэр бүсгүй хана налж суугаад, бүүр тамирдан гараа унжуулжээ. Нанай заншлаар амаржих хүн хэвтэх цээртэй юм санж.

	Орос хүн амь тэмцэн байгаа тэр бүсгүйн дэргэд хэсэг зогсож, эгдүүцсэн ч юм уу, эс тоож дур гутсан ч юм уу, ярвайгаад буруу харав.

	Гадаа хашхиралдах чимээ намдав.

	Гэрийн эзэн, үрчгэр царайтай, шингэн буурал сахалтай, улцан нүдтэй нанай өвгөн хаалганы оньс тайлан байшиндаа орж ирэхэд

	— Сайн байна уу, Наймука! гэж орос хүн мэндлээд гэрэлтэй газар гарч ирсэнд

	— Парамонов! гэж Наймука дуу алдаад, айсандаа тэр үү, ая тал засаж байгаа нь тэр үү, гараа дээш өргөхөд нь

	— Тийм ээ, Парамонов байна. Олон таван үг хэрэггүй. Би Михайловынд очиж хоноод, маргааш ирнэ гэж орос хүн захирангуй дуугарахад нь, Наймука тэр орос хүнийг хаалга хүртэл хүндэтгэн үдэж

	— Жа, маргааш ирээрэй. Бидемену, бидемену (сайн яваарай) гэж давтан давтан өгүүлж, гараа элгэн дээрээ тавьж, нахис нахис ёслов.

	Парамонов голын хөвөө даган, загасны тор, өлгүүр хөмөргөсөн завины дэргэдүүр зам сайн мэдэх хүний ёсоор итгэлтэй алхав. Шинэ ирсэн завины дэргэд нанай хүмүүс хайрцагтай юмыг нь буулгаж, нэг орос өвгөн дэнлүү барин гэрэлтүүлж байв.

	— Михайлов! гэж Парамонов аяархан дуудсанд орос өвгөн гайхаж, хөмсгөө өргөснөө Парамоновыг таньж, хөмсгөө улам дээш өргөхдөө гайхсаныг ажиглавал баярлахаасаа айсан нь их байв.

	— Ингээд дахиж уулзлаа. Танайд очъё. Эхнэр чинь унтаж байгаа юу? гэж Парамонов инээмсэглэн асуув.

	Парамонов цааш явж байхдаа цайвар дээлтэй залуу нанай хүүхэнтэй мөргөлдөх шахаж, тэр нанай бүсгүй модон дор бараантан сүүтгэнэх эр хүн тийш холби үсрэн зайлахад Кильту мөнийг таньжээ.

	Өндөр довжоотой дүнзэн байшингийн орос маягийн хогшил тавьцтай цэвэрхэн нэгэн өрөөнд унтаж буй авгайн буурал үс нь дэрний цагаан бүтээлгээс бараг үл ялгарна. Ширээн дээр керосин дэн ялимгүй тортогтон байна. 

	Парамонов дэнгийн голыг ихэсгээд

	— Марья Андреевна, босоорой. Танихгүй байна уу? гэсэнд

	— Ай тэнгэр! Хаанаас ирэв? гэж тэр авгай дуу алдаж, орноосоо босон харайхад нь

	— Нөгөө ертөнцөөс ирсэн байна уу, хаанаас ч ирсэн бай, гэдэс өлсөж, нойр хүрч байна гэж Параманов хариу өчжээ.

	 

	* * *

	 

	Голын эрэг дээр завины ачааг буулгаж дуусав.

	Михайлов салганасан гараар агуулахынхаа үүдийг цоожиллоо.

	Модны дор Кильту, Мооми хоёр гар гараасаа барилцан зогсож байхад

	— Амар мөрнөөр сонин ихтэй. Олон хүн ирсэн байна. Комсомолчид. Хабаровск шиг том хот барих юм гэнэ. Даавуугаар гэр бариад, ширээн дээр хоол идэж байх юм. Мөрний хөвөөгөөр дүүрэн ачаа бараа овоолсон байна. Залуучууд тайгын мод огтолж, үндсийг нь булгалж байна. Завод барих юм гэнэ гэж Кильту нь шивгэнэсэнд Мооми мэдэхгүй үгийг гайхаж

	— Завод ий? гэж давтан өгүүлсэнд

	— Их ээ том байшин байдаг гэж комсомол хэлсэн. Дотор нь хүн суухгүй, галт онгоц хийх юм гэнэ. Том том галт онгоц хийх гэнэ. Тийшээ очих хэрэгтэй гэж комсомол хэлсэн. Би тийшээ явна. Хожеро бас очно гээд, Моомийн тухай бодож дуугүй болов. 

	Моомийн царайд арга тасарсан байдал илэрч,

	— Опа Самар гурав хоноод ирнэ. Опа Самар, аав хоёр загасчилж яваад уулзсан байна. Шийдсэн гэж аав хэлсэн гэхэд нь

	— Үгүй. Чи бас бидэнтэй хамт явна. Маргааш бид Иван Хайтанинтай уулзана. Одоо Зөвлөлт засаг байна. Одоо бүсгүй хүнийг худалдаж авдаг тийм хууль байхгүй гэж Кильтуг эрс зоримог хэлэхэд

	— Урыгтэг яана? гэж Мооми асуугаад уйлав. 

	Урыгтэ бол Моомийн багаас үерхсэн найз нь ажээ. Мооми арван зургаатай, Урыгтэ арван долоотой. Моомийн эцэг нь Урыгтэйн сүй бэлэгт таван толгой хятад торго, Николай хааны дөрвөн зуун рубль, үстэй дээл, шинэ буу, дарь гэх мэт зөндөө их юм барьсан байна. Урыгтэ ийнхүү Наймукийн эхнэр болж, дуу цөөнтэй, уур уцаартай болж, Моомийг гэрийн зарц мэт үзэх болж, гагцхүү Наймука өвгөнийг эзгүйд юм уу, эсвэл өвгөнд уурласан цагтаа Моомитой хуучин янзаар шивгэнэлдэж, тэврэлдэн уйлдаг болжээ.

	Кильтугийн царай барайн уурсаж

	— Үгүй, Одоо Зөвлөлт засаг. Сүй бэлэг барьж, эхнэр худалдаж авахыг Зөвлөлт засаг зөвшөөрөхгүй. Чи тэр олон комсомолтой их хотод оч. Хожеро бас очно. Урыгтэйн өөрийн нь буруу. Зөвлөлийн дарга дээр очиж болох байтал их мөнгөнд шунаж, нөхөрт гарсан гэж хэлснээ инээд алдаж, — Николай хааны мөнгө ямар үнэтэй вэ? гэж орос комсомолоос Хожеро асуусан. Байшингийн хана нааж болох юм, үзэмжгүй л болох байх даа гэж орос комсомол хэлсэн гэхэд нь Мооми тайтгарахгүй уйлагнаж

	— Урыгтэ үхнэ, аав дахиад шинэ эхнэр авна. Шинэ эхнэр нь ямар ч хүн байх юм бэ, яаж мэдэх вэ гэж үглэсэнд

	— Тэр чамд ямар хамаатай байна вэ? Чи надтай хамт яв. Маргааш Иван Хайтанинтай уулзаж ярина гэж Кильту хэлээд Моомийг тэврэв.

	Михайловын байшинд шөнөжин гэрэлтэй хонов. Михайловын эхнэр сэтгэл амар унтаж чадахгүй, байн байн өндийж, нөхрөө харна. Өвгөн нь Парамоновтай хамт дэнгийн дэргэд сууж, царай нь зэвхий даагаад, салганасан гараар мохоор тамхиа байн байн орооно. Байшингаар нэг гашуун утаа дүүрч, тэр хоёр шивгэнэн ярилцсаар л байлаа. Юу ярьж байгаа нь эмгэнд дуулдахгүй боловч олигтой сайхан юм яриагүйг гадарлаж, наманчлан залбирч, нөхрийгөө бас алсаас хэрээслэн адислаад дахин унтах боловч нойрондоо зүрх нь бэмбэлзэн, эх захгүй хар дарж зүүдэлнэ.

	Хот айлд шинэ өдөр эхлэхэд Алексей Наймука гэрээс гарч, жижиг том хоёр авсны банз янзалж эхлэв. Сакса уйлан хайлан, талийгаачийг хувцаслууллаа. Урыгтэйн царай цав цагаан болж, өргөн шанаа нь овойж, бяцхан ам нь жимийгээд хэвтэж байв. Нүдийг нь торгон алчуураар боосон атал алчуурын дороос нүдний нь ухархай барагнаж, хажуудаа байгаа нялх хүүхдийг харж байх шиг санагдана. Тэр хариугүй жижигхэн хүүхдийн бие хөхөрч, толгойд нь цус наалдан хатжээ.

	Мооми, Урыгтэйн эцэг эхэд дуулгахаар загас барих газар очжээ. Явсан завь буцаж ирэх үед нар нэгэнт дээр хөөрсөн байлаа. Урыгтэйн хөгшин эх голын хөвөө даган гүйж, алчуур дороос үс нь задран хийсэв. Тэр авгай байшинд гүйн орж ирээд, Наймукийн зүг харсан ч үгүй, дуу тавин цурхирч, үхсэн охиныхоо дэргэд унаад, хоолой мэдэн ориллоо.

	Урыгтэйн эцэг, Наймука хоёр талийгаачийн эдэлж хэрэглэж байсан юмыг дуугүй цуглуулав. Эцэг нь гэрээсээ хээ угалзтай үйсэн хайрцаг, хүүхдийн дээл, Урыгтэд түүний найз, хөрш айлын Хожеро хүүгийн хийж өгсөн бяцхан гаанс зэрэг юмыг гэрээсээ авчрав.

	Хожеро өөрөө бас ирж, хэнтэй ч амар мэнд мэдэлцэлгүй хэний ч өөдөөс харалгүй, талийгаачийн дэргэд шууд очоод, үхсэн хүүхдийг харснаа сэжиглэн нүд далдирч, янаг хайртай явсан залуу хүүхнийхээ хувирсан царайг удтал ширтэв.

	Оройхон оршуулах боллоо.

	Урыгтэг хүүхэдтэй нь гэртээ хэвтэж байсан банзан дээр нь тавьж, оршуулах газар тийш авч явлаа. Өвгөчүүл талийгаачийн эд юмыг барьж, эмэгтэйчүүд уйлж хайлан, цувааны сүүл барив.

	Хүүр оршуулах газар шинэ ухсан нүхний дэргэд очиж зогсоход эмэгтэйчүүд гал түлж тойрон суугаад, чанга чанга орилж эрэгтэйчүүд нь хоёр авсыг нүхний хажууд тавьж нас барагчдыг авсанд нь хийж янзалж эхлэв.

	Баян айлын эхнэр Урыгтэйг оршуулахыг үзэх гэсэн улс нэмж ирсээр байлаа.

	Эхлээд авсны ёроолд залуу эхнэрийн эдэлж байсан хоёр шинэ хөнжлийг урьдаар гол дунд нь хутгаар цоолж дэвсэв. Дараа нь талийгаачийг бэлтгэж эхэллээ. Зах, ханцуй, хормойгоороо хээ угалз хатгамалласан цайвар торгон дээл өмсгөжээ. Хөлд нь хээ угалз хатгамалласан цагаан оймсны гадуур хандгайн ширэн гутал, хөх өвдгөвч өмсгөлөө.

	Наймука авсны дэргэд баахан хувцас тавьж, эмжээр хошлон, жижиг дун хадаж чимэглэсэн хилэн дээл авч, олонд харуулан дээш нь өргөж, эргүүлж тойруулж байгаад хутгаар нэг хэсгийг хүү татан авч, олны дунд хаяад, дээлийг талийгаачид өмсгөж эхлэв. Урыгтэд хэдэн дээл өмсгөхийг үзэх гэж яарсан хүмүүс туслахыг хичээв. Дээл их олон, хятад хээтэй, нарийн нанай хээ угалз хатгамалласан, өнгийн тууз, сэрзгэр нэхмэл хадаж чимэглэсэн үстэй, цэмбэн, торгон, сатин янз бүрийн дээл; загасны арьсаар хийсэн хоёр дээл, товчтой тэнгисийн жижиг дун зүүсэн, хөдлөх бүр хангинан жингэнэх хүрэл хонх ховлоготой дээл байлаа.

	Урыгтэд өмсгөж болох л юм болгоныг өмсгөөд Наймук эцэгтэй хоёул тийм гэх хэлбэргүй болсон хүүрийг дамжилж, авсанд болгоомжлон хийхэд түүдгийн дэргэд суусан эмэгтэйчүүд улам чанга орь дуу тавьж, эрчүүд нь талийгаачийн эдэлж байсан сав суулгыг хага хага цохиж, хагархайг нь авсанд хийв. Цаана нь эд юм бас их үлджээ. Наймука авдрын ёроолд удаан хэвтэж нугалаасаараа шарласан хятад эрээн торго хөсрөөс авч, хутгаар хатгаж цоолоод авсанд хийв. Дараа нь гаанс, даавууны өөдсөн хүүхэлдэй, утас зүү, дэгээ гэх мэт Урыгтэйн эдэлж хэрэглэж байсан олон юмыг авсанд хийв. Хутга, тасралтгүй гялалзаж, өөдөс мөөдөс шаазангийн хэлтэрхий мэт юмыг цугласан олны зүг шидэхэд шүүрэн аваад, далд хийнэ. Авхаалж самбаатай нэгний нь өвөр түрий овойж товойсон харагдана. Тийм юм олж авбал буянтай хүний буян наалдаж жаргалтай болно гэж биширдэг ажээ.

	Хожеро дахин гарч ирэв.

	Авсыг харвал элдэв эд юмаар бүтээсэн Урыгтэйн царай харагдсангүй. Хожерогийн эрүү ам чичгэнэж, тэргүүнээ гудайлгаад, зэгсээр хийсэн жижиг гаансыг авсанд тавьчхаад явлаа. Тэр гаансыг Хожерод Урыгтэ хариу бэлэг болгосон байжээ. Нэгэнт Урыгтэйн юм болохоор түүнтэй хамт газар дор орох ёстой ажээ.

	Хожеро завинд сууж, ямар ч зорилгогүй, зүгээр уйтгараа тайлж, сэтгэлээ сэргээх гэж урсгал уруудуулан сул тавилаа. Хожерод мөнгө сүй бэлэг байсан бол Урыгтэг эхнэрээ болгож авах байсан сан. Гэтэл мөнгө байсангүй, одоо Урыгтэ нь бас байхгүй боллоо.

	Саахалтын жижиг тосгонд хүрсэн жимээр нөгөө явуулын орос хүн Михайловтай хамт явахыг Хожеро харав. Тэр хоёр ганц нэг үг солилцон, зэрэгцэн явж байв. Арай цаана нь Степан Парамонов хот тийшээ яаран явж байгаа харагдлаа. Степан Иванович бол орос анчин юм. Таван жилийн өмнө энд ирж бяцхан тосгоны захад байшин барьж, ногоо тарьж, үнээ, нохойтой болж, олноос оорцог дуугүй номхон сууж өвөлдөө тайгад ан гөрөө хийхээр удаан явж, зундаа ногоо тарьж, загасчилж, мод үйсээр элдэв хачин юм урладаг байжээ. Нанайчууд тэр холоос ирж суусан Степан Иванович хэмээх орос хүнийг анхандаа нүд үзүүрлэдэг байснаа сүүлдээ дасаж, түүний хийсэн хачин юмыг хэрмийн арьсаар худалдан авах болж, нанай хүүхэд Степаны хүүхэдтэй тоглох болов.

	Комсомолчид л Степанд дургүй, түүнтэй дайралдахаас зайлсхийнэ. Учир нь дайралдахаараа:

	— За комсомол оо, "ком-со-мол" гэж юу гэсэн үг вэ? Бэ-Ха-Ка Бэ-Эн2 гэж юу гэсэн үг вэ? гэж заавал асуугаад комсомолчдыг олигтой хариулж чадахгүй болохоор нь дооглон инээдэг ажээ.

	«Муу турсага!» гэж түүнийг Хожеро сэтгэлдээ оросоор хараагаад, «Оросууд Степаныд айлчилж очсон байна» гэж нэг бодсоноо дор нь мартаж орхижээ.

	Парамонов, Михайлов хоёр хүүр оршуулах газрын дэргэдүүр нэгдсэн хоршооны хажуугаар өнгөрч, голын дэргэдэх гүвээн дээр байгаа тосгоны хамгийн том байшинд дөхөж очив. Тэр байшинг шавар байшингийн нэг адил газар ухаж барьсан боловч гөлмөн төмрөөр дээвэрлэж, ханыг шохойдож, цонхыг шиллэсэн агаад шороон шалгүй, будмал банзан шалтай, өрөө тасалгааны нь үүдэнд навтгар өргөн пинтэй, тэр пинд олон сагс, загасны тор, чарга, загас хийх сав мэтийн гэр ахуйн элдэв юм тавьсан ажээ.

	— Гэрийн эзэн бий юу? гэж Парамонов нанай хэлээр эелдэгхэн асуугаад дотогш ороход Михайлов дагаж оров.

	Уудам өрөөний ханын дагуу өргөн ханз тавьж, зэгсэн сийрс дэвсжээ. Зууханд гал өрдөж, залуу хөгшин хоёр хүүхэн гал тогоотой ноцолдож, нанай өвгөн ханзан дээр завилж суугаад, том хутгаар нэг мод зорж байв. Ард нь байшингийн буланд нанай бурхан тахиастай байхыг харвал охор хөлтэй, шовгор малгайтай нүдний нь оронд өрөмдөж цоолсон хар нүхтэй, өнө удаж харласан эрэмдэг дүрстэй модон бурхан байв. Өөр олон жижиг бурхныг олсоор оосорлож дүүжилсэн нь хий савчина. Нанай өвгөн өндийж, хутгаа унагаад, Парамоновыг дуугүй ширтэхэд нь,

	— Сайн байна уу, Самар аа! Танихгүй байна уу даа? гэж Парамонов хэлэв.

	Зочид сууж, нанай өвгөн тамхиа дуугүй баагиулж байв. 

	Парамонов түүнд папирос барьсанд Самар дуртайяа авч, гаансаа хажуу тийш тавиад, царайд нь инээх аяс үзэгдсэнээ даруй алга болов. Парамонов эмэгтэйчүүлийг тамхиар дайлсанд хоёр хүүхэн ичиж нүүрээ нуусан ч тамхийг авлаа.

	— Чамайг энд байхгүй болов уу гэж бодож байсан юм. Зөвлөл юм хэлэхгүй л байна уу? гэж Парамонов ажиггүй өгүүлсэнд нанай өвгөн толгой сэгсрээд, юм дуугарсангүй, 

	Парамонов үргэлжлүүлэн,

	— Чамайг нударган баян гэж үзэж байгаа. Сонгуулийн эрхгүй. Хуралд оруулахгүй байгаа биз дээ? гэсэнд

	— Оруулахгүй байна. Манай өөрөө очдоггүй, Зөвлөл бол оруулахгүй. Манай сонгуулийн эрхгүй, татвар төлнөө хэрэгтэй. Хайтанин өнөөдөр ирж, гар занган загнасан. Хүүдээ эхнэр авч өгөх гэсэн юм. Эхнэр худалдаж авч болохгүй, Зөвлөлт засагт тийм хууль байхгүй гэж Хайтанин загнасан гэж уурсан ярихад нь

	— Наймукийн охиныг хэлж байгаа юм гэж Михайлов хажуугаас нь тайлбарлав.

	Модон дор цайвар хувцастай хүүхэн харагдсан. Кильтугийн дуу дуулахыг сонссоноо Парамонов санаад, битүүхэн инээмсэглэж

	— Их сүй барьсан уу? гэж өрөвдсөн янзтай асуусанд өвгөн толгой дохив.

	Хөгшин нанай авгай залуу хүүхэнтэй шулганан ярьж, хоёул тас тас инээлээ. 

	Нанай өвгөн өгүүлрүүн:

	— Их сүй барих ашигтай. Сүй бага баривал эхний жил дээл оёно, гутал оёно, юм болгон худалдаж авна, юм болгон оёно. Их сүй баривал таван жил шинэ хувцас оёхгүй. Наймука олон дээл өгнө, хөнжил өгнө, юм юм өгнө. Баян хүн. Өнөөдөр эхнэрээ оршуулсан, баян оршуулж байна. Охиноо нөхөрт өгөхөд бас баян өгнө гэхэд нь

	— Хайтанинд ямар хамаатай юм бэ? гэсэнд нанай өвгөн нулимаад гаансаа шүүрсэнд хөгшин нанай авгай хажуугаас

	— Комсомол болохгүй! гэж загнасан гэж дургүй нь хүрсэн юм уу, өдөж цаашлуулсан алин болох нь мэдэгдэхгүй өгүүлсэнд залуу нь пархийтэл инээд алдаад тасалгаанаас гүйн гарав.

	— Газар бүр ийм болжээ. Энд бас гайгүй, арай ирж завдаагүй байна. Удахгүй хөрөнгийг чинь хураана. Сонгуулийн эрх хаасан биз дээ? Одоо байшинг чинь хураана. Чи нударган баян. Худалдаа хийж байсан. Сунгар тийш завь явуулж байсан. Хятадаас бараа авчирч худалдаж байсан гэж Парамоновыг ярихад

	— Танай бас худалдаа хийсэн, Степан худалдаа хийсэн, зүгээр байх уу? гэж өвгөн гомдон эсэргүүцсэнд

	— Бидэнд бас халтай л даа. Чамд ч муу, бид бүгдэд муу байна. Хайтанин дарлаж байна хоршоо дарлаж байна гэж Парамонов хэлснээ Михайлов хажууд сууж байгааг санаж, инээд алдан, түүнийг, — Чамайг нөхөр Михайлов гомдоогоогүй биз? гэж асуусанд, нанай өвгөн тэр тоглоомын үгэнд бас инээд алдаад, эхнэрээ дуудаж,

	— Хоол байна уу? Орос улсад хоол өгөх хэрэгтэй гэж нанай хэлээрээ дуугарсанд тэр үгийг Парамонов ойлгосон бололтой.

	— Алексей Наймукийг дуудуулаач, охиноо гүйлгэнэ биз гэв.

	Дан эрчүүд хооллов. Эмэгтэйчүүд тусдаа хоол идэх ёстой ажээ. Алексей Наймука уруу царайтай орж ирэв. Парамоновыг үзээд сэтгэл сэргэсэнгүй бололтой. Харин Парамонов нэг шил спирт ширээн дээр гарган тавьж, Наймука «хатуу хараас» хэд балгасны дараа сэтгэл жаахан сэргэв. Ханзан дээр тавьсан явган ширээн дээр хатааж борцолсон загас, ясыг нь шулж утсан загас, нимгэн нимгэн зүсэж, шарсан хандгайн өөх, мөн тавагт хийж хайлуулсан тос тавьж, тэр тосонд талх дүрж иднэ. Бас гэдсэнд өөхтэй тарган мах чихэж чанаад, хиам шиг зүсэж тавьжээ. Нэг нэг аяга спиртийг тарган махаар даруулан ажиггүй ууцгаав. Парамонов нанай маягаар загас, өөхийг гараараа сурамгай барьж, нанайчуудтай аягаа тулгахад нанай эрчүүд тэр аятайхан орос заншлыг дуртайяа даган гүйцэтгэв. Михайлов бас тулгасан боловч хоол дуртай дургүй идэж, уруулаа сэжиглэнгүй цорвойлгож, хуруугаа алчуураар байн байн арчив.

	Эмэгтэйчүүд тэр завсар хандгайн бараан махыг том томоор огтолж байлаа. Гал дээр тогоотой ус буцалж, эзэгтэй нь хэрчсэн махыг тогоонд үйхэд буцлах нь зогсож, тэгснээ аяархан шуугин, дахин даргилахад тогооноос шүүрхий махыг гаргаж, тавагт хийв.

	Мах гарч ирэхэд зочид баярлан угтаж, Наймука хэдийний нэлээд халамцаж орхиод

	— Хатуу хар сайхан! Манай хатуу хар уух дуртай! гэж дахин дахин үглэж байв.

	Нанай эрчүүл, мөн Парамонов махыг барьж, шүдээр зуун, яг уруулынхаа дэргэдүүр тас тас огтолж идэхэд Парамоновын тийнхүү хутга сурамгай хэрэглэхийг Михайлов хүндэтгэн харах боловч өөрөө түүнийг дуурайсангүй, тавагтай махаа яаралгүй эргүүлж тойруулна.

	Мах идэж бараагүй байтал настай авгай, охин хоёр нугасны мах чанасан гурилтай хоолыг тогоотой нь уур савсуулан ширээний дэргэд авчирлаа.

	Парамоновыг дахин спирт аягалахад Наймука уяран уйлах шахаж, Самар инээд алдаж, хэхрүүлэн гэдсээ илж суув.

	Бүгд цаджээ.

	Эмэгтэйчүүд нөгөө буланд очиж суугаад хоолны арвин үлдэгдлийг идлээ. Тэгэхэд нь Парамонов

	— Бид буу зэвсэг цуглуулсныг сайн нөхөд минь санаж байна уу? гэж асуулаа.

	Нанайчууд цочиж, Самарын эхнэр хоол идэж байснаа эргэж харав. Михайлов цонхоор ажиггүй харах боловч гар нь салганаж байлаа. 

	Парамонов үргэлжлүүлэн

	— Зуун буу цуглуулсан байх аа, тийм үү? Цагаантанд ч цуглуулж өгсөн байх аа, тийм үү? Тийм хэргийг одоо сайшаахгүй дээ гэхэд нь

	— Тийм хэргийг мартах хэрэгтэй. Манай санах дургүй байна. Олон он жил өнгөрч, сахал цагаан боллоо, тийм хэргийг санах дургүй байна гэж Наймука түргэн түргэн шивгэнэсэнд

	— Чи санасан ч, санаагүй ч, бусад хүн мартаагүй санаж байгаа. Цагаан сахалд чинь сайнгүй хэрэг болно вий гэж Парамонов сунжруулан өгүүлэв.

	Энэ гэнэт ирсэн гийчин зүгээр ирээгүй, сайн хоолоор дайлаад мултарч зайлахгүй гэдгийг нанайчууд мэдээд, хий айж ширвээдэн дуугүй суухад Парамонов ганцаараа бодлогошрон ярих мэт:

	— Би одоо дарга болсон. Архи уусандаа ч юм уу, гомдсондоо хэлж орхивол та нарт их гай тарина. Их гай шүү! гэлээ.

	Нанайчууд тамхиа сорж, юу хэлэхийг хүлээв. 

	Парамонов үргэлжлүүлэн,

	— Амар мөрөнд олон хүн ирсэн. Эхлээд хоёр галт онгоц, дараа нь дөрвөн галт онгоцоор ирсэн. Тэр олон хүн ой тайгад очиж, том хот, том завод барих гэж байна. Нанайчуулд муу юм болно. Ан араатан утаанд дургүй, загас нефтэд дургүй. Ан араатан, загас жараахай зайлж одно. Загасгүй, ан амьтангүй болохоор нанай хүн яана? гэлээ.

	Нанайчууд суудалдаа хавьчиж ямар учиртайг асууж лавламаар санагдавч айх тул Парамоновын яриа хаашаа хандахыг хүлээж суув. 

	Парамоновын дуу чангарч,

	— Энд бас олон хүн ирнэ, загас, мах, өвс нэхэж шаардана. Иван Хайтанин өгөх хэрэгтэй гэж хэлнэ. Өгч болохгүй гэж би хэлж байна! Өгөөд байвал тэр олон хүн үлдэж загас, ан араатан зайлж одно. Юу ч өгөхгүй байвал ирсэн улс идэх юмгүй өлсөж морь мал нь өлдөж хүн нь өвдөж, буцаад явцгаана гэж ярилаа.

	Самарын авгай сэтгэл хөөрсөн бололтой суудлаасаа

	— Зөвлөл өг гэвэл манай өгөхгүй байж яаж болно оо? гэж дуугарсанд Самар эхнэрээ ууртай хяламхийн хараад

	— Чи дуугүй бай! гэж нанай хэлээр зандрав.

	Парамонов тэр авгайн хэлснийг дуулаагүй юм шиг ажиггүй өнгөрүүлж,

	— Би та нарт сануулж зөвлөхөөр ирсэн. Та нарт тус болохыг хүснэ. Харин та нар миний үгэнд орохгүй бол би та нарт гай чирч чадна. Бүгдийн мартсан хэрэг явдлыг сөхөн гаргаж мэднэ гэж тайлбарласанд, Наймука айсандаа архи нь гарч орхиод

	— Түүнийг дурсаж яана? Чамд тус болохгүй, чамд бас гай болно гэж хэлсэнд,

	— Надад гай болно гэж айх юм алга. Би өнөөдөр энд, маргааш Хабаровскт, нөгөөдөр Харбинд очсон байна. Та нар хаачих вэ? Эхнэр хүүхэд, гэр орноо яах вэ? гэснээ нанайчуудын айж ширвээдсэн царайг анхааралтай ширтэж, гэнэт дуугаа чангаруулан,

	— Юу ч битгий өг! Юу ч битгий өг гэж би тушааж байна. Өөрснөө ч битгий өг, тосгоныхноо ч битгий юм өгүүл! гэж зандарсанд

	— Тосгоныхон яаж үг дуулах юм бэ? гэж нөгөө авгай дахин дуугарахад нь

	— Дуугаа тат! гэж Самар бас дахин зандраад, эхнэр нь зөв үг хэлж байх тул яах вэ гэсэн байдалтай Парамоновын царайг харсанд, Парамонов эвтэйхэн хэлсэн нь:

	— Ингэх хэрэгтэй байна. Гэрийн эзэн болгонтой тус тусад нь ярих хэрэгтэй. Загас жараахай, үнэг хэрэм зайлж одно, гай зовлон болно, нанай хүн үхэж дуусна гэж гэрийн эзэн бүрд тайлбарлах хэрэгтэй. Иван Хайтанин амьд үлдэнэ, түүнд зөвлөлт засаг мөнгө өгч байна, бусад нь амьд үлдэж чадахгүй. Үүнийг хэлэх хэрэгтэй. Мэдэв үү? гэхэд нь Наймука, Самар хоёр толгой дохилов.

	— За одоо ууцгаая гэж Парамонов гал засан аргадаж хэлээд, спирт аягалав.

	Самарын авгай ширээн дээр чихэр боов гаргаж тавилаа.

	Михайлов эрээн цаасыг задалж, хатуу мөсөн чихрийг алгуурхан хүлхэхдээ гар нь салганахаа байсан боловч Парамоновыг бушуухан яваасай, цонхныхоо дэргэд үйл бариад урдаа сууж байгаа эхнэрээ хараад тайван сууж байх сан гэж дотроо санаашран бодлоо.

	— Нөхөр Михайлов хоёр сар яваад ирнэ. Хэрэг гарвал манай ах Степантай уулзаж байгаарай гэж Парамонов хэллээ.

	Тэр хоёр буцаж явахдаа Михайлов нь

	— Би хөгширчээ, Николай Иваныч аа... Өөр хүн явуулбал яана вэ... гэж аяархан дуугарсанд Парамоновын царай минчийн чинэрч

	— Зөнөв үү? Эндээс бүүр хөөгдөхийгөө хүлээгээ юу? гэж зандрав.

	 

	 

	Орой нь «Улаан гэрт» комсомолын хурал болж, комсомолын гишүүн ердөө зургаахан хүн байдаг боловч хот айлын бүх залуучуул цугларч, бас керосин дэнгийн гэрэл хараад хижээл настан ч цөөнгүй иржээ. Амар мөрний хөвөөн дээр их хот байгуулж байгаа тухай, хот байгуулахаар ирсэн комсомолчид нанай залуучуудыг урьж дуудаж байгаа тухай Кильту ярилаа.

	Тосгоны зөвлөлийн дарга Иван Хайтанин пийшингийн цаадах буланд суужээ. Тосгоны зөвлөлийн дарга нас их залуу, дөнгөж хорин хоёр хүрч байгаа боловч алс холын Ленинград хотноо, Умар зүгийн ард түмний дээд сургуульд суралцаад ирсэн учир өөрийгөө орчин тойрны нэг овог төрлийнхнөөсөө ахмад, илүү туршлагатай шиг санана.

	Кильтуг мэдэх юмаа ярьж дууссаны нь дараа Иван Хайтанин урагшаа гарч ирээд хүрэн нүд нь туяаран гэрэлтэж, өргөн шанаатай бор царай нь ялимгүй ягаарч, ажилд байргашсан жижиг гараа дээш нь өргөөд

	— Нөхөд өө! Бид зэрлэг бүдүүлэг аж төрж байна. Ядахдаа Хабаровскийг ч үзсэнгүй. Манай энд боловсон эмнэлэг, халуун ус, кино алга. Өчигдөр манай эндхийн нэг залуу хүүхэн нас барлаа. Соёл боловсролгүй, бүдүүлэг харанхуй, бохир байдлаас болж Урыгтэ үхлээ. Боловсон эмнэлэг байхгүй болохоор өвгөчүүл буг чөтгөрийг хөөж байгаа нь энэ гэж бөөлж сүйд болж байна. Чөтгөрийг харсан үзсэн хэн байгаа юм бэ? Тэнэг улсыг хуурах гэсэн хоосон үлгэр! Одоо Зөвлөлт засаг Амар мөрөн дээр сайхан хот байгуулах гэж байна. Тэнд боловсон эмнэлэг, цэнгэлдэх хүрээлэн, авто машин, дэлгүүртэй болно. Хот газар өөрөө асдаг сонин гэрэл байдаг, тэрийг асаахад чүдэнз хэрэггүй, төмөр утсаар дамжаад гүйж ирдэг. Хананд байгаа ийм нэг дэгээг хөдөлгөхтэй зэрэг шилэн дотор гэрэл асдаг юм. Хотын хоршоо дэлгүүрээс юу дуртайгаа худалдаж авч болно. Хотод эрдэм ном сурах хүсэлтэй хүүхэд, том хүн хэн ч сурч болох дунд, дээд сургууль байдаг. Нанайчууд бид золбин нохой шиг аж төрж байна. Бид хүн төрхтэй аж төрөхийг хүснэ. Бид хоттой болохыг хүснэ. Бид хот байгуулахад тусална, нөхөд өө! гэлээ.

	Керосин дэнгийн бүдэг гэрэлд хүмүүсийн царайд баярын инээмсэглэл тодрох нь харагдана.

	Хожеро суудлаасаа

	— Би хамгийн түрүүн явна гэлээ.

	Мооми хаалганы дэргэд зогсоод, өөрийг нь нэг аугаа их. шинэ зүйл нөмрөн ирж байгааг мэдэрч зүрх нь лугшихаа болих шиг санагдаж, одоогийн нь байдал өөр болно гэж бодохоос айж толгой нь эргэх боловч тэр өөрчлөлт нь хацар хайрсан сэрүүн сайхан салхи шиг байна гэдгийг зөн билгээрээ мэдэрч, тийм салхийг сөрөн зоригтой алхахаар нэгэнт сэтгэл шулуудаж, үүнд нь хэн ч саад хийж чадахгүйг мэдэж байлаа.

	Тэднийг шинэ газар байлдан дагуулагчид, анхлан нээгчид гэж хэлэхэд болох билээ. Дөнгөж нээж олоод байгаа Америк тив мэт энэ урьд үл таних аймаар сүртэй газар тэдний мэдэлд хөлийн нь дор хэвтэж байна.

	Катя Ставрова ой хөвчийн нууцыг мэдэх гэж тайгын гүн тийш тэмүүлэн сайн нөхдөдөө анхны амралтын өдөр их зугаалгад явъя гэж санал тавьжээ. Тосгоноос, ажил хийж байгаа газраас жаахан холдмогц алхах гишгэх бүрд ер бишийн адал сонин явдал дайралдана гэж бат итгэж байжээ. Катягийн саналыг Епифанов дэмжив. Епифанов мод урсгах ажлаас эргэж ирээд, майхант хүрээгээ бүүр хот мэт үзэх болж, ой тайгын гүн тийш, замд гэнэт хөндөлсөх уулын булаг, нэр мэдэхгүй бут сөөг, хөлд хөшилдөн ороолдох ноднин жилийн хатсан өвс ногоон дундуур явж үзмээр санагдах болжээ. Тэдэнтэй хамт Тимка Гребень, Круглов, Катягийн найз Перепечко нар явах болж, Катягийн замд үргэлж дайралдаж байдаг Валька Бессонов бас зам зуур нийлэв.

	Өглөө эрт боловч Амар мөрний хөвөөгөөр нэлийсэн манан гүдэн халуун наранд төдхөн замхрав.

	Залуучуул мөрний яг дээрх сүүдэрлэг гүвээн дээр гарахад цагаан цагаан хусны шинэхэн навчис салхинд зөөлхөн сүрчигнэж, хусны доор тосгоны хүүр оршуулах газрын эгэл жирийн загалмай модон ёрдойж сэрвийнэ. Гүвээн дээрээс өргөн их Амар мөрөн дөлгөөн нуур мэт цэлийж, баруун эргийн бараан бараан толгод асга хадтай хормойгоороо усанд тулсан нь харагдана.

	Тэр эрэгт комсомолчдын давшилтаар эрэг орчмын ерөнхий дүр төрх нэгэнт өөр болж, задгай газар олон хайрцаг, торх, боодолтой юм, хуйлаастай олс татлага овоолгоотой, брезент бүтээлэгтэй суурь машин дүнхийж харагдана. Гүвээний бэлийн цаагуур тосгоны жижиг байшин өнөө л хуучин янзаараа бараагнан харагдах боловч цаанаас нь залгаад өдий төдий майхан ярайж, тосгоны гудамж өөрөө ч огт танигдахгүй болтлоо хувирч, гудамжаар бөөн бөөн хүн нааш цааш холхиж гүйлдэж, олон зуун залуучуул городки юм уу, лапта тоглож, Сүмийн үүдний шатан дээр төмс цэвэрлэж байгаа харагдана.

	Зүүн талаар намгархаг цулгуй эрэг үргэлжилж, дундуур нь Силинка нуурыг амар мөрөнтэй холбосон урсгал ус огтлон гарчээ.

	Силинкийг халхалсан навчсын завсраар урсгалын тэгшхэн толио гадарга гялтганаж усанд нүсэр суусан сүр муутай бараан чиргүүл онгоц харагдана. Тэр чиргүүл онгоцон дээр залуучуудын давшилтын захиргаа - техникийн штаб байрласан ажээ.

	Мөрний хөвөөнөөс умар зүг тэнгэрийн хаяанд тулсан алсын уул нурууг хүртэл нүдний хараа сунгаж үл хүрэх газар өмнө нь урин цагийн амьдралыг тэтгэгч шим шүүсийг ханатал ундаалан цэцэглэж дэлгэрсэн хөвчин их тайга нэлийнэ. Тайга уул өөд авирч, уулын сархиагт багтаж ядан шахалдаж, асга хадтай эгц огцом бэлийн чулуунаас зуурчээ. Гагцхүү уулсын нүцгэн шовх торгон оройд зузаан цас давхарлан хунгарласан байна.

	— Тэр мөнх цас шүү! гэж Катя сэтгэл хөөрөн батлав.

	Харин Круглов алсыг ширтсэнгүй, чанх өмнөө байгаа юмыг анхааралтай ажиглаж, хүний гар хүрээгүй онгон зэрлэг ой тайгыг хараад ийм чигээрээ удахгүй гэж бат итгэн, өмнөө цэлийх нам дор газрыг гараар зааж,

	— Одоо тэнд удахгүй хөлөг онгоцны засварын газар сүндэрлэн босож, хажууд нь хамгийн өндөр шинэс мод ч хөөрхийлөлтэй одой шиг харагдах болно доо гэж баясан өгүүлсэнд

	— Аль вэ, тэр жижиг модыг бүхэл бүтэн байгаа дээр нь очиж үзье гэж Епифанов хэлээд, өөрөө түрүүлэн дайвалзаж алхалсаар гүвээнээс уруудахад бүгд хойноос нь даган хөдлөв. Хөлийн дор шаргал хөвд зөөлөн намбалзаж, шинэхэн өвс ногоо ханаран бөхийнө. Замд нь нэтэн бут тэрэлж дайралдаж, цэцэг нь ягаан биш, цагаан байхыг үзээд бүгд гайхаж, хүн бүр нэг мөчир хугалан авч, Катя үсэндээ цэцэг хатгалаа.

	— Кармен! гэж Валька Бессонов үг хаяад, чихэндээ нэгэн цэцэг хавчуулав.

	Нүхэнд урийн ус тогтож, заримдаа салхинд үндэстэйгээ булгарсан том том дархи мод зам хөндөлсөх тул алгуурхан явах хэрэгтэй боллоо. Комсомолчид унасан модны дээгүүр их дуртай авиран гарч, салхинд өгөршсөн саглагар үндсийг нь анхааралтай ажиглав.

	— Санаа авлаа! гэж Круглов хэлээд, унасан модны дэргэд өрөөсөн нүдээ онийлгон, нэг юм бодож зогсов.

	— Ямар учиртай, юу бодсоныг нөхөд нь мэдэх гэж асууж шалгаасан боловч юу ч мэдэж чадсангүй.

	Бүгдээрээ бушуухан гүйж очихгүй бол нуур алга болчих вий гээн шиг, хөл дороо юу байгааг ч анхааралгүй гүйцгээж ганц Круглов л нэг юм бодон, сүүлдэж хоцров.

	Мод бут хүрээлсэн сүүдэрлэг эргийн дунд бяцхан дөлгөөн нуур цэлийж, эргийн мод усанд нь тольдож, унасан мөчир усны гадарга дээр хөдөлгөөнгүй хөвжээ.

	— Силинка байна! гэж Валька Бессонов мэдэмхийрхсэнд, Катя эгдүүцэж

	— Чи галзуурав уу! Силинка чинь урсгалтай том, тэнд галт онгоц зогсож болдог байх ёстой. Гэтэл энд хаана нь галт онгоц зогсох юм бэ? Силинкээр мод урсгаж байсан, тэр мод хаана байна? Мөн толгойтой эр байна даа! гэсэнд Валька андуурснаа өөрөө ч мэдэж хажуу тийшээ харж

	— Ай мөн өргөс шиг хүүхэн юм. Ийм хүүхэнтэй суувал баларчээ! гэж муу санаагүй дуугарсанд

	— Чи суухаа л болихгүй юу гэж Катя нүдээ гялалзуулан хэлээд тас тас инээв. 

	Катя Москвагаас гарснаас хойш нэг сар болох энэ завсар сэтгэл улам баяр баясгалантай байх болжээ. Хүний сэтгэлийг хөгжөөх шинэ сонин газар ирж, бас Москвагаас гарч, эр нөхрөөсөө холдмогц эрх дураар болсноо мэдрэн бие хөнгөрч, үргэлж баясгалантай байх болсон нь энэ ажээ. Валька Бессоновыг олноос онцолж анхаарахгүй, зүгээр л хөгжил баясал, наргиан наадмын хүрээнд багтааж үздэг байна. Валька худлаар айсан дүр үзүүлэн

	— Бурхан зайлуул! гэж дуугарсанд

	— Бурхан зайлуулахгүй. Өөрөө зайлж гарахыг бод! гэж Катя түс тас хэлж орхиод, хариу хэлэхийн чөлөө өгөлгүй, ус руу гүйж очлоо

	Хөл нь замагт шигдэв. Усан дотроос дөрвөн ширүүн навчит боргоцойтой нэг хачин ургамал цухуйж байлаа. Катя боргоцойг нь тасалж авах гээд золтой л гараа эсгэсэнгүй. Боргоцой нь ширмэн саарал өнгөтэй, навчны нь үзүүр маш хурц ажээ. Боргоцой гэмээргүй төмөр цэцэг гэмээр. Нөхөд нь тэр хачин ургамлыг их сонирхож шинжиж, үнэхээр төмөрлөгтэй их адил байх тул Костя Перечекийн сэтгэл хөдөлж, 

	— Аливаа юм адтай байдаг. Алс Дорнодын усанд төмөр ургадаг юм болов уу гэж бодсоноо хэлсэнд

	— Жин нь арай биш, хөнгөн юм байна гэж Тимка Гребень залруулж хэлээд, тэр ургамлыг сонирхон үзсээр байв.

	Нуурын цаад талд хуурай гишүү тас няс хугарах сонстож, бут сөөгийн мөчир хөдөллөө.

	Комсомолчид сэртхийн цочиж, айснаа нуухын тулд бие биеийн өөдөөс харахгүй зогсов.

	Бутан дотроос, шувууны буу үүрсэн хүн гарч ирээд комсомолчдыг найрсгаар даллав. Тэр бол шөвгөр хүрэн царайтай өндөр нарийхан хүн байв. Бүсэндээ хоёр нугас толгойгоор нь доош харуулан уяжээ.

	Комсомолчид, тэр анчны өөдөөс угтан нуурыг тойрон явахад анчин замаа сайн сонгож, саадыг амархан давж, торж бүдрэхгүй хурдан явах ажээ.

	Катя юманд дуртайгаараа бусдаас түрүүлэн гүйв. Дөт замаар гүйж яваад гар, өвдгөө шалбалж, өтгөн бутанд орж орооцолдов. Цайвар хүрэн мөлчгөр мөчир нь хугарах ч үгүй, махийх ч үгүй, тал талаас нь ороон авна. Катя уурлаж, ууртаа гараа шалбалаад, хариугүй уйлах шахаж байтал

	— Ороолдож орхив уу, эрхэм нөхөр өө? гэж хажууд нь нэгэн хүн эелдэгхэн дуугарав. 

	Тэр анчин шөрмөслөг гараар өнөөх дуулгаваргүй мөчрийг ярж, Катяг урхинаас мултрахад нь туслаад

	— Барьдаг мод гэдэг юм. Их бөх мод шүү, нанайчууд хадаас хийдэг юм гэж тайлбарлажээ.

	Катягийн уур гомдол тайтгарч, тэр анчныг нүдээ их болгон харж

	— Та тайгад суудаг уу? гэж асуусанд тэр хүн инээд алдаад, хариу хэлсэнгүй. Тэгтэл бусад нь хүрч ирлээ. Круглов үл таних хүнтэй гар барин мэндлэлцэж, ерийн нэг дуугаар

	— Сайн уу, Касимов аа? Олз омогтой юу? гэжээ.

	Касимов алсан нугасаа зааж, буугаа мөрнөөс мулталж, дархи сандайлсанд Катя хажууд нь суулаа. Тайгаас ирсэн хүн биш, нутгийн ажилтан Касимов гэдгийг мэдээд Катягийн урам хугарчээ. Бас энэ Касимов галт онгоцноос ачаа буулгахад тусалж байсныг санав. Касимов Ленинградын «Совет» папирос татах аж. 

	Касимов тамхиа асааж аваад

	— Залуучууд та нар энэ газрыг сэтгэлдээ тогтоож ав. Удахгүй энд нуур ч байхгүй, барьдаг мод ч байхгүй, үүгээр нугас агнаж байсан гэхэд хүн үнэмшихгүй болно гэж хэлээд Катяг нүдний булангаар харж инээмсэглэв.

	Катягийн урам сэргэж, бяцхан нуур, усанд хагас дундуур далд орсон өвс ногоог бахархан харлаа. Костя Перепечко нөгөө төмөрлөг цэцгийг үзүүлж, тайлбарлаж өгөхийг шаардсанд Касимов зэрвэсхэн хараад,

	— Нуурын самар байна. Баавгайн дуртай хоол доо. Хагалахад дотор нь идээ бий. Дажгүй амттай гэхэд нь

	— Та баавгайтай дайралдаж байсан уу? гэж Валька хүндэтгэн асуусанд, Касимов тэртээ тийш гараар заагаад

	— Тээр тэнд нэг удаа баавгайнаас зугтаж билээ. Уг нь ятуу алах гэж шувууны буутай явсан юм. Нэг харсан чинь баавгай босоод ирлээ. Би шулуухан зугтсан гэж ярьсанд

	— Баавгай алж байгаагүй юу? гэхэд

	— Алж ч явсан гэв.

	Тэр хүн үг цөөтэй ажээ.

	— Яаж алдаг байсан бэ? Ганцаараа юу? гэж шалгаасанд

	— Янз янз даа. Ганцаараа явах ч байсан. Их төлөв хэдэн хүн явдаг. Маханд нь болдог юм. Мах нь амттай сайхан. Нэгийг албал хоёр долоо хоногтоо гэдэс цатгалан явна гэж Касимов ярив.

	— Та хэнтэй явдаг байв? Анчидтай юу? гэсэнд

	— Партизантай. Ер нь партизанууд бүгдээрээ анчин байсан гэв.

	«Амар мөрний партизаны эрэлхэг суман...» гэсэн дууны үг санаанд оров. Домогт партизаны нэг нь энэ хүн байж шүү!

	— Та партизан цэрэгт удсан уу? гэж Валька асуусанд Катя өөдөөс нь талархан харлаа. Катя өөрөө ингэж асуух гээд зүрхлээгүй байжээ.

	Касимов олон юм ярих дургүй бололтой, толгой дохиод комсомолчдын яах гэж энд ирснийг асууж Силинка тийш газарчилж хүргэхээр амлаад

	— Энэ бага Силинка. Бас Их Силинка, мөн гол бий гэхэд нь

	— Би хэлээгүй юу! гэж Валька дийлсэн царайгаар дуу алдсанд Катя дуугүй өнгөрүүлэв.

	— Яагаад Силинка нэртэй болсныг мэдэх үү? Энд анх ирж суусан улсын дотор Силин гэж өвгөн байсан юм. Тээрэмтэй баян өвгөн сөн. Түүний нэрээр гол, нуур хоёрыг Силинка гэх болсон юм гэлээ.

	Касимов комсомолчдыг тайгаар дагуулан явж, тайгын модны янз бүрийн төрөл дүрсийг тайлбарлан ярив. Хар хусыг бүгд их сонирхлоо. Үйс нь будчихсан юм шиг хар ажээ.

	Их Силинка нуур өргөн, толь мэт тэгшхэн, мөн тийм номхон агаад баруун гар талаар, Амар мөрөнтэй нийлсэн хэсэгтээ ус нь ялимгүй долгиотон мяралзана.

	Касимов комсомолчдыг нуурын хөвөөгөөр дагуулж, заримдаа дөтийг харж тайгад орон явахдаа эндхийн дов сондуул, мод болгоныг сайн мэддэг бололтой байв.

	Явсаар хэсэг чөлөөнд гарч ирэв. Булгалсан хожуул үндсээрээ дээш харан ёрдойно. Пайз дээрх бичгийг үзвэл: «Гуравдугаар хэсэг, Симоновын гавшгай бригад» гэжээ. Ойн чөлөө нуурт тулжээ. Нуурын өндөр эргийн дор нэгэн тохойд нь урсгаж авчирсан баахан гуалин дайвалзана.

	— Манай хөөрхөн хонгорууд хүлээж байгаа нь энэ! гэж Епифанов бахархан хэллээ.

	Тэгээд модыг нь цэвэрлэсэн энэ чөлөөнд нэгэнт бэлэн болсон модны завод ажиллаж байгаа нь бүгдийн нүднээ үзэгдэх шиг болж, хүн болгон дотроо гуравдугаар хэсэгт орсон нөхдөдөө атаархах сэтгэл төржээ. Гуалин бэлэн байгаа болохоор ажиллаад байхаас өөр юмгүй.

	Тэд Симоновын бригадын хэсгээр өнгөрч, дахин тайгад орлоо.

	Силинка гурав дахь удаа дайралдсан нь гол байлаа. Голын ширүүн урсгал голдирлоо мөлчийтөл цэвэрлэж болор мэт тунгалаг усны нь ёроолд мөлгөр мөлгөр чулуу харагдана. Голын тойрсон хэсэгт харгиа үүсэж, ус нь нимгэрэн, явган гаталж болохоор болно. Гэсэн ч урсгал нь их ширүүн учир ойчихгүй тогтоход бэрх.

	— Та гаталж чадахгүй, эр хүн ч тэсэхэд хэцүү. Ус нь жил тойрон цэв хүйтэн байдаг юм гэж Катяд Касимов хэллээ.

	Бүгд ээлж ээлжээр туршиж үзвэл хуруу дорхноо хөшиж бээрэх боловч ус нь хачин сайхан амттай ажээ.

	— Зундаа хатаж ширгэдэг юм. Үерлэхээрээ ойр хавийн газрыг ус авч, мод булгалж, ердөө л холтос шиг урсгана гэлээ.

	Голын хөвөөгөөр үндсээрээ булгарч, холтос нь усанд цэвэрлэгдэж мөлчийгөөд, өнгө нь бараагнасан дархи мод архайж дархайж хэвтэнэ. Епифанов нэг тийм дархийг усанд түлхэж унагаасанд голын ус дорхон нь хаман авч хэсэг эргэлдүүлээд, урсган аваачив. Харгианд хүрээд дархи тээглэж зогсоход ус нь модны доогуур дээгүүр боргилон урсаж өнгөрөхдөө доогтой шулганах мэт шуугина.

	Касимов буугаа мод түшүүлж тавиад суулаа. Тэгээд өөрийгөө юм уу, өөр хүнийг ярьж байгаа алин болох нь мэдэгдэхгүй огцомхон дуугаар ярьж эхэлсэн нь:

	— Бага байхдаа айлын түлээ хөлсөөр зөөх боллоо. Амар мөрний доод биеэр Зотовынх гэж баяных байсан юм. Алексей гэдэг хүү нь хожим офицер болсон. Тэр үед гэрийн эзнийг төлөөлж надтай хамт ойд ажил хийдэг байлаа. Хортой муу хүн сэн. Чарганд морь дааж хөдөлгөмгүй мод ачуулна. Хунгар цастай газар шүү. Морийг толгой түрүүгүй балбана. Морь ухасхийгээд урагшаа ч үгүй, хойшоо ч үгүй жалганд орж орхино. Зотов «Чир!» гэж хашхирна. Яаж чирэх вэ дээ? Над руу өнөөх модоор далайлаа. Би өөдөөс нь «Бүү хүр!» гэсэн. Ууртаа алах шахсан шүү. Сав хоосон буцаасангүй. Би ямар боол биш дээ. Өгсөн оготор дээлийг нь тайлж хаячаад, морийг нь орхичхоод, тайга руу ухасхийлээ. Өвөлжөөгөөр хоног төөрүүлж явлаа. Хөлдөж үхэх шахсан. Энд ирж, дахин хүний ажил хийх боллоо. Тэгээд Зотовтой хорин онд дансаа бодсон доо гэв.

	Ойрхон газар нойрмог хөхөө донгодов. Хөхөөний жигд дуу нам гүм байдлыг улам тодруулна.

	— Та яаж партизан болсон юм бэ? гэсэнд

	— Гойдын юмгүй гэж Касимов дуугараад, босож буугаа мөрлөн, комсомолчдыг цааш, гол өгсөн дагуулав. Касимов мөр шинжээч мэт юм бүхнийг анхааралтай ажиглан тайван алхах бөгөөд гагцхүү папирос тамхиа угсраа угсраагаар татна. Тэгснээ гэнэт дагаж яваа улсаа эргэн харж:

	— Партизан болохгүй яах вэ дээ. Эсвэл тэмцэх, эсвэл үхэхийн нэгийг үзэхээс өөр аргагүй тийм цаг байсан. Баруунтай цагаантан, зүүнтэй япончууд «Үхлийн вагон» гэдэгт ордоггүй юм гэхэд цээрлүүлэх отрядад цавчуулна. Бас доромжилно шүү. Яадаг байсан гээч? Дүүжилж орхиод, гэдсийг нь хүү татаж, «Май, гудар!» гэж хөлдүү загас чихнэ. Хаашаа зайлах вэ? Загасчилж яваад, арван зургаатайдаа партизан болсон. Мөрөн доогуур тороо хийчхээд татах гэж байтал партизанууд яваа дуулдсан. Тор сүх, хамаг юмаа хаяж орхиод, очиж нийлсэн юм гэв.

	Касимовын шанааны арьс татвалзаж, хивж зажилсан тамхиныхаа ишийг хуруугаараа тасчиж байв. Комсомолчид сонирхож, сэтгэл баахан хөдлөн хүлээлээ. Касимов дахин сууж, комсомолчдыг бас суу гэж уриад, үргэлжлүүлэн ярьсан нь:

	— Дайсан л болсон хойно дайсан. Самуурай нар бол хамгийн адгийн дайсан. Наанаа инээж, нахилзаж, налигнаж байгаад хутган үймүүлдэг хар дотортой улс. Төвийг сахина гэж зарлаад, япон офицерууд манай партизан отрядын дарга нартай нөхөрлөх болж улаан тууз зүүж орхиод: «Бид орос большевикт талтай сайн...» гэж байсан юм. Шөнө нь манай штабыг бүсэлж, нойрон дунд маань хядсан. Зарим нь амь гарсан даа. Гурван хоног тулалдлаа. Тэр өвөл гудамжинд босоо хүн далд орох хунгар цастай байсан. Байшингийн дагуу цэвэрлэж, нуувч зассан байлаа. Тэд элдвийн ялтан хэрэгтнийг бүгдийг зэвсэглэж, эмэгтэйчүүд нь хүртэл буу барьсан байлаа. Харин ажилчид манай талд байсан. Винтов буу хүрэлцэхгүй, ажилчин хүн хүрч ирээд, винтов сулрахыг хүлээж суух ч байдаг. Буутай болж чадалгүй алагдах ч байдаг сан. Гэсэн ч бид дийлж дөнгөсөн. Хожим нь Николаевскийн будилаан гэж нэрлэсэн юм. Юуны нь будилаан байх вэ? Ёстой муухай араатнууд байсан юм шүү гэлээ.

	Касимов яаралгүй ярина. Хэсэг дуугүй байж, дурсан санаж байгаад ярьж байснаа дахин дуугүй болно. Хүн юм асуухаар будилна. Сэтгэлд дотно мөртөө аймшигт үйл явдлыг дурсан санах нэгэн хэлхээ байдаг ажээ. Түүний ярих нь:

	— Орлов гэж манайхны хайртай, их зоригтой залуухан партизан байсан юм. Николаевскт дөхөж очлоо. Тэнд япончууд, цагаантан аль альгүй байсан. Цагаантантай дайтаж байсан цаг. Япончууд өнөөх төвийг сахина гэдгээ ярьдаг байлаа. Төлөөлөгч явуулах болж, Орлов явлаа. Түүнийг япончууд барьж аваад, лаагаар төөнөж, пийшин дээр хайрсан байна лээ... Пийшин дээр шүү! Сүүлд нь Николаевскийг, манайхан эзэлсний дараа хүүрийг нь ухаж гаргасан даа... Нүүр амыг нь танихын аргагүй болтол эрэмдэглэж, нүдийг нь цоргиж, хамар, хэлийг нь огтолж, ууц нурууг нь сийчсэн байж билээ.

	Мөн тэгэхэд хөлдөөсөн улсын хүүрийг ухаж авсан. Япончууд манай партизануудыг Амар мөрөн дээр хөөж аваачаад, мөсөнд булш ухуулдаг байж. Мөсийг нь цоолж, нүхэнд нь ус дүүрэхээр хүний гар хөлийг хүлээд усанд хийдэг байна. Тэр хүн тэгээд устай хамт хөлдөнө. Тэгж хөлдөөсөн гучин хүүр олж билээ... Бүгд тэр чигтээ хөлдсөн байсан. Гарыг нь булгалсан ч юм уу, жадаар сийчсэн ч юм уу, эсвэл төөнөж шарсан байх шиг, хүн болгон япон тэмдэгтэй байсан юм... Бид тэгэхэд манай партизануудын тэр хүүрийг хуучин гарнизоны хурлын байшинд тавьж, харав уу, япон - цагаантны яргалалд эрсэдсэн улс энэ! гэж үзүүлэхэд партизанууд уйлж байсан сан.

	Би яаж амьд үлдсэн юм бэ, бүү мэд. Үнэ хүргэж амиа өгөхийг л хичээж нэгийг албал солио, хоёрыг албал хожоо гэхээс өөр юм бодохгүй явсан цаг. Ухаантай, ухаангүйн завсар байж дээ. Сашка надтай чацуу, миний найз байсан юм. Бас тулалдаанд орж олзолсон пулемёт байлаа. Сашка пулемётын хоёр тоот, би нэг тоот нь байсан юм. Нэг тулалдааны үед цагаантан манай пулемётын байгаа газрыг мэдчихээд, шүршиж гарав аа. Манайх ганц пулемёттой. Сашка маань пулемётынхоо дээрээс тэвэрч хэвтчихээд, галзуурсан юм шиг хөдөлдөггүй. «Сашка!» гэж дуудаж чангаасан чинь «Новшнууд пулемётыг минь эвдчихнэ!» гэж хашхираад хөдөлдөггүй, Давгүй өнгөрсөн шүү, одоо хүртэл амьд байгаа... Дундад Тамбов нутагт хоршооны ажил хийж байгаа...

	Иймэрхүү янзтай дан самбаа зоригоор дайтаж явлаа... Зуун хүн байвал зохих газар арван хоёр хүн явж мянган хүн хэрэгтэй байхад зуун хүн дайрдаг сан. Их буутай Чныррах гэдэг цайзыг дан ангийн бярдаан буутай, бас айлгах гэж модон тарчигнууртай дайрч явсан юм. Бас ингэдэг байлаа. Манайхан чаргатай. Чаргандаа өвс ачаад, фронтын дагуу наашаа цаашаа давхина. Бид ийм их хүчтэй гэж сүрдүүлж байгаа ухаан нь тэр... Тэнд Киселевка гэж хасаг цэргийн тосгон байсан. Хасаг цэрэг чулуу өрж, цас овоолж, дээрээс нь ус асгаж, бүгдийг нь хөлдөөгөөд айхавтар бат бэхлэлт барьсан байлаа. Бас дэргэдээ, ороод дулаацах байртай. Манайхан хүчээр үзээд яасан ч дийлэхгүй байв. Хасаг цэрэг гүвээн дээр, манайх Амар мөрний тэнд, цулгуй газар байсан. Тоогоор ч дайсан давуу. Манай дарга бидэнд: «За нөхөд өө! Үхвэл үхэхээ, сэхвэл сэхэхээ үзье! Хүчээр барахгүй. Муу нохойн гөлөгнүүдийг айлгаж сүрдүүлээд авчихъя!» гэж хэллээ. Тугаа урдаа барьж бярдаан буутай тавиад хүн дагаж, хойноос нь ачаа зөөгчид нэг нэг модон буу бариад, «Аа-аа!» гэж хар тэнхээгээрээ хашхиралдан дайрсан чинь хасаг цэрэг ухаанаа тавьж, ганц нэг буудаж орхиод, ум хумгүй зугтаж билээ...

	Манайд Тряпицын гэж нэг дарга байлаа. Анархист үзэлтэй, усан цэрэг явсан, сум шунгинаж байхад ер хэвтдэггүй айхавтар зүрхтэй эр сэн. Эрх чөлөө гэдгийг огт үзээгүй байж, анархистууд л ёстой эрх дураар жаргалын төлөө тэмцэгчид гэж ойлгодог байж. Туг нь «Нэгдүгээр анархи - коммунист отряд» гэсэн бичигтэй улаан, алаг туг байж билээ. Зөвлөлт засгийн төлөө цагаантан, япончуудтай тэмцэх уриатай байлаа. Бид түүнийг дагалаа. Тэр үед улс төрийн бодлогын нарийн учрыг мэдэхгүй байж дээ. Анархистуудыг дээрэмчин цагаантны талд урвасан хойно л туршлагаар мэдэж авлаа. Уг нь анхандаа давгүй байсан юм. Партизаны төв, Лазотой холбоо барьдаг байлаа. Николаевск тийш хөдлөв өө. Эргэн тойрон цагаантан, хаашаа ч явах газаргүй. Тэсэх арга байхгүй, байлдъя гэхэд бас хүчээ бараад байсан юм сан. Тэгтэл Тряпицын цагаантны штаб байгаа Марининское тосгонд очлоо. Дэлбэгчтэй хоёулхнаа чарганд суугаад очсон юм. Харуулын цэрэг зогсоогоод: «Зогс! Хэн бэ?» гэхэд нь Тряпицын чарга дээрээ босож зогсоод: «Амар мөрөн дээрх Николаевскийн Улаан фронтын жанжин Тряпицын байна!» гэж хариулжээ. Харуулын цэрэг сүрдээд буугаа унагаахад нь Тряпицын штабт нь давхиад ортол цагааны офицерууд цай ууж, зөвлөгөөн хийж байсан гэнэ. «Та нар Тряпицыныг эрж сураад байдаг бил үү? Би Тряпицын байна» гэж хэлснээ нагаан буугаа гаргаж ширээн дээр тавиад «Та нар ч бас буугаа тавь. Ярьцгаая» гэж гэнэ. Цагаантнууд буугаа гаргаж тавиад, чухам юу болсныг мэдэхгүй сууцгааж байж. Цай өгөхөөр нь ууж. «Танай цэрэг хаа байгаа юм бэ?» гэж цагааны офицеруудыг асуухад нь «Одоо гараад танай цэргүүдтэй ярихлаар минийх болно» гэж хэлж гэнэ. Цэргүүд ан завсар болгоноор харж, цонхоор цухалзаж, пулемётоо чирч авчирч, зэвсгээ хаялж байжээ. За тэгээд Тряпицын цагаан цэргийн дарга нарт: «Эндээс явцгаа! Хүч миний талд байна. Та нар тэртэй тэргүй партизаны гарт үрэгдэнэ» гэж хэлчхээд, гарч чаргандаа суугаад буцаж дээ. Гурван километр хэртэй явахдаа араас нэхэх, буудах болов уу гэж бодож байж. Тэгтэл дажгүй. Цагаан цэргийн дарга нар тэр дороо юм хумаа төхөөрөөд зугтсан байна. Цагаантанд үнэнч зарим цэрэг хамт зугтсан юм. Хувьсгалт үзэл санаатай нь бүх зэр зэвсэг байлдааны хэрэгсэлтэйгээ манай талд орж ирсэн гэхэд нь

	— Цэвэрхэн ажиллажээ! гэж Епифанов өгүүлсэнд

	— Тряпицыны нарийн бичгийн дарга гэх үү, штабын дарга ухаантай Нина гэж хүүхэн байсан юм. Ам хэлтэй, их хутгаач, зальтай хүүхэн сэн. Тряпицыныг коммунистуудаас, зөвлөлт засгаас салгах гэж их битүү, овжин ажиллаж, дээрэм тонуулын замд хөтөлж байсан юм билээ. Элдэв муу юмтай нөхөрлүүлдэг болж... Тряпицын дээр есөн шидийн амьтан цуглах болжээ. Лапта гэж хятадаас хулгайгаар бараа авчирдаг, архи дарс худалддаг этгээд бас ирж нийлсэн юм даг. Муу нохой чинь урвагч байсан юм! Калмыковын албанд зүтгэж яваад, сүүлдээ партизаны талд орсон дүр гаргаж л дээ. Анхандаа хумсаа нууж, итгэл олж авсан байна. Николаевскийг орхиж явах болоход дээрэмчний тар нь танигдсан даа. Манай партизаны нэр төрийг бузарласан өгөр новш! Биднийг амиа хайрлахгүй байлдаж явахад манай партизаны орон гэрийг Лапта хоосолсон. Бас Тряпицыны толгойг эргүүлсэн... Эсвэл анархист ааш нь хөдөлсөн юм уу бүү мэд. Ямар ч гэсэн биднээс урвасан... гэлээ.

	Касимов огцомхон босож, шандаслаг хуурай гараар хөлс чийхарсан духаа арчаад,

	— За явна байгаа. Нар дээр гарчихлаа гэлээ.

	Олигтой ярьж чадсангүй. Юм асуухад Касимов огт дуулаагүй юм шиг хариу үл хэлнэ. Касимовыг бут сөөгийн дундуур могой мэт мурилзан түргэн явж одоход комсомолчид сэтгэл нь үймэрсэн хүнийг улам үймрүүлэхийн нэмэр гээд гүйцэж очсонгүй.

	Залуучууд хоорондоо: Касимовыг нэг орой урьж юм яриулъя, харав уу даа, хөөрхий, сэтгэл нь бүүр хөдөлж орхижээ... Тийм их юм үзэж өнгөрүүлнэ гэдэг амаргүй... гэлцлээ.

	Круглов шуурганд унасан дархи модны дэргэд дахин саатаж зогссоноо Касимовын хойноос гүйж очив. Бусад нь хүрч очиход Касимов

	— Зүйтэй байна. Эндхийн модны үндэс гүн биш. Нэг талаас үндсийг нь тас цавчаад, нөгөө талаас нь чангаа. Бид бас тэгдэг байж билээ гэж ярьж байв.

	Тосгоны дэргэд хүрээд Касимов бүүр салж явах гэснээ гэнэт эргэн ирж, комсомолчдыг гунигтай ч юм шиг, гомдолтой ч юм шиг хараад

	— Ийм л байна даа, эрхэм нөхөд минь! Энэ нутгийн хаагуур ч явсан хөрс шороонд нь партизаны цус шингэсэн юм шүү. Бид байгаагүй бол та нар ч энд ирэхгүй байсан сан... гэлээ.

	Ингэж хэлчхээд, агнасан нугасаа санжгануулан одов.

	Маргааш нь Андрей Кругловын саналаар мод цэвэрлэх ажилд шинэ арга хэрэглэсэн нь: комсомолчид модны оройг олсоор оосорлоод, хүчит салхины адил огцомхон хүчтэй дугтран, модыг үндэстэй нь булга татаж унагаах болжээ.

	Тосгоноос барилгын газар тийш тайгын дундуур анхны зам гарахад түүнийг улаан партизаны өргөн чөлөө гэж ёслол төгөлдөр нэрлэх болжээ.

	Нам гүм шөнө болж, майхант хүрээнийхэн цөм унтаж байтал гэв гэнэт бүгчим тогтуун агаар тэсэрч, тэнгэр хага хага үсрэх шиг боллоо.

	Тэнгэр нижигнэх чимээ майхны дээрээс, унтаж байгаа улсын толгой дээрээс буухад бүгд цочин сэрээд, чухам юу болж байгааг ойлгохгүй алмайран харанхуйд бие биетэйгээ мөргөлдөв. Хүрээний дээгүүр салхи хуйлран, майхны хормойг дэрвэлзүүлнэ. Аянга нирхийж, тахирласан зурвас цахилгаан гялсхийж, тэнгэр үнэхээр хагарч байгаа юм шиг болохыг майхны амаар бүгд харжээ. Тэр дорхноо уул хад нурах чимээ дуулдав.

	Аянгын дуу дахин нижигнэж, нүд гялбам хөхөмдөг цагаан өнгөт цахилгаан тэнгэрийг зуран зүсэж, хурц үзүүрээрээ газар шаав.

	Аянгын чимээ намдахад бүгдийн дотор онгойж, амьсгаа авлаа. Гэтэл тэр бол догшин сүрт байгаль дэлхий айх мэт тоглоомоо эхлэхийн өмнө хүчээ сорьж үзэж байгаа эхлэл төдий байсан юм санж. Байгаль үнэхээр догшрон галзуурав. Хөхөмдөг гялбаа тэнгэрийг тасралтгүй зуран зүсчхэж, мод, жодгор майхан, гүйлдэж яваа нүцгэн шахуу хүмүүсийг агшин зуур гэрэлтүүлнэ. Цахилгаан гялсхийх тоолон залгаагаар тэнгэр чих дөжрөм тас нясхийж, газар дэлхий доргиж, юу юугүй дээрээс нэг их нүсэр юм дарж унах гэж байгаа юм шиг болоход хүн өөрийн эрхгүй хүзүүгээ нугдайлгаж, биеэ хураана. Лилька өдөн дэрээр толгойгоо битүүлээд хөхөмдөг дөл майхан дотор тунарах тоолон хангинатал чарлан уйлж, Катя Ставрова харин ёстой бах нь ханаж, жижиг хамраа дээш нь өргөөд

	— Дуутай бороо сүртэй еэ!Ай мөн сайхан аа! гэж үглэв.

	Гэтэл аянгын дуу тасралтгүй нижигнэж, цахилгаан нүд гялбам гялс гялсхийж, хурмаст тэнгэр хүчээ хөвчлөн байхад Катя ч гэсэн цуцлаа.

	Салхи дахин огцом огцом шуугьж, цахилгааны гялбаанд алсын уулын цаанаас нүүгэлтэн байгаа лүглэгэр хар юм харагдав. Бөөн хар үүл тэр даруй тэнгэрийн тэн хагасыг хүжлэн бүрхэж, түргэн зуур наашлан айсуй. Салхи улам ширүүсэн, агаарыг тунгалагжуулж, цаг өөр болохын дохиог авчрах мэт ажээ. Епифанов эвшээлгэж

	—  Одоо дуусах нь шив. Унтъя гэж хэлээд майхандаа орлоо. 

	Гэтэл ширүүн салхи майхны нь даавууг дэрвэгэнүүлэн, нэг гадсыг нь суга татаж, суларсан хормой нь дарвуул мэт хүлхийв. 

	Валька Бессонов хүлхэлзэн байгаа дарвуулаас зуурч:

	— Авраарай, нисэх нь байна! гэж хашхирлаа.

	Комсомолчид майхнаа бөхлөхөөр ухасхийлдэж, цахилгаан гялс гялсхийхэд булчин нь зангирсан гар, тонголзох нуруу, сэтгэл хөөрч инээмсэглэх царай нь гэрэлтэн харагдана. Тэдний толгой дээгүүр аянга тасралтгүй нижигнэсээр байлаа.

	Лилька майхнаасаа гараад, хар тэнхээгээрээ орилж байв. Тэмцэх учрал тохиолдсонд хөлчүүрсэн мэт хөөрөн, сэтгэлээ үзүүрлэсэн Тоня тамир муутай гараараа дарвуулаас зууран, салхитай тэмцэлдэв.

	Тэр завсар салхи улам улам ширүүсэж, бараан үүл улам ойртов... Тэгснээ тэнгэр цооров уу гэмээр, дээрээс ус цутгаж эхэллээ. Бороо гэхэд бороо гэхийн аргагүй, хувингаар асгаж байгаа юм шиг нэл их ус тасралтгүй асгарч, ганцхан хормын дотор бүгд усан хулгана болтлоо норжээ.

	Сандран үймэлдэж эхэллээ.

	Хүн бүр аль гарын дор дайралдсан юмаа өмсөөд, чемодан сав, гутал хувцас, хөнжил дэвсгэрээ уснаас зайлуулж эхлэв. Нэгний нь майхан салхи усны их түрэлтийг даахгүй, орогнож байгаа улсынхаа толгой дээрээс нурж унахад уурсаж уцаарлан хараал зүхэл тавих сонстоно. Комсомолчид аргалах арга чарга мухардаад, майхны зотон даавууг дэлгэн нөмөрч, бөөгнөн суугаад, уурлах нь уурлаж, наргиж наадах нь наргив. Норсон зотон даавуу дардайж, бие хайран, хажуу хавирганаас салхи нэвт үлээж, доогуур нь ус шорчигнож, пүл пүлхийнэ.

	Дээрээс үргэлж ус цутгаж цахилгааны гялбаа аадрын нэл усан хөшгийг арай ядан нэвтэлж, шар ногоон өнгөөр будна. Аянгын чимээ намдах завсар чөлөөгөөр мөрний тэндээс аймаар шинэ чимээ дуулдах нь үргэж цочсон Амар мөрөн оволзон шуугьж, эргээсээ хальж, хөөс цахруулан тургиж байгаа ажээ.

	Барилгын удирдагчдын байрласан чиргүүл онгоц муухай чийхран шажигнаж, долгионд дайвалзана. Морозов сэрээд хэдэн минут чагнавал аянгын дуу нижигнэхийн завсар чөлөөнд мөрний ус тавгүй дүнгэнэх нь тодхон дуулдав. Морозов дуутай бороонд дуртай болохоор цахилгаан гялс гялсхийж, өрөөний доторхыг гийгүүлэхийг сонирхон ажиглаж байснаа «Ажлын хэсгийг ус авч, ажил хийхэд хэцүү болно доо» гэж сэтгэл түгшин бодов. Тэгснээ «Ачаа! Мөрний хөвөөнд ачаа бараа бий!» гэж санамагц босон харайж, санд мэнд хувцаслалаа.

	Тавцан дээр Вернертэй мөргөлдөв. Цахилгаан гялсхийхэд Вернерийн сэтгэл тогтож ядан бухимдсан царай нь үрчгэнэж мурийсныг харлаа.

	— Сүйд боллоо... Хамаг юм сүйд боллоо! гэж Вернер толгойгоо тэврэн халагласанд Гранатов хажуугаас нь

	— Үүнийг ч хүн аргалах аргагүй дээ. Мөрний ус хэчнээн түргэн дээшилж байгааг харав уу гэлээ.

	Морозов уруулаа хазлан зогсов. 

	Байгалийн ийм гамшигтай тэмцэхэд үнэхээр хэцүү. Ачаа бараа сүйдвэл ёстой баларч гүйцэх нь тэр! Яаж аврах вэ? 

	Морозов Гранатовын цувнаас шүүрч аваад

	— Тэгнэ байх аа! Цуваа аль, бушуул! Тийм байх ёсгүй! гэж түс тас дуугарчээ.

	Морозов дамнуурган шатан дээгүүр торж бүдчин, халтирч гулсан гүйж гараад, норж хөөсөн шигдэмхий элсэн дундуур майхант хүрээ тийш гүйлээ. Аадрын ус цувны резин, саравчтай малгай, хүзүүг нь хайр найргүй шавхуурдана. Малгай нь бөөн хүйтэн нойтон даавуу болжээ. Цув байгаад нэмэр болохгүй, захны нь завсраар цамцан доогуур ус урсан орно. Гутал нь норж, элс шавар шавж наалдаад, хөл нь даагдахгүй болжээ. Гэвч Морозов хэржигнэн амьсгаадаж, хүзүүгээ нугдайлгаад, гүйсээр байлаа. Цахилгаан цахилж замаа олоход нь тус болно. Хүрээнд хүрч очиход майхны оронд бөөн бөөн даавуу овойж, шовойж, юм бүхэн усанд автаж, дүрсээ алдаад, танигдахгүй болсон байжээ. Морозов хамгийн наад захын майхны хормойг сөхөж

	— Хүүхээд! Суурь машин! Мөрний хөвөөн дээр суурь машин бий шүү, комсомолчид аа! Суурь машин усанд автах нь! гэж хашхирав.

	Майхнууд амилж, зотон даавуу хучлага ярагдаж, айсан царай цухалзлаа.

	— Мөрний хөвөөн дээр суурь машин байгаа! Суурь машин усанд автах нь байна шүү! гэж Морозов майхнаас майхан дамжин, хучлагын доогуур толгойгоо шургуулан хашхичиж явлаа.

	Түүний дууг өөр хүмүүс түрж

	— Цемент яагаа вэ? Цемент!

	— Зарам будаатай хайрцаг яана!

	— Гурил яана! гэж хашхиралдахад

	— Бас мотор! Мотор! Мотор! гэж Пашка Матвеевын орилсон нь олноос тод дуулдлаа.

	Андрей Круглов гол тийш ухасхийв. Түүнийг усан дотуур туучин, нойтон шавар дээр халтирч гулсан, мөрний хөвөөнд очиход тэнд хэдэн арван хүн бужигнаж, Коля Платт усанд автсан моторын дэргэд бүсэлхийгээрээ татсан усанд зогсоод

	— Аль вэ, нөхөд өө! Бушуулаарай! Золигийн ус бүгдийг нь авчихжээ! гэж хашхирч байв.

	Мөн тэнд резин гуталтай, юүдэнт цувтай өндөр гулзгай Вернер байх суух газраа олохгүй, мөрний хөвөөгөөр элс зууран нааш цааш шогшиж, усанд сүйдэж байгаа эд баялгаа арга тасарсан янзтай харж байв.

	Гангархаг бэл өөд комсомолчид унаж тусан, уралдаж хөөцөлдөн, улам улам нэмж ирсээр байлаа. Хэн ч захирч тушаасангүй, хэн ч юу хийхийг асуусангүй, хийх ажил хэн бүхэнд тодорхой, хэл амаа билүүдэж байх цаг биш байжээ. Эргийн дээд талаар хүн суудаг саравч бий. Суудаг улс нь юм голохыг мэддэггүй, учир мэдэх комсомолчид. Тэд бас мөрний хөвөөнд хүрч иржээ. Тэгээд бүгдээрээ төмөр хоолой, суурь машин, хайрцагтай, шуудайтай ачаа барааг үүрч, чирч, өргөж дамжлан, саравчинд оруулж, гадаа нь овоолов. Эгц огцом, шавартай эрэг өөд өгсөхөд халтиран унаж, шаварт шигдэж зууралдах боловч хэн ч орхиж явсангүй.

	Комсомолчид сүүлд нь урьд шөнийн явдлыг ярилцахдаа хэн юу хийснийг ялгаж мэдэхгүй байжээ. Морозов Епифановтай хайрцагтай юм дамжлан зөөж явахыг зарим нь харсан байж. Гэтэл мотор дээш нь чирч гаргасан Бессоновын бригадынхан Морозовыг бидэнтэй хамт байсан гэнэ. Бас ууттай цемент зөөж явсан Катя Ставрова, Морозовыг надтай хамт бүтэн цаг цемент зөөсөн гэнэ. Тийнхүү Морозов нэг зэрэг газар болгон байсан юм шиг болжээ. Морозов бас усанд автсан багаж хэрэгслийг аврах гэж хувцастай чигээрээ усанд ухасхийж ороход бусад хүн дагаж харайлдан орсон юм.

	— Зоригийг бадруулах романтик энэ гараад ирлээ. Адал сонин явдалд дуртай хэн байна? Аль вэ, наашаа хүрээд ир! гэж Морозов комсомолчдод хашхирч байжээ.

	Тарас Ильич ажил ид буцалж байхад мөрний хөвөөнд ирж, цахилгаан гялсхийх зуур гэрэлтэн харагдах тэр сүртэй болоод аймаар дүр зургийг дэвсэг дээрээс харж зогслоо. Тэгснээ туранхай бие нь эргийн дээгүүр сүүтгэнэж байгаад далд орохыг Гриша Исаков ажиглаад, «хувцсаа хатаахаар явах шив» гэж урам хугаран боджээ. Гэтэл Гриша нэг цагийн дараа мөрний хөвөөнд Тарас Ильичтэй мөргөлдөв. Тарас Ильич уухилж аахилан нулимж тургин, цахилгаан тоног төхөөрөмжтэй хайрцгийг уснаас гаргаж явах зуур тэнгэр өөд толгой дохиод

	— Та нарт уурлаж байгаа юм! гэж хашхираад инээмсэглэсэн нь тоглосон юм уу, үнэнээсээ хэлсэн юм уу, алин болох нь мэдэгдсэнгүй.

	Тоня Васяева саравчинд Сергей Голицынтай мөргөлдөв. Сергей шороон шалан дээр хөл нүцгэн зогсоод гутлынхаа усыг асгаж байжээ. Амрах хувцсаа хатаах цаг бишийг Сергей мэдэж байсан боловч энэ их салхитай аймшигт азарган бороон дунд нойтон хувцастай, ус дүүрсэн гуталтай зогсох нь даанч хэцүү байжээ.

	Тоня ууттай юмаа буулгаж, амьсгаагаа дараад

	— Дулаацаж байна уу даа? гэж эелдэгхэн дуугарав. 

	Сергей тэртэй тэргүй өөртөө уур хүрээд байж байтал яг ийм үхээнц дорой байхад нь бүсгүй хүн дайралдсанд бүүр шатаж,

	— Замаас зайл! гэж амандаа үглээд, бүсгүйн өмнө ус нэвчсэн гадуур цамцаа сэгсрэв

	Тоня өөрөө юу ч үгүй норсон болохоор ус үсэрснийг мэдээгүй боловч Сергейн муухай аашлахыг мэдэж, ажил хийхийн оронд саравчинд нуугдаж байгааг нь ойлгоод,

	— Арчаагүй амьтан. Аав ээж дээрээ очиж, пийшин дээр хэвтэж байвал таарна гэж жигшин хэлээд гарч одов.

	Сергей саравчнаас гүйн гарч, голын хөвөө дээр очиж, ажилд улайн зүтгэж байхдаа Тоняг дайралдвал ичээж, нүүрийг нь халаах юм сан гэж үргэлж бодож байлаа. Харанхуй шөнө ийм олон хүн үймж бужигнаж байхад аадар бороон дунд дахин дайралдах найдлага бага байжээ.

	Азарган бороо шаагин нүүр нүдгүй гуядсан хэвээр бөгөөд газрын хөрс хэрээс хэтэртэл ус чийг зууж, зууралдсан шавхайнаас хөлөө татаж авахад бэрх болов. Салхины эрч буурахгүй хүйтэн долгион эргийг долоож тэнгэрээс ч ус цутгаж, голын эргээс ч ус хальж, уулын ам, сархиаг нугачаа бүрээс өдий төдий горхи Амар мөрнийг зорин тэмүүлж, Амар мөрөн урхирч хүрхрэн бургилж даргилан эргээсээ халив.

	Хэдэн саравчинд ачаа барааны тэн хагас нь ч багтсангүй. Үнэтэй чухал суурь машиныг гадаа ил тавьжээ. Коля Платт дэргэд нь уруулаа хэмлэн хавчганана.

	Тэгэхэд л суурь машин, ачаа барааг бүтээхэд майхнаа ашиглах нэг сайхан бодол Клавагийн толгойд төржээ. Усан хулгана болтлоо норж, шавар шавхай болсон хөл нүцгэн Клава унаж тусан, аахилж уухилсаар хүрээнээс майхны нүсэр зотонг хуйлан чирч авчирлаа.

	Клава саравчийн дэргэд ирээд, халтирч, өндөр эрэг дээрээс унан алдтал нэг хүн шүүрэн авч тогтооход хэн тэгснийг хараагүй боловч гарын нь хөдөлгөөнөөр таньж, санамсаргүй тэврүүлсэн тэр чигтээ хэсэг зогсож, алжаасан баярласан хоёр зэрэгцэн нүдээ анив.

	Цахилгаан гялсхийхэд Кругловын нойтон, сэргэлэн царайг Клава харлаа. Круглов нь энхрий ялдамхан мишээн инээмсэглэж байгаа Клавагийн нойтон царайг олж харжээ. Аянга нирхийхэд Клава агшин зуур хамаг биеэрээ Кругловт наалдаж, нойтон цамцанд нь нүүрээ нуув. Бороо цутгасаар байлаа. Клава огцомхон зайлж

	— Баярлалаа, Андрюша! гэж хэлчхээд зотон даавууг дааж ядан бөгтийж, цааш гүйн одохдоо ганцаараа аяархан инээж явжээ. Кругловт хэдийний сэтгэлтэй болсон Клава янаг хайрын сэтгэл баяр баясгалангүй ч байж болно гэдгийг мэдэхгүй гэнэхэн байжээ.

	Хөшиглөн бараагнасан борооны цаанаас үүр хаяарахгүй удаж удаж, сая нэг үүр цайж, бүүдгэрхэн өглөө болоход салхи бороо хэчнээн их сүйд хийсэн нь харагдлаа. Бараг бүх майхан салхинд ойчиж, үлдсэн хэд нь далайд сүйдсэн хөлөг онгоцны сэг мэт уснаас цухуйна. Эргийн дээд талаар, саравчны завсар зай, гадаа гудамжинд хайрцагтай юм, мотор, суурь машин, баглаа олс, татлага, уут, төмөр хоолой овоолжээ. Зотон даавуу дор тийм гэх дүрсгүй юм архайж дархайх нь мотор, суурь машин гэж мэдэгдэнэ. Саравч халуун усны байшинд хайрцаг, нойтон уут овоолжээ. Цементийн тоос бужигнаж, шал дээр цементэн зуурмаг бий болжээ.

	Мөрний хөвөөн дээр ажил үргэлжилсээр л. Үхтлээ ядарсан хүмүүс бүсэлхийгээр татсан усан дундуур, төмөр хоолой чирч, тэдний эргэн тойрон булингартай ус хөөс цахруулан даргилна. Хүмүүс салхи борооноос нүүрээ хаацайлах гэж толгойгоо гилжийлгэн, усны ёроолоор төмөр хоолой тэмтэрч, үзүүрээс нь өргөж, гүвээ өөд чирэхдээ биеэ жаахан дулаацуулахыг хичээнэ. Тэгээд дахин тонгойж, шавранцар эргээр доош гулсан бууж, тийнхүү мөс шиг хүйтэн усанд зуунтаа умбана... 

	Тэдний дунд шөнөдөө цонхийж зэвхий царайлсан Гранатов байлаа. Нарийхан гар нь бээрч хөрөөд, сорви нь улаан хүрэн могой мэт тодорчээ.

	Хажууд нь Тоня хөмхий зуун ажиллаж байлаа. Тоня эмэгтэй хүний дааж давшгүй хүнд ажлаас явахыг хэрхэвч зөвшөөрсөнгүй. Үе үе тэнхээ алдарч, тэр дороо унаад унтмаар санагдах боловч биеийн алжаалыг сэтгэлийн зоригоор давж, нүд нь омог бардам гялалзана. Тоня Гранатовыг итгэл дүүрэн бахдан харж, энэ шөнө түүний дэргэд журмын сайн нөхрийн ёсоор зэрэгцэн зогсох эрхийг олж авсан шиг санана.

	Комсомолчид хоолны газар, контор, халуун усны байшин, хар тааз, өвсний пингээр дүүрч, зарим нь бүтэн үлдсэн майханд толгой хоргодох гэтэл хүйт нойтод тэсэж чадсангүй, өөр орон эрэх хэрэгтэй болжээ.

	Коля Платт нарын зэрэг механикчид суурь машиныг үзэж, арчиж цэвэрлэв.

	Круглов монтёруудтай хамт цахилгаан тоноглолыг шалгаж хатаав.

	Мужаан нар бүсгүйчүүдийг дайчлан, тэдэнтэй хамт хоолны газар норсон хайрцагтай хадаасыг асгалаа. Хадаас бол аварч хамгаалбал зохих зүйлийн дотроос хамгийн чухал нь яасан ч биш тул тэднийг загнаж зандарч, хөөж туусан боловч мужаан нар санаснаараа зүтгэж

	— Зэвтэй хадаасаар ажил хийснээс үхсэн нь дээр. Та нар өөрснөө ажил хийхээрээ мэднэ гэжээ.

	Бүсгүйчүүд хуурай дулаан газар орсондоо баярлаж, оймс, бошинзоо тайлж өлгөөд, пальто хөнжил нөмөрч, норсон хадаасыг хөгжилтэй арчицгаав.

	Морозов тосгоны дундуур гуйвалзан явсаар чиргүүл онгоцонд хүрч, дамнуурган шатаар алгуурхан сажлав. Өрөөндөө ороход цэвэрлэгч хүүхэн дусаал дуссан шалыг арчиж байлаа.

	— Ямар ч гэсэн давлаа шүү! гэж Морозов сөөнгө дуугаар өгүүлээд, цэвэрлэгч хүүхэнд саад хийхгүй гэж хаалганы хажуугийн орны захад хана түшин хажуулснаа нэгэн минутын дараа унтаад өгчээ.

	Цэвэрлэгч хүүхэн гутлыг нь тайлах гэтэл усанд норж хөөсөн гутал нь тайлагдсангүй. Морозовыг хөнжлөөр хучиж орхиод, сэмээрхэн гарлаа.

	Үд дундын хэрд тэнгэр цэлмэв. Хөшиглөсөн бороо дорно зүг арилж, хойноос нь өнгө орсон тэнгэрээр зөөлөн цагаан үүлс хөвөлзөв. Зуны халуун нар нойтон мод, нойтон байшин, нойтон газар, нойтон хүмүүсийг ээлээ. Үхтлээ ядарсан, нойргүй хоносон, даарсандаа бэмбэгэнэтэл чичирч уцаарлан байсан залуучууд тэр бүх зовлонг хэдийхэн завдаа мартсаныг бүү мэд!

	Ирээдүйн хотын нойтон хувцастай иргэд хашхиралдан шуугьж, инээлдэж наадан, гадагш асгаран гарлаа. Хашаа хайс бут сөөг дээр дэлгэж тавьсан өмд, цамц, хөлийн ороолт, хөнжил гудас эрээлжлэн харагдана. Байшингийн шат довжоон дээр савхин гутал, ботинк, туфли, шаахай ярайтал эгнүүлэн тавьжээ. Залуучуудын нүцгэн нуруу наранд алтлаг өнгөөр гялалзана. 

	Тэгтэл гэнэт:

	— Усанд орцгооё! гэсэн уриа гудамжаар нэг хангиналаа.

	Шавар шороо, гурил, цементтэй хутгалдсан залуучууд урьд шөнийн бороонд зутарсан, зүдэрснээ даруй мартаж орхиод, пүл-пүл пүл-пүл! хийтэл усанд харайлдан оров. Ус булингартай хүйтэн боловч шавар шавхайг сайхан угааж арилгахын сацуу алжаалыг бас хамт угаан арилгах шиг санагдаж, илчит залуу бие тэр дорхноо халж, сэтгэл сэргэн, аянга цахилгаантай азарган бороо цутгасан, нойргүй хоносныг юман чинээ бодохыг больжээ! Чухал ачаа бараагаа нэгэнт аварсан. Майхныг дахиж босгоход ядах юмгүй. Унтах бол хэзээ ч унтаж амжина... Ямар ч гэсэн Амар мөрөн үзэсгэлэн төгс, Алс Дорнод хязгаар сайхан нутаг юм даа! Аадар бороо ч аятайхан болж, нэр төртэй сайхан ажиллацгаалаа. Наанадаад ийм айх мэт сүртэй аянга цахилгаан, аадар бороог үзэхийн тулд энд ирэхэд ч яах вэ дээ! гэж бодогдоно.

	Катя Ставрова өглөө эрт сэрэв. Өглөөний жавар бүгчим майханд завсар заалхай болгоноор сийгж майхны амаар сэтгэлд зохист сайхан гэрэл тусаж, ой тайгын үнэр анхилна.

	Катя босон харайж, шалавхан хувцаслаад, майхнаас гулсан гарснаа өглөө эрт агаарын цэвэр цэнгэг, ой тайгын үзэсгэлэн сайхныг бахдан дуу алдав.

	Мандах нарны улаан туяа өтгөн навчийг нэвтлэн тусаж, Амар мөрний тэндээс сэв сэв үлээх сэрүүн салхины аясаар навчис ялимгүй чичрэн гялс гялсхийх нь амьд амьтан мэт санагдаж, хилэн эрээн эрвээхэй навч дамжин нисэж, урт хошуугаа цухуйлган, эмзэгхэн далавчаа нэг эвхэж, нэг дэлгэнэ. Катягийн хөлд урт сахалтай хар цох мөлхөж явснаа Катягийн шаахайг харж, хэсэг дүнгэнээд, хар далавчаа дэлгэж нисэн одоход Катя хойноос нь харвал тэр цох урт сахлаа сэрвийлгэн босоогоороо нисэж явах шиг санагдав.

	Тайгын тэндээс гишүү хугарах, навч сүрчигнэх, шивгэнэх мэт чимээ дуулдав...

	Катя гараа алдлан нэг сайн суниаж, амьсгаа авлаа. Хуучин их чөлөөнд лангууны ард зогсож, дуусдаггүй өргөст хэмх худалдаж, бас нөхөртэйгөө шөргөлцөлдөж байсан Катя энэ мөн гэхэд одоо хэн үнэмших бил ээ?

	Катя илжирсэн хуучин навчис, нялх ногоо, хуурай мөчир дээгүүр гэтэн алхалж, хүрээнээс алхам алхмаар холдоход ой тайга тал талаас нь хумин хүрээлж, чих нь хөвчийн учир битүүлэг шивгэнэх яриаг сонор соргог сонсоно.

	Катя шүүдэр бууж норсон гялгар навчийг барилан үзэж, хөвдөрхөг дов сондуулын дээрээс тонгойж, хичээнгүй зүтгэлт шоргоолжны замыг модоор таглан өдөж тоглов.

	Салхинд унасан лут том модыг Катя ажиглан харлаа. Урьшсан үндэс нь эрвийж сэрвийж, орооцолдон зангирсан байх бөгөөд газрын хөрсөнд гүн ороогүй, өнгөн талаар нь салаалсан хавтгай маягтай байх ажээ. Тийм болоод хүчит салхинд тэсэж тогтдоггүй байж шүү! Круглов бас модыг салхитай адил шууд үндэстэй нь булга татдаг. Нэг модыг долоо найман хүн чангааж байж унагана. Салхи мөн хүчтэй еэ! Тэгээд урьд шөнө ой тайга шуугьж салхи исгэрэн, мод унаж тачигнах шаржигнах чимээ гарч үндэс нь тасран битүү түн танхийж байсныг Катя санаж, бие нь арзасхийв.

	Катя босоогоороо хатсан модны хувхай мөчрийг барьж үзлээ. Хөөрхий зайлуул, амьд байхыг хүссэн ч нарны гэрэл олдсонгүй дээ.

	Эрвээхэй нисэж өнгөрөхөд үргээхгүй гэж байрандаа амьсгаа даран зогслоо.

	Хажуу талд зайдуухан мөчир хугарах чимээ гарахад Катягийн нүд их болж, тайгын бүрэнхий өөд бүлтэлзэн харахдаа: одоо тэр өтгөн ширэнгийн цаанаас сарталзсан үнэрч хамартай хүчирхэг салаа эвэртэй дорно зүгийн гоо бүсгүйн нүдтэй, үзэсгэлэнт цоохор буга дүүлэн гарч ирэх болов уу гэж хүлээв.

	Катя цааш явахдаа буга гарч ирээгүйд харамсаж, гомдсон ч үгүй. Ер нь юм бүхнийг үзэх цаг олдоно. Буга баавгай, аягүй бол бар ч дайралдах биз... Энэ ой тайгын эзэн нь Катя өөрөө мөн. Тайгын хамаг нууцыг нээх болно... 

	Катя ойн цуурай сонсох гэж

	— А-у-у! гэж хашхирсанд хаанаас дуугарч байгаа нь мэдэгдэхгүй тэртээ холоос өөр болсон нэгэн дуу хариуллаа.

	Толгой дээрээс мөчир унав.

	Ямар нь мэдэгдэхгүй нэг шувуу дуугарлаа.

	Катя нялх мөчир тастаж авав. Чийгтэй навч, холтосноос нь ер бишийн хурц сайхан үнэр анхилна. Гагцхүү урин хаврын цагт, гайхалтай сэрүүн тунгалаг өглөө, үл таних аглаг ойд л ийм сайхан үнэр байдаг биз ээ. Катя анхилуун үнэрт мөчир дунд нүүрээ хийж, тэр сайхан үнэрийг шуналтай үнэрлэн байснаа гэнэт дуу аялж эхлэв. Ганц өөртөө зориулан сонстох төдий аяархан аяллаа.

	Хүрээлэн байгаа ой тайга чих тавьж бодлогошрон чагнах мэт санагдахад Катя ганц өөртөө зориулан дуулахаа больж, бүрэлзэн харагдах ширэнгэ, нарны хурц туяанд гялалзах навчис, тэрэлжийн нахиа найлзуур, хөвдөрхөг дов сондуул, жигүүртэн шувуу, энүүхэн дэргэд нь юм уу, эсвэл тэр цаана, хэдэн алхмын зайд модон дунд нуугдан байж болох цоохор бугад зориулан ая барих мэт чанга дууллаа.

	Катя бодож санасан юмгүй, аль амандаа орсон дууг дуулсан нь байлдан дагуулагчийн үгтэй нэгэн зэрлэг аялгуу байжээ... 

	Гэнэт дороо зогтусав.

	Урдхан талд нь мөчир тачигнаж, нүсэр алхаатай амьтан шав шав алхлах нь тодхон сонстов.

	Буга уу? Баавгай юу? Бар уу?

	Катя айсангүй. Нээрээ айгаагүй юм шүү. Барын улбар шар нуруу зэрсхийн үзэгдэж, битүү бутан дотроос муурынхтай адил ногоон нүд гялсхийн харагдвал юу хийхээ мэднэ. Дороо хөдлөлгүй зогсоод, Дерсу Узалын хэлдэг үгийг хашхирна: «Тайгад газар мундахгүй. Манай чамд гэм хийхгүй, Яв, Яв!» гэж хашхирна. Харин сайн нөхөртөө үг хэлж байгаа юм шиг хөгжилтэй сэргэлэн л хашхирах хэрэгтэй. Тэгэхлээр араатан зайлаад явна. Жаахан айх юм уу, их айж ч магад. Гэсэн ч араатан мөрөөрөө яваад өгнө... 

	Катя хажуу дахь хус модыг тэврээд хүлээлээ. Тэр мөөг, модны шүүс анхилсан наалдамхай хусыг Катя хань татжээ. Амьд явахад ийм сайхан байхад юу юуны тухад хүрээгүй байж ингээд үхэх учир байхгүй... «Тайгад газар мундахгүй. Манай чамд гэм хийхгүй, яв!» гэхлээр араатан яваад өгнө... Тэр завсар хуурай гишүү тачигнаж, хөвд шал пулхийж, мөчир ярагдах чимээ улам ойртлоо. Зүрх нь пал палхийж, санчгийн нь судас чичирлээ... «Тайгад газар мундахгүй...»

	Дархи модны цаанаас эхлээд өндөр үстэй малгай, утаа баагьсан ганс цухуйж, түдэлгүй ноорхой хувцастай, шавар наалдаж хатсан усны гуталтай, шүдгүй амныхаа завжинд гаанс зуусан өвгөн гарч ирлээ.

	— Сайн байна уу, өвгөн ах аа! гэж Катя хашхирсанд

	— Сайн, сайн уу, бүсгүй минь гэж өвгөн хариулаад, Катяг толгойноос хөлийг хүртэл шинжин ажигласаар алгуурхан дөхөж ирэхэд нь Катя бас ажиглавал энэ тосгоны хүн биш байв.

	— Өвгөн ах та хаанаас ирэв? гэж Катяг асуухад тэр өвгөн хөмсгөө өргөн, Катяг ажигласаар байх бөгөөд нүдэнд нь хөгжилтэй гал гялалзах боловч инээмсэглэсэнгүй, яаралгүй төв дуугаар

	— Ой тайга уудам, явах газар мундахгүй... Тайгад ан араатан, жигүүртэн шувуу эрх дураараа, хүн ч бас... Тайга аливаа зочныг алаг үзэхгүй хүлээж авдаг юм... Харин хүн тайгыг минийх! гэвэл тайга айхтар өшөө авна... Ээ мөн айхтар шүү! гэхэд нь

	— Тэгвэл та тайгад суудаг юм шив дээ? гэж Катя шүүрс алдан асуув.

	Өвгөний өөрийн нь байдал, жигтэй хачин үг яриа, шарлаж түлэгдсэн гаанс, шавар наалдаж хатсан гутал тэргүүтнийг харваас эрх биш хүндэтгэн бахархмаар. Энэ хүн тэндээс, тайгаас ирсэн, нэг ёсны орос Дерсу Узала мөн болох нь гарцаагүй биз ээ...

	— Чи хаанаас яв аа вэ? гэж өвгөн асуугаад, Катяг бараас халхлах ёстой байсан өнөөх хусны голд гаансаа тогшив.

	Катя өөрийн тухай, барилгын тухай, комсомолчдын тухай дуртайяа бахдан ярьсанд

	— Хүнээс дуулсан гэж өвгөн товчхон хариулаад, Катяг дахин анхааралтай ажиглаж, — Чи нөхөртэйгөө ирсэн юм уу? гэж асуухад Катя дургүйцэн толгой сэгсэрч, бусдын нэгэн адил барилгын ажил хийх гэж ирсэн, чөлөөтэй дураараа хүн гэж омогдуухан тайлбарлан ярив. Өвгөн ажиггүй тамхилна. Ер нь тийм байх учиртай. Тайгын хүн үг дуу цөөтэй биеэ барьж чаддаг, ширүүн дүртэй байх ёстой.

	Катя тайгаас ирсэн анхны хүнийг бахархан шинжиж

	— Та... хаа хүрч яваа вэ? гэсэнд өвгөн чүдэнзээ далд хийж, тамхиа нэг сорж, тосгоны зүг толгой дохиод:

	— Чи өөрөө юунд ганцаар яваа юм бэ? Айдаггүй юм уу гэж илт зэмлэсэн янзтай хэлэхэд нь

	— Юунаас айх юм бэ? Би ер айдаггүй гэж Катя өгүүлэв. Катя худал хэлэх гэж хэлсэн биш, ердөө бараас айснаа мартаж орхисон байжээ.

	— Араатнаас, тайгаас, хүнээс айх хэрэгтэй. Хүнээс л хамгийн их айж яваарай. Хүн гэдэг хамгийн аймшигтай шүү, охин минь чи яваандаа мэднэ. Хүн хүндээ дайсан. Хүн бусдад тус болох гэсэндээ элдэв юм зохиож, барилга барьж, гал асаадаг юм биш, бусдыг хорлох, алах сүйдлэх гэж тэгдэг юм... гэж өвгөн алгуурхан ярив.

	Катя үг сөрж зүрхлэхгүй чагнаж байхдаа энэ өвгөн одоо ой тайгын аймшигт муухай хууль жам, нууц далд ёсыг нээж өгөх нь үү, тэр аймшигт хууль жамыг комсомолчид бид бүгдээрээ өөрчилж, хөгжил баясгалант сайхан ёс жам бий болгох учиртай байх нь уу гэж бодох зуур

	— Та хаана суудаг вэ?.. Тайгад уу? гэж өтгөн шигүү модны зүг толгой сэжин шивгэнэсэнд өвгөн толгой дохиж, гутлаа татаад, шуудайтай юмаа мөрөн дээгүүрээ бөгтрөнгүүт, — Чи залуу сайхан бүсгүй байна. Чамайг өрөвдмөөр байна даа гэж найрамдуухан дуугарахад нь, Катягийн хамаг бие өөрийн эрхгүй чичрэв.

	Өвгөн цааш явахдаа Катяг дуудсангүй. Катя хойноос нь зүрхшээн дагаж, тосгоны зүг сажиллаа. Өвгөн хөлөө зөөж ядан яаралгүй алхална.

	Өмнө нь майхны даавуу цайвалзан харагдахад нь:

	— Та ядарсан байна. Манайхнаар очихгүй юу? гэж асуусанд өвгөн дороо зогсож

	— Чиний нэр хэн бэ? гэж асуухад нь

	— Катя Ставрова гэж хариулсанд

	— Явж бай, Катя! Би чам дээр очно. Оройхон тийшээ уулын сүүдэр унжихын үед очъё. Хүн ард яаж аж төрж байгааг ярьж өгнө... Их юм ярьж өгөмз... Баавгай, шувуу яаж аж төрдгийг ярина... Хүн хүнээ яаж алдгийг ярина... Баяртай! гэж өвгөн хэлжээ.

	Катя хойноос нь харж хэсэг зогссоноо хүрээ тийш гүйж, майхандаа шуугьж ороод, гараа савчин

	— Хүүхдүүд ээ! Та нар намайг хэнтэй дайралдсан гэж санана! Ёстой тайгын хүнтэй уулзсан! гэж хашхирчээ.

	Орой нь өвгөн ирж, түүдгийн дэргэд сууж юм ярилаа. Яг энэ хавьд цэргүүд буугаад байсан гэнэ. Цэргүүд гал асаахыг залхуурчээ. Шөнө нь бар мярааж ирээд, нэг морь урж, нэг хүнийг аваад явсан гэнэ. Тайгад уулын гол горхины эхээр гольд гэж ястан суудаг. «Лача орки най» (орос хүн муу) гэж тэд ярьдаг. Эмэгтэй нь орос хүний өөдөөс харах ёсгүй. Орос хүн очвол хоол унд юу ч өгөхгүй өлсөөж ална... Өвөл маш хүйтэн болж, шөнөдөө шуурга тавьж, байшин яндантайгаа далд орох цас хунгарлана. Нисэж явсан шувуу явдал дундаа хөлдөөд унаж байхыг өөрөө үзсэн гэнэ. Өвгөн ингэж яриад, тамхиа хэд сорж:

	— Комсомолчид та нар ийшээ ирэхээр зүрхэлсэн ёстой баатар улс байна гэжээ.

	Катя баярласандаа амьсгаа нь дээр гарав. Катя өөрөө энэ өвгөнийг дагуулж ирсэн гол баатар нь. Бас өөрөө ирье гэж энд зориглон ирсэн. Шуурга шуурвал шуурч л байг. Ямар ч гэсэн Катя цасан шуурганд даруулахгүй нь лав.

	Зургаадугаар сарын дундуур гэнэт тэнгэр муухай аашилж, хаврын эхэн үеийнх шиг хүйтэрч, уулсын зүгээс жихүүн салхи сэт сэвээгүй салхилан, хормой хотгорт нь хүйтэн агаар тунан тогтож, Амар мөрний дээгүүр ширүүн давлагаан хуйлран цалгилж, шиврээ бороо шивэрсээр байлаа.

	Ажил хийхэд их хүнд болжээ. Хамаг биеэс хүйтэн уур савсана. Мод цэвэрлэж булгалах ажлаас юу ч үгүй норж, шавар шавхайтай хутгалдаад ирнэ. Ирээд сольё гэхэд солих хувцас байхгүй. Дулаацах, хувцсаа хатаах гэж түүдэг өрдөнө. Өөрөө сурсан гуталчид норж илжирсэн гутлаа байн байн загнана. Унтахаар хэвтэхэд ор дэвсгэр нь чийг татсан байна. Өглөө босоход гутлыг нь цагаан хөгц бүрхсэн байна. Олон хүн ханиалгаж, Пашка Матвеевын хөл дээр жигтэй хачин хүрэн толбо гарчээ.

	Шар будаагаар хооллоно. Хоол хүнс ачсан галт онгоц яасныг мэдэхгүй саатжээ. Суурь машин, дугуй, зам төмөр ирэх атал мах ногоо алга л байв. Анхандаа шар будааг дуртай иддэг байснаа дараа нь «дандаа л шар будаа!» гэж үглэх болж, сүүлдээ «энэ шар будааг чөтгөр идээсэй! Бид ямар тахиа биш!» гэж хашхиралдах болжээ.

	Вернер дараа дараагаар утас цохихын сацуу «Тэсэзнэж үз. Юм болгон ирж яваа, юм болгон замд яваа» гэж комсомолчдын сэтгэлийг засна.

	Морозов хоолны үеэр ажлын хэсгийг эргэж явахдаа ятгаж аргадах юм уу, ийм тийм юм амлахгүй боловч заримдаа дэндүү их үг өгүүлэл гаргадаг хүнд хандаж: «Чи одоо ийм үглээ байгаа хүн, хөгшрөхөөрөө яана?» гэх буюу, эсвэл: «За бадрангуй романтик, бэрхшээлийг хүссэн бил үү? Уг нь гэртээ байж байвал дээр байж. Тийм үү?» гэж өрөвдсөн янзтай өгүүлэхэд саяхан хоолоо голж, тэнгэрийг зүхэж байсан өнөөх залуучууд

	— Хаанаас даа, хаанаас! Бид гомдол тавиагүй байна шүү дээ гэж хариулцгаана.

	Тэгээд шар будаа нь хэвээрээ боловч санаа сэтгэл нь сэргэдэг байжээ.

	Оройдоо байж сууж ядна. Клуб байхгүй, ядахдаа толгой хоргодмоор олигтой орон байхгүй. Андрей комсомолчдыг бүртгэж авсан боловч хуралдчихмаар байр байхгүй учир хорооны сонгууль хийх бага хурал хуралдуулж чадсангүй, тэнгэр сайхан болохыг хүлээж байлаа.

	Түүдгийг тойрон цөөн цөөнөөрөө бүлэглэн нийлнэ. Нойтон гишүү пад падхийж, галын дөл, утаа зүг зүг тийш улалзан, нүүр ам хуйхлан алдана. Гэвч комсомолчид гуньж гансарсангүй, түүдэг тойрон дуу дуулцгаана. Клава хөхүүлэн ханиалгаж, үлгэрч эмгэний дуу аялгууг дуурайн, хөдөө нутгийн инээдэмтэй ч юм уу, аймшигт үлгэр ярина. Сема Альтшулер уран илтгэгч мэт үг хэлнэ. Гриша Исаков шүлэг уншина. Заримдаа Морозов ирж, галд ойртож суугаад

	— Аль вэ шахалдаад суугаарай. Ингэж уйдаж байхаар би та нарт юм ярья гэж энгүүн хэлээд, хөрш зэргэлдээ Япон, Хятад орны тухай, олон улсын байдлын тухай ярих юм уу, иргэний дайныг дурсаж, эсвэл ирээдүйг зөгнөн мөрөөдөж, коммунизмын үед яаж аж төрөх, шинжлэх ухаан - техникийн хөгжил ямар гайхамшгийг авчрах тухай ярьж залуучуудын сэтгэлийг сэргээнэ. Морозов тийм сайхан ярьж чаддаггүй боловч яруу тод, бат итгэлтэй ярьдагт нь, инээж наргиж чаддагт нь, гаднаас харахад бор бааз мөртөө их юм мэддэгт нь залуучууд дуртай байдаг.

	Гранатов ирж, Харбины гянданд тарчилж байсан хүмүүсийг ярина. Тайгаас ирсэн зочин түүдгийн дэргэд суугаад тамхиа баагиулна. Семен Порфирьевич гэдэг тэр өвгөн зэрлэг бүдүүлэг овог аймгийнхны орогнодог газрын тухай, тайгаар хэрэн хэсүүчилж, анчин, хүн орхоодой цуглуулагчдыг алдаг дээрэмчний тухай, хэрцгий бүдүүлэг ёс заншлын тухай, аймшигт хүйтний тухай, өлсгөлөн чоно сүргээрээ тосгоныг дайрдаг тухай ярина.

	Тарас Ильич бас ирэх боловч голцуу ганцаар бодол болон дуугүй сууна. Тарас Ильич барилга дээр, Сема Альтшулерийн интернационалын бригадад ажил хийх болсон тул түүнийг өөрийн хүн гэж тооцно. Түүнийг сайшаан шагнахаар шийдэж, юугаар шагнахаа мэдэхгүй удтал маргалдсан юм. Гэтэл Тарас Ильич гэнэт алга болчихжээ. Түүнийг нэг, хоёр өдөр, бүтэн долоо хоног хүлээгээд ирсэнгүй... Буугаа авч, шуудай үүрээд, тайгад алга болсон байв. Хоригдол байсан Тарас Ильичийг анхнаасаа эхлээд нэг нүдээр үздэггүй Семен Порфирьевич: «Хур агнахаар явж л дээ» гэж баргар царайлан өгүүлжээ. «Хурын анчин» гэж тайгын дээрэмчдийг хэлдгийг комсомолчид хэдийн дуулсан билээ. Тэгээд өвгөний үгийг үнэмшиж дотор харлажээ. Сема Альтшулер, Гриша Исаков хоёр Тарас Ильичийг асрамжийнхаа хүн гэж тооцдог учир бүр их гутарч гаслав.

	Коля Платт Лиденькад урт урт захиа бичдэг байлаа. Зовлон тоочихгүй боловч: «Чи надтай хамт ирээгүй нь сайн болжээ. Энд бүсгүй хүн тэсмээргүй юм байна. Бид намаг дунд хар ажил хийж байна. Би чамайг уруу татаж дагуулж ирээгүйдээ баярлаж байна...» гэх шиг юм бичнэ.

	Намын хорооны хурлаар барилгын ажил байдлын тухай Вернерийн илтгэлийг хэлэлцэв. Вернер элдэвт сэтгэл зовж, эцэж ядраад, их уцаар байжээ. Гэвч өөрийн зовлонг дотроо нууж явна. Вернер захирангуй дуугаар уцаарлаж тунирхан, намын хорооны гишүүдийг дайрч: Барилгын асуудлаар хөөцөлдөх гээд комсомолчдыг шууд ажиглаж цагдах завгүй болмогц юм бүгд доройтлоо. Норм төлөвлөгөөний биелэлт буурч, санаа сэтгэлээр унаж байна. Шар будаанаас болоод урам зориг нь мохож байдаг ямар хаашаа комсомолчид вэ? Тэднийг хүмүүжүүлэх талаар намын хороо юу хийж байна вэ? Яагаад сахилга бат сул байна вэ? гэхчлэн ярьсанд Морозов үгийг нь эрс тасалж

	— Та байшин хэзээ барьж эхлэхийг яривал дээр биш үү? гэжээ.

	Круглов залуучуудын урам зориг их байвч тэдний төлөө анхаарал халамж тавих нь бага байна гэж хэлмээр санагдавч дуугарсангүй. Круглов залуу нөхдөө сайн мэднэ. Сүүлийн хэдэн өдөр нормын биелэлт буурсан нь залуучуудын буруу биш. Тэдний тэн хагас нь гуталгүй болсон. Шөнө даараад унтаж болохгүй байна. Ийм байхад Вернерийн үг дайрч доромжилсон мэт сонсогдсон боловч Вернерийг хатуу захирч чаддаг, ухаан бодол цэгцтэй хүн гэж хүндлэхийн дээр уцаар тунирхуу байгаа нь сэтгэл зовж ядарсных гэж бодоод дуугүй өнгөрлөө.

	— Модны заводыг ашиглалтад оруулаад байшин барьж эхэлнэ. Намар болтол өдий байна. Би юу хийж байгаагаа мэднэ. Олон түмнийг хүмүүжүүлэх нь та бүхний үүрэг мөн атал өөр тийшээ хадуураад байдаг нь дэмий хэрэг гэж Вернерийг хэлэхэд

	— Юм бүхнийг сонирхож, таныг муу ажиллаж байвал шүүмжилж, сайн ажилла гэж шаардах нь бидний үүрэг. Тэгэхлээр чи хүлцэх биз. Миний асуултад зохих ёсоор хариу өгнө үү гэж Морозов эрсхэн хариуллаа.

	Гранатов босож, уйтгарлангуй царай нь үл мэдэг татвалзан

	— Түүхэн хэтийн төлөвийг алдаж болохгүй. Чийг нойт, дан шар будаа ч базаахгүй хэрэг л дээ. Өвдөх үхэх явдал ч гарч мэднэ. Энэ тоогүй хэрэг. Манай хүмүүс, манай залуучууд шүү дээ. Гэсэн ч би та нараас асууя: гарз хохиролгүйгээр амьдралыг өөрчлөн байгуулж болох уу? Бид энэ барилгыг урьд үзэгдээгүй ахархан хугацаанд барьж дуусгах ёстой. Тэгэхэд гарз хохирол тохиолдоно! Энэ хотыг ясан дээр барина! гэж хэлэх зоригтой байх ёстой... Би хувьд нэг байшингийн довжоон дор ясаа тавихад бэлэн байна гэж ярилаа.

	Вернер толгойгоо гудайлгав. Царайд нь зовж шаналсны шинж байгааг Круглов харлаа. Круглов өөрөө хэний зөв, хэний нь бурууг мэдэхгүй бас шаналж байжээ. Гранатовын үг сэтгэлийг нь хүчтэй хөндөж «Би үг хэлж шившгээ тариагүй нь онолоо. Хар амиа бодсон хэрэг болох байж» гэж бодов. Хэрэгтэй бол эх орныхоо ашиг тусын төлөө амиа өгч болно, өгөх ч хэрэгтэй. Гранатов бэлэн байхад би ямар байна вэ? гэж өөрөөсөө асуугаад, бэлэн байгаагаа мэдлээ. Харин Динаг бодохоос энэлэн гуниглаж, амьдралын амтыг даанч бага үзэж, янаг хайрыг даан ч бага эдэлж дээ гэж бодно. Пашка Матвеев чийг бам өвчин тусаж, Клава бөгшин ханиалгах болсон хэр нь үлгэр ярьж нөхдөө саатуулахыг оролдож, арван найман настай Петяг Голубенко хэнэггүй аашилж явдгийг Круглов саналаа.

	Гранатов яриагаа үргэлжлүүлэн

	— Хамгийн гол нь хөлөг онгоц гэдгийг намын хороо ойлгох ёстой. Хөлөг онгоц чухлаас биш, хүн гайгүй. Би заводыг ахар богино хугацаанд барьж дуусгахын тулд ямар ч гарз хохирлоос буцах ёсгүй гэсэнд Морозов зэвүүцэн, үгийг нь тасалж,

	— «Ясаа тавина, ясаа тавина!» гэнэ шүү!.. Битгий дэмийр! Энэ чинь хэнд хэрэгтэй юм бэ? Та нар энд онолдож, тэр мөртөө хортой буруу онол дэлгэрүүлж байна. Гэтэл ханган нийлүүлэх ажлыг хөөцөлдөж, больниц барьж, эмч урьж, савхин гутал олох хэрэгтэй. Эсвэл хөлөг онгоц, эсвэл хүн гэж асуудлыг хэн ингэж тавив? Энд иймэрхүү санаа бодол дэлгэрүүлэхийг нам хэзээ ч зөвшөөрөхгүй. Энэ чинь улс төрийн бодлого биш, үймүүлж айлгах санаа байна. Эргэн тойрон бэлхнээ мод байхад байшин барьж болдоггүйн учир юу вэ? Эсвэл манай оронд шар будаанаас өөр хоол хүнс байхгүй юм уу? Эсвэл эмч байхгүй юм уу? Энэ тухай л ярих хэрэгтэй байна. Гэтэл та «Ясаа тавина!» гэнэ шүү гэж хэлжээ.

	Морозов илт уурлан, ширүүн ярилаа. Гранатовын нүүр татвалзаж, Морозовын өөдөөс харалгүй

	— Вернер бид хоёр хангамжийг сайжруулахын тулд бололцоотой бүхнийг хийж байгааг нөхөр Морозов сайн мэднэ. Бид Хабаровск тийш дээр дээрээс нь утас цохиж байна. Бид бие төлөөлөгчдөө явуулсан. Ойрын үед би өөрөө явна. Бодит байдлыг харгалзах хэрэгтэй. Ямар ч байсан хөлөг онгоц чухал. Биднээс хөлөг онгоц хүлээж, үүгээр бидний ажлыг үнэлж байгааг ойлгох хэрэгтэй гэж хэллээ.

	Круглов: хэний нь зөв бэ? гэж хичээнгүйлэн цэгнэж үзэв. Их бэрхшээл тохиолдоно гэдгийг Морозов өөрөө ч сануулж байсан шүү дээ. Тэгэхлээр тэр чинь ясаа тавиад ч атугай заводыг барих ёстой гэсэн үг биш үү? Үгүй. «Хүн алтнаас үнэтэй...» Круглов ингэж бодоод, сэтгэлийг шаналгасан эргэлзээ нь нэгэнт тасарч,

	— Үгүй. Нөхөр Гранатовын буруу! гэж хашхирсанд,

	— Уухай! Яагаад тэр бил ээ? гэж Вернер дургүйцэн дуугарав.

	Харин Морозовын царай өнгө оржээ. Круглов хэлсэн нь:

	— Би нөхдийгөө бодож байна. Тэд бол энэ нутгийн алтан фонд. Хүн алтнаас үнэтэй. Тийм биш гэх үү? Хүнгүй бол хөлөг онгоц дангаараа амьгүй төмөр. Бид хүнийг анхаарч халамжлахгүй бол юу ч бүтээж чадахгүй... гэж ярьж байснаа Гранатовын шинжин ширтээд байхаар дахин сэтгэл хөдөлж, — Би өөрийгөө хэлээгүй байна. Би яахад ч бэлэн. Харин залуучууд өвдөж, ханиалгаж байна. Ядахдаа түр цагийн саравч барьж болдоггүй юм уу? Эсвэл газар гэр ч барьсан яах вэ! Бас танай контор чинь төмс, мах, сонгино явуулж чаддаггүй, ямар баларсан газар вэ гэлээ.

	Круглов нэг ам ангайснаас хойш биеэ барьж чадахгүй болжээ. Амьд явж, тэмцэхийн хүслэн бадарсан, хойч ирээдүйн сайхан найдлагыг өвөрлөсөн анд сайн залуу нөхдийн нь халуун амьсгаа ард нь мэдэгдэх шиг болж

	— Өглөө оройгүй дан шар будаа иднэ гэдэг чинь ойд өглөөнөөс орой болтол ажиллаж байгаа улсад таарах хоол уу? Манайхан ул нь салсан гуталтай хуруугаа цухуйлгаад явж байна. Залуучуудын тэн хагас нь дэвсгэргүй, нүцгэн банзан дээр унтаж байна гэж ярьсанд Морозов дохио өгч зогсоогоод

	— Ойлгов уу, нөхөд өө? Хамгийн тэсвэр хатуужилтай комсомолын нэг Круглов ингэж ярьж байна. Энэ залуучуул, хэрэгтэй бол үхэхээс айхгүй. Харин тэгэхийн хэрэг алга. Нөхөр Вернер ээ, энэ байдлыг засахын тулд ямар арга хэмжээ авахаар бодож байгаагаа илтгэнэ үү гэсэнд

	— Миний бодоход маргалдах үндэс алга байна. Биднийг хүний төлөө анхаарал санаа тавьдаггүй юм шиг болгож үзүүлэх гэж нөхөр Морозов оролдож байгаа нь дэмий хэрэг... Төмөр зам, хот төв газраас алс хол энэ ой тайгад барилга барих нөхцөл ямар байгааг санах хэрэгтэй... гэж Вернерийг огцомхон өгүүлэхэд Морозов үгийг нь дахин шууд тасалж,

	— Чи тэгж ярихаа боль! Хөлөг онгоц ч үйлдвэрлэж, хүнээ ч алдахгүй байна гэж асуудлыг тавих хэрэгтэй. Түүнээс биш эсвэл хөлөг онгоц, эсвэл хүн гэж асуудлыг тавьж болохгүй. Цааш нь ярь... гэжээ.

	Намын хороо барилгыг өвөл хэрэглэх зүйлээр хангахын тулд Гранатовыг даруй албан томилолтоор илгээж, бэрхшээлийг тайлбарлан таниулах хурал хийлгэж, түр суух орон сууц барьж эхлэх, бас эмч, үсчин, гуталчин урьж ирүүлэх, гутал хувцас, дэвсгэр худалдаж авах тогтоол гаргажээ.

	Круглов намын хорооны хуралдаанаас гарахдаа сэтгэл үймэрсээр байв. Гранатовын үзэж өнгөрүүлснийг үзсэн бол хувиа бодсон өчүүхэн доод санаа бодолд хэзээ ч автахгүй сэн. Шар будаа, чийг, нойт ч яамай байна аа! гэж биеэ голно.

	— Уруу царайлах юмгүй, чиний зөв шүү гэж Морозов хэлжээ.

	Круглов бас л сайн итгэсэнгүй, эргэлзэх сэтгэл төрж, чийгтэй майхандаа тайгын дээгүүр зугаалах салхины шуугианыг чагнаархан, нүцгэн банзан дээр урваж хөрвөн зовж хоножээ.

	Өглөө нь комсомолчдыг овоохой бариулахаар явуулав. Нарийн бургас сүлжиж хийсэн ханыг шавардаж, хаалга цонх гаргаж, дээвэрлэж, чулуугаар энгийн нэг жижиг пийшин барьж тавьжээ.

	Овоохойд хэрэглэх аар саар мөртөө чухал хэрэгтэй олон юм санаачилж зохиосон Сема Альтшулер

	— Дажгүй! Халуун усны газар шиг дулаахан болно. Энэ маань орд харш биш л дээ. Гэхдээ эхэлсэн даруй бүтдэг юм гэж байхгүй. Та нар миний хэлэх үгийг бичээд аваарай. Бид бүгд уурын халаалгатай, цэцгэн дэнтэй ёстой сайхан ордонтой болно вий! Гэхдээ бид энэ овоохойгоо сайн үгээр дурсах болно. Миний үгийг бичээд аваарай гэж сүржигнэжээ.

	
24

	Муу юмыг ажиглахгүй гэж бүгд хэлэлцэж таарсан юм шиг, түүдгийн дэргэд тун ч хөгжилдөнө. Их адтай дуулцгааж, шальгүй юманд инээд алдан наргина. Ганц Андрей Круглов л унтаж байгаа юм уу, уйтгарт бодолд дарагдан байгаа юм уу, нүүрээ таглаад, хөдлөхгүй хэвтэнэ.

	Епифанов сэтгэл өег, тэр ч байтугай жаргалтай хүн шиг байв. Нүүдлийн маягаар майханд тохь алдан зутарч, олон шинэ хүнтэй уулзаж танилцаж байх нь сайхан санагдаж, энэ санаагаа илэрхийлэн өгүүлсэн нь:

	— Хүнийг ганцаарыг нь ийм тухгүй газар орхичихвол өвдөж, өлбөрч үхэхээсээ урьд уйдаж үхнэ дээ... Олуулаа хамт байвал сайхан юм. Би насан турш нэг газар барилга барьж дуусаад, өөр газар очиж, тэндээсээ бас өөр газар очиж байхыг зөвшөөрнө. Манай оронд цулгуй газар их байна. Тэгээд миний явсан газраар хот, гүүр, төмөр зам үлдэнэ шүү дээ гэсэнд, Бессонов дургүйцэж

	— За би л чамд хань болохгүй. Миний тухайд гэвэл би эндээс хөдлөхгүй, Больё доо, чи минь! Барихыг нь бид барьчхаад, бусад хүн бэлэн зэхий юман дээр буух болж байна уу? Би эндээ л үлдэнэ. Заводод. Над шиг сайн шаварчныг булаацалдаад авна. Үгүй бол өөр мэргэжил эзэмшинэ дээ. Би ямар ч мэргэжлийг нэг дайралтаар сурна шүү... гэснээ Катягийн жуумалзан байгааг харж, — Жишээ нь гагнуурын ажил сайхан санагдах юм. Гагнуурчин болсон ч болох юм... гэж итгэл муутайхан дуусгасанд, Катя даруй өлгөн авч

	— Яагаад гагнуур гэж? Энд үлдэх юм бол угсрагч болно! Хөлөг онгоц угсарна. Анги хэсгийг залгана... Шинэхэн будагтай цэвэрхэн сайхан хөлөг онгоц бэлэн болтол ажиллана даа. Зарим хүн мөрний хөвөөг гантиг чулуугаар эмжиж, том том байшин барихыг хүсэж мөрөөддөг. Миний хувьд гэвэл, анхны хөлөг онгоцыг усанд тавьж байгааг үзвэл өөр юу ч хэрэггүй! гэхэд нь Валька Бессонов дуртайяа зөвшөөрч

	— Яриагүй, угсрагч болох бас сайхан гээд, тэр хоёр бие биеэ тэнсэн харжээ.

	Клава их бээрч, ханиалган, зузаан алчуураар толгойгоо боогоод түүдгийн дэргэд дуугүй сууж байснаа гэнэт ярив. Ярихдаа дотнын сайн нөхөртэйгөө хоёулхнаа аминчлан ярьж байгаа мэтээр

	— Хүний амьдралд хамгийн гайхамшигтай нь юу вэ? гэж асуувал миний бодоход мөрөөдөл... Санаашран мөрөөдөхөд муу юм мэдэгдэхээ больж, бүгд сайн сайхан санагдаж, ямар ч юмыг тэсэж чадмаар байдаг. Тийм болохоор бид бэрхшээл тохиолдоход бууж өгөхгүй байгаа юм. Бэртэгчин амьтан бол гоншигнож гомдоллоно. Бэртэгчин хүн мөрөөдөж чаддаггүй болохоороо, бэртэгчин байгаа юм гэж ярьснаа ханиалгаж, алчуураа чангалан боогоод, — Би заримдаа ингэж мөрөөддөг: Бид их хот байгуулна. Амьдрал яасан сайхан болох бол! Шинэ социалист хот шүү дээ. Бүгдээрээ комсомолчид... Бэртэгчин амьтныг нааш нь ирүүлээд яах вэ. Бид тийм улсыг хотдоо оруулахгүй гэж ярихад нь

	— Балайр! Дэмий донгосож байх юм гэж Тоня тас дайран хэлсэнд

	— Чи битгий чагна л даа гэж Клава хариулсанд

	— Дэмий донгосож байх юм. Чи дандаа санааширч мөрөөдөөд, эргэн тойрноо харахгүй байна. Бидний дотор бэртэгчин цөөн гэж болох уу? Хүний занг ганц жилийн дотор өөрчилж болно гэж бодно уу? Нэг жилийн дараа энд хот бий болж, янз янзын улс амьтан ирнэ. Бэртэгчин улс ч халуун тогоо, хамаг новшоо чирээд ирнэ, хараад байгаарай гэж Тоня сургамжлан ярихад нь Сергей Голицын түүнд хандаж

	— Танилцах юм сан! гэж эелдэг царайлан дуугарсанд, Тоня учрыг ойлгосонгүй.

	— Юу? гэж лавласанд

	— Танилцаж, халуун тогооноос цай уух юм сан! гэж Тоняг цаашлуулсанд

	— За харав уу гэж Тоня үглээд, жигшин үрчгэнэлээ.

	Тоня, Сергей хоёр бие биеэ үздэггүй байжээ. Сергей нөгөөдүүл тийшээ нүд ирмэж орхиод, ая тал засаж байгаа нялуун дуугаар

	— Тоня чи өсөж гүйцээгүй байна. Чамайг нас бие гүйцэж, дэндүү загнахаа болихоор чинь хамт цай уумз гэсэнд Лилька нүдээ гялалзуулан

	— Халуун тогооны дэргэд хайрт Тоня бидэн хоёр оо... гэж аялгуулан дуулсанд

	— Арил цаашаа! Тоглоом биш, шоглоом болж байна! гэж Тоня ярдаглан хэлжээ.

	Андрей Кругловыг өндийж суухад унтаагүй байсныг нь сая мэдлээ. Андрей бодлогоширсон дүнсгэр царайтай, уйтгарлангуй нүдтэй байлаа.

	— Хэрэлдэхээ больцгоо! Клава сая мөрөөдлийн тухай ярилаа. Хүний амьдралд хамгийн гайхамшигтай нь мөрөөдөл. Клава чи тэгж хэлсэн байх аа? Тэгэхлээр одоо байгаа маань муу, ганц мөрөөдөл л сайхан гэж байгаа юм уу? гэж Андрейг өгүүлэхэд Клава самгардаж, царай нь улайжээ.

	Андрейг өөртэйгөө ярихаар Клава өөрийгөө дандаа гэнэт жаахан охин шиг санадаг юм. Андрей Клаваг их анхаарч тоодоггүй нь учиртай байж таарна шүү дээ! Одоо дэргэд нь бодсоноо хэлээд бас буруутлаа.

	Андрей үргэлжлүүлэн:

	— Миний бодоход хамгийн гайхамшигтай нь эв найрамдал. Бид олон газраас ирсэн. Ар гэрт маань бидний хайртай улс үлдсэн. Гэсэн ч бид хөгжил баясгалантай, жаргалтай байна. Яагаад тэр вэ? гэвэл хажууд маань түших нөхөр байгааг мэдэж байна. Бид бүгд комсомолын бат найрамдлаар нэгдмэл байна. Энэ тухай Епифанов: ганцаараа бол сүйднэ, олуулаа бол сайхан гэж хэлж байл уу? гэсэнд Епифанов

	— Усанд шумбагч бид ер нь эв найрамдалгүй бол амьдрах аргагүй. Усан дор ороход дээр моторчин агаар хөөрөгдөж байна. Тэгэхэд үүргээ биелүүлэх нь бага хэрэг, сэтгэл хэрэгтэй. Моторчин хүн шумбагчийн амьсгааг мэддэг байх хэрэгтэй. Дээр сайн нөхөр маань байгаа бол айх юмгүй. Агаарыг ихдүүлэх ч үгүй, багадуулах ч үгүй яг таруулж өгнө. Энд ч гэсэн дээ, эв найрамдалгүй бол яана? Би эвлүүлж хэлж чадахгүй юм. Уг нь эв найрамдал гэдгийг их сайн мэднэ... гэхэд нь Сема Альтшулер санааг нь өлгөн авч, хэлэх гэж байгаа үгийнхээ хүндтэйг бодож суудлаасаа босоод урт буржгар үстэй толгойгоо гэдийлгэн

	— Чи юм ярьж чаддаггүй ч бол санаа чинь зөв байна. Би ярьж чаддагаараа чиний өмнөөс ярья! Эв найрамдал бол энэ дэлхийд хамгийн ариун сайхан сэтгэл! Баяр баясгалангаа хуваалцах анд сайн нөхөргүй бол ямар баяр байх вэ! Бас хэрэгтэй цагт «За юу бол оо вэ, хөгжилтэй байгаач!» гэж сэтгэлийг төвшитгөх анд нөхөр хажууд байхгүй бол хүн гуньж гутарч үхэх биш үү? Хөрөнгөтөнд бол эв найрамдал хэрэггүй, мөнгө л хэрэгтэй. Мөнгөө хуваах цагт хүн цөөн тутмаа оногдох нь их байх шүү дээ. Тэгвэл би асууя: ямар пролетари ганцаараа ажиллаж байсан юм бэ? Манайд олон үндэстний ардын агуу их найрамдал, ажилчин тариачны найрамдал, хамт олонтойгоо байдаг бид бүхний найрамдал байгаагүй бол бид социализм байгуулж чадах байсан уу даа? гэж ярьж байснаа Клаваг ханиалгахад сэтгэл түгшин харж, пальтогоо мултлан бүсгүйн мөрийг бүтээж, нөхөд нь дооглон инээлдэхэд сүртэй ширүүн дуугаар

	— Хэн юу гэж инээгээд байна? Сайн нөхөртөө сэтгэлийн хөдлөлөөр пальто байтугай цамцаа тайлж өгөөд, нөхөр нь дулаацвал өөрөө дулаацсанаас өөрцгүй болдгийг мэдэхгүй бүдүүн зүрхтэй заваан амьтан бидний дотор даанч бий гэж үү? Та нар хар, энэ миний хосгүй анд сайн нөхөр Геннадий Калюжный сууж байна (ингэж хэлэхэд нь Генька ичингүйрэн доош харав. Семагийн уран үгийг Генька бахархахын сацуу жаахан ичингүйрдэг байжээ.) Энэ Генька Калюжный бид хоёр үхэн үхтлээ салахгүй нөхөрлөнө. Би заводынхоо бахархал нь болсон шилдэг токарьчин, шинийг санаачлан бүтээгч байсан юм. Гэтэл Калюжныйг Одессаас түмэн бээрийн тэртээх Алс Дорнодод очно гэхэд нь Альтшулер би: «За тэгээд яагаа вэ? Бид хамт явна. Намайг хорьж чадах хүн байдаг юм бол үзье!» гэсэн юм. Нөхөрлөвөл нөхөрлөхийн дүртэй нөхөрлөцгөөе. Эв найрамдал мандтугай, нөхөд өө! Генька Калюжный, Сема Альтшулер хоёрын нөхөрлөл найрамдал, аугаа их комсомолын гишүүн бид бүхний найрамдал мандтугай! гэж хэллээ.

	Олноор сайшаан шуугилдахын хажуугаар Сергей Голицын

	— Бас Сема, Клава хоёрын найрамдал... гэж егөөдөх нь сонсогдсонд Сема түүдэг гал тийш тонгойж, нүүрээ халхлан, галд гишүү нэмж хийлээ.

	Семаг үг хэлсний дараа бүгдийн сэтгэл сэргэж, хүн болгон сэтгэлд бууцтай сайхан үг хэлэх сэн гэж хүслээ. Гриша Исаков хөмсөг зангидан тойруулж хараад, өөрөө мэдэлгүй бүдүүн дуугаар

	— Би нэг шүлэг бичсэн. Унших уу? гэж асуусанд бүгд дэмжиж, «Унш! унш!» гэцгээв.

	Гриша босож, саяхан Семагийн уран үг урсгаж байсан байранд очиж, хоолойгоо засаад, чимээ намдахыг хүлээзнэж байснаа, үг бүрийг дотночлон ялгаж аялгуулан уншсан нь:

	 

	Хүчит ширүүн салхинд бүдүүн модод нь ганхалзаад 

	Хөвч ой аяараа исгэрэн шуугин хүнгэнэнэ 

	Олон үеийг элээсэн царсны үндэс булгараад 

	Орвонгоороо эргэж, хөвдөн хөнжлөөсөө суга үсэрнэ 

	Иш үндэс, холтос хальс нь тас няс хугарч 

	Ихүүн үнэрт давирхайн нулимс дуслуулна 

	Хүчит ийм шуурган байгалийн гамшигт сөхөрсөн 

	Хөвч битүү ой боол нь гэлтэй мэхийжээ. 

	Догшин шуурга дундуур би хөрөө сүхтэй ирээд 

	«Дориун юм бол чи надтай уралд!» гэж хашхираад

	Гартаа барьсан сүхээрээ моддыг цавчиж гарав. 

	Газар налах мөчир гишүү эгнээ эгнээгээр ярайв. 

	Ором үлдээж, эрхэнд минь орсон хөвчид 

	Орд харш ярайсан хотоо би босгоно 

	Анхилуун үнэр сэнгэнэх аглаг сайхан ойгоор нь 

	Амралтын өдөр би хонгор бүсгүйтэйгээ зугаална 

	Амраг чи минь, өмөг түшиг минь яваа хойно 

	Аюулт салхи исгэрч л байг, эмээх учир чамд үгүй.

	 

	Бүгд алгаа хорстол ташиж, Соня л хонгор бүсгүйг гэж хэнийг хэлснийг мэдэх тул сэтгэл уяран, алга ташихаа ч мартаж орхижээ.

	Тоня бусдыг дагалдан алга ташсан атал сүүлд нь 

	— Гриша чи бас л хэтрүүлжээ. Комсомолын тухай яагаад орсонгүй вэ? Дандаа л би, би гэсэн байх юм... Энэ чинь аминчхан үзэл. Бас чамаас бүсгүй хүн өмөг түшиг эрэхийн учир юу вэ? гэж хэлсэнд Катя Ставрова ам нийлэн:

	— Бүсгүйчүүд тайгыг чамаас доргүй эрхэндээ оруулж байна. Манай бригад нормоо зуун тавин хувь биелүүлдэг байхад танайх зуун гучин хувь биелүүлдэг шүү гэлээ.

	Гриша Исаков дотроо гомдож дуугүй суухад эрэгтэйчүүд Гришаг өрөвдөх боловч яаж өмөөрөхөө мэдэхгүй, «ээ, энэ хүүхнүүд үү!» гэж аргаа тасарч суув.

	Тэгтэл Клава хажуугаас нь

	— Хүүхнүүд ээ, энэ чинь шүлэг шүү дээ! Дүрээр төлөөлүүлж үзүүлсэн байна. Ингэхэд яагаад эс болсон юм бэ? Би ч гэсэн тайгыг хараад, энэ миний тайга, тайгыг би эрхэндээ оруулна гэж боддог. Тайга ганц минийх биш, бид бүгдийнх шүү дээ. Гриша бид бүгдийг төлөөлж эрхэндээ оруулна! гэсэн байна гэсэнд

	— Чи тайгыг эрхэндээ оруулна гэж ярьж байна, Гришагийн бичсэнээр бол Гриша өөрөө чамайг эрхэндээ оруулах юм болж байна гэж Тоня егөөдөн хэлэхэд нь,

	— Чи ердөө ойлгохгүй байна... Энэ чинь шүлэг шүү дээ! гэж Клава зүтгэжээ.

	Бүгдийн сэтгэл эвдэрч, Круглов нүүрээ таглан хэвтээд өглөө. Клава түүнийг хараад, дотроо шүүрс алдан: Энэ ер хаашаа хүн бэ? Юу бодож явна вэ? Эртээр борооноор дайралдахдаа харанхуйд цахилгаан гялсхийх агшин зуур сайхан харахад нь янагийн жаргал олдоно гэж итгэмээр байсан сан... Гэтэл түүнээс хойш хэчнээн хоног болоход дахин ганц ч тэгж харсангүй, харин энэ хүн надаас улам улам холдоод байх шиг... гэж бодлоо.

	Сема Лилькад нүд ирмэсэнд Лилька хөдөөгийн дуучин хүүхний хангинасан нарийн хоолойгоор:

	 

	Шуурга шуурч, бороо шаагиад... 

	 

	гэж эхлэн гаргав.

	Соня сэмээрхэн босож, нэг тэвэр гишүү авчирч тавиад дахин авчрахаар модонд орлоо. Тайгад аймаар харанхуй бөгөөд тэндээс зэвэр даасан салхи нэвт шувт үлээн жиндүүлж байтал Гришаг хүрч ирэхэд хоёул бие биеэ амдан тэвэрч, бие дулаацах шиг болжээ. Янаг хоёрыг үнсэлцэж тэврэлдэн зогсоход салхи хүртэл хажуугаар нь тойрч, навчис шуугин, түүдгийн тэндээс сонстох дуутай хөг нийлүүлэн түрэх мэт. 

	Гришаг

	— Чи мэдэж байгаа биз, энэ чинь аминч үзэл огт биш. Энэ бол амьдрал гэдгийг дүүрэн мэдэрснийх. Би бүгдийн өмнөөс хэлж болно шүү дээ? гэж хэлэхэд нь Соня учрыг сайн ойлгоогүй хэр нь

	— Тэгэлгүй яах вэ. Чиний шүлэг их сайхан гэхэд нь Гриша өөрөө мөн тэгж бодох тул ийм үг дуулахад сэтгэлд сайхан боловч биеэ огоорч 

	— Үгүй миний шүлэг тийм сайхан болж чадахгүй байна. Гэсэн ч би ёстой сайхан шүлэг зохионо шүү, Соня! Чи над итгээрэй. Заримдаа санаа сэтгэлийн дэмжлэг их хэрэгтэй байх юм. Нэг бодоход яруу найрагч болгон шүлэг бичиж байхдаа өөрийгөө суут хүн гэж үздэг байна. Тэгтэл суут хүн хэчнээн цөөн бэ? Хүн төрөлхтний бүх түүхийн турш ганц хоёрхон байсан. Тааруухан шүлэгч байхын хэрэг байна уу? Тааруухан шүлэгч болох гэж биеэ зовоосны хэрэг байна уу? гэсэнд

	— Үгүй, би Гриша чамдаа итгэнэ... гэж Соня өгүүлсэн нь чухамхүү хэлэх ёстой үгийг онож хэлжээ.

	Гришагийн баярласныг яана! Сайхан үгэнд баярласан нь бус, энэ хорвоод ийм нэгэн бүсгүй төрсөнд нь баярлажээ... 

	Бүсгүйн дотор ч бас цээлхэн байлаа. Толгойгоо гэдийлгэн харахад хар бараан тэнгэрийн наагуур тогтож ядах мөчир найгалзаж, тэнгэр ч гэсэн жаргалдаа ташууран найгаж байх шиг санагдана. Гриша үргэлжлүүлэн:

	— Ухаан нь бидний одоогийн аж амьдралын тухайд шад бүр нь зүрх төөнөх тийм найраглал бичих сэн, хармагц амьсгаа дээр гарах тийм зураг зурах сан, сонсмогц хүний сэтгэл дэнсэлж, хөл нь аяндаа хөдөлмөөр яруу тунгалаг найрал хөгжим зохиох сон гэж бодоод байх юм. Бичих гэхлээр үг олдохгүй, зураг зуръя чадахгүй, хөгжмийн нот ч мэдэхгүй мухардах юм даа гэсэнд Соня хацрыг нь илээд

	— Бидний нас залуу, нар эрт байна шүү! Бид дахиад ихийг бүтээнэ чиг, их юм сурна чиг! гэж сайн таньсан хүнийхээ санаа бодлыг эгэл жирийн үгээр зүгшрүүлэн өгүүлэхэд

	— Соня! хоёул амьдралаа холбоё, за юу? гэж асуусанд, бүсгүй нь:

	— За! гэж түргэн зуур хариулчхаад, амьдын жаргалыг ханатал эдлэх гэж нүдээ аньжээ.

	Тэр хоёр буцаж, алгуурхан алхлахад түүдгийн тэндээс Семагийн сүр жавхлантай дуу дуулдах нь:

	— Шүлэг үү? Ай шүлэг гэдэг бол сэтгэл гунигтай, баяр баясгалантай юм уу, урагшаа тэмүүлэн байх аль ч цагт сэтгэлийн дотор дуу хангинахын нэр юм. Шүлэг гэдэг чинь ийм байдаг юм! Тэгэхлээр Тоня чиний сэтгэлийн дотор дуу хангинадаггүй бол шүлгийн тухай тийм ийм гэж битгий яриарай, би гуйя. Яагаад вэ гэвэл, чи өөрөө харж байгаа биз дээ? Бид нэг дуу дуулахтай зэрэг сэтгэл сэргээд ирлээ. Шүлэг чагнаад хүн бүр өөрийгөө баатар гэж бодлоо. Чи баатар, комсомолын гишүүн бүсгүйчүүл бүгдээрээ баатар байдаг юм гэхэд бүсгүй хүн бодохоор хажууд нь өмөг түшиг болох анд сайн нөхөр байгааг мэдээд баярлах бус уу? Тийм байхад хоёулын нь зүрхэнд баярын совин татах бус уу? гэлээ.

	Гриша харанхуйн дундаас гарч ирээд, нөхөд нь бие биеэ ёворч, алиа хошин үг хаяж байгааг үл хайхран, тасалдангуй нарийн дуугаар

	— Залуучууд аа! Анд сайн нөхөд өө! Би нэг юм хэлье. Энэ миний болзоот бүсгүй. Та нар бид хоёрыг комсомолын ёсоор ерөөнө үү гэжээ. 

	Тэр хоёрыг тэвэрч таалан, мөрөн дээр нь алгадаж, олуул хамжин дээш шидэлсэнд Сонягийн толгой эргэж, Гриша нь өмгөөлж зогсоогоод, болзоот хархүү, хүүхэн хоёр олны тэр үймээн шуугиан дунд бүүр самгардаж орхижээ. Нийтээр зөвлөн ярилцаад, анхны залуу хосод тусгайд нь хамгийн сайхан овоохой барьж өгөх хэрэгтэй гэж тогтлоо.

	Тэгэхэд Круглов босож

	— Бид сая энд үерхэл найрамдлын тухай ярилаа. Найрамдал гэдэг энэ дээ. Хоёр нөхрийнхөө зол жаргалд нийтээр баясан баярласныг бид үзэж байна. Тэгээд би сэтгэлийнхээ зовлонг сайн нөхөд та нараас нууж явсандаа ичих шиг боллоо. Уг нь нуух хэрэггүй байж... гэж хэлснээ цочиж, нэгэнт ам алдсан хойно барьж боддоггүй, цааш ярихад бас хэцүү, ийнхүү түгдэрч зогссонд

	— Ярь ярь, Андрюша гэж Клаваг хангинан дуугарахад Андрей өөдөөс нь харж, агшин зуур учрыг бүүр түүр ойлгох шиг болсноо сэтгэл хөдөлсөн нь үлэмж тул зэрвэсхэн сэртхийсэн таамаглалыг даруй хөөн зайлуулж

	— Би хэлье... Ийм байна, найз нар аа... Ростов хотод миний... ер нь болзоот хүүхэн бий... Та нар зөвшөөрвөл нь... тэрийгээ нааш ирүүлэхийг хүсэх байна... гэхэд нь

	— Би зөв ойлгож байгаа бол гэр бүлээрээ суух хоёр овоохойн захиалга ирж байх шив гэж Генька Калюжный бүдүүн дуугарчээ.

	Сема Альтшулер босож

	—Үүнийг хоёр хүн гэрлэх гэж байгаа энгүүн нэг явдал гэж та нар бодно уу? Тийм биш ээ, сайн нөхөд минь! Энд, ирээдүйн хотын буурин дээр шинэ амьдрал үүсэж байгаа нь энэ. Дарс байхгүй нь харамсалтай байна. Гэсэн ч дарс байна гэж бодоод, би комсомолын гэр бүлийн төлөө, манай ирээдүйн төлөө, комсомолын хотын шинэ ахуйн төлөө хундага өргөе! гэж сэтгэл уяран товчхон хэлээд, хундага өргөж байгаа маягаар хоосон гараа өргөлөө.

	Ийнхүү жирийн нэгэн орой баяр ёслол төгөлдөр орой болж, үеийн залуучууд шөнө орой болсон хойно майхан майхандаа тарж очоод, хатуу ор дэвсгэрийнхээ хайрч жигнэсэн чийгтэй нойтныг ч мэдсэнгүй.

	Түүдгийн дэргэд Клава ганцаар үлдэж, хөшсөн юм шиг хөдлөлгүй сууж байхдаа Сема Альтшулерыг хажуудаа гэтэн ирж суухыг мэдээгүй юм шиг байлаа.

	— Ээ, чи яагаа вэ, Клава? гэж Сема хэлээд гарт нь хүрсэнд бүсгүй гарыг нь атгаад, гэнэт мэлмэрүүлэн уйлахад нь

	— Янаг сэтгэл улиран өнгөрнө, үерхэл бол хэвээрээ үлдэнэ, Клава аа! гэж Сема хэлээд бүсгүйн нойтон хацрыг ноосон алчуурын нь үзүүрээр арчиж өгсөнд Клава эхэр татахын завсар гэм хийсэн хүн шиг инээмсэглэж

	— Чи битгий юм санаарай... гэж амандаа дуугарахад нь

	— Үгүй, Клава, би юм санахгүй. Чамайг зориг чанга бүсгүй, уйлахгүй биз гэж л бодож байна. Тун уйлмаар байгаа бол одоо уйл... Би нулимсыг чинь арчаад өгнө. тэгэхлээр дотор чинь онгойно...  гэлээ.

	Клава уйлахаа нэгэнт больжээ.

	Сема Клаваг бүсгүйчүүдийн майханд дөхүүлж өгөөд, гарыг нь элгэндээ нааж

	— Би чиний сайн нөхөр байна, Клава. Чухам... чухам... гэснээ энэ удаа бэлэн үг нь гацаж

	— За, за, үг хэл ч яах вэ! гэж гараа нэг сэгсэрчхээд, майхант хүрээний дундуур харанхуйд торж бүдчин оджээ.

	Хэсэг комсомолчид ноднин өвөл Силинка гол дээр бэлтгэсэн гуалин өнхрүүлж байлаа. Модыг голын дагуу өндөр өндөр хураажээ. Нэг гуалин өнхрүүлэхтэй зэрэг бөөн бөөнөөрөө нурж, хөл гараа цохиулчихгүй, няц хавчуулчихгүйн тулд их авхаалж самбаатай үсрэн зайлах хэрэгтэй болж байлаа.

	Сергей Голицын энэ ажилд нэлээд туршлагатай болж зүгширсэн атал өөрийг нь бригадын даргаар томилолгүй Генька Калюжныйг томилсонд гомдож, амандаа үглэн, урсгалын доод талыг барьж зогсоод, гүехэн сайртай газар эрэгт тулж, тээглэсэн гуалинг урт дэгээгээр түлхэн хөдөлгөж байв. Түүнээс доогуур модон дотор Сема Альтшулер үзэгдэхтэй үгүйтэй бүртгэнэнэ.

	Урсгалын дээд талд дүнз түн танхийж, Генька Калюжный баргил дуугаар заавар тушаал өгч, Пашка Матвеев онгоц чирэгчдийг дуурайн уухайлах сонстоно.

	Пашкагийн бие муу, хөл нь бамтаж толбо суусан атал ажлын аль хүндийг барьж авдагт нь Сергейн уур хүрнэ. Пашка бас өнөө улигт шар будааг «Ай мөн амттайяа! Насаараа идсэн ч уйдахгүй юм байна!» гэж үглэж байгаад иднэ. Пашкаг эмчлүүлэхээр явахыг зөвшөөрсөн боловч «хатууг хатуугаар дардаг» гэж ажлын аль хүндийг зориуд шүүрэн авч хийдэг байлаа. Дараа нь хавагнасан ёозгүй шар царайд нь хөлс чийхарч, хэнэггүй алиа хошин дуугаараа: «Украин орон үхэх мөхөх болоогүйв шүү...» гэж хэлнэ.

	Тэр өдөр бүрхэг байснаа үд дундын үед үүлний цаанаас нар цухуйж, бүхнийг гийгүүлэн, Амар мөрний ус гялтганан, ёроол нь хүртэл харагдахаар тунгалаг болж, дүнз мод алтан шар өнгөтэй болж, урт дэгээ барьсан Сема Альтшулер илбийн увдист таяг тулсан үлгэрийн одой хүн шиг харагдана.

	Гэнэт тэр одой хүн дэгээгээ хаяж, гараа сарвалзуулан, мөрний хөвөөгөөр Сергей тийш гүйлээ. Цамцны нь хормой жигүүр мэт дэрвэлзэн, гараа жигтэй хачин ёдгонуулан хонхор хотгор, дүнз мод, дов сондуул дээгүүр харайж дүүлэн, амандаа нэг юм хашхирч явааг Сергей хараад, «Бар харагдаа юу?» гэж боджээ. Энд бар байхгүй гэхэд хэн ч үнэмшихгүй, бар дайралдаж магад гэж сэтгэл сэртхийж явдаг байлаа. Сергейн сэтгэлд өлсгөлөн араатны шар ногоон нүд харагдах шиг болж, «Зугтъя! Усанд харайгаад оръё!..» гэж бодохын сацуу юу ч атугай дэгээгээ чанга атгалаа.

	Бар огт харагдсангүй.

	— Генька! Генька! гэж Сема хашхиран, Сергейн дэргэдүүр гүйж өнгөрөхдөө өөдөөс нь ч харсангүй. Сергей хойноос нь дагаж гүйлээ.

	Хураалттай гуалингийн тэнд нэг юм болжээ. Комсомолчид голын эрэг дээр шавааралдаж, их олуулаа атал дуу шуугүй байв.

	Сема хашхирахаа больж, олны дундуур дайран орж, санаандгүй их хүчтэй түлхэж ёврон, хүн хүний мөрнөөс шүүрч, царайг нь харж явснаа дүнз чирч яваа Калюжныйтай мөргөлдөөд, хүзүүдэн авч

	— Чи минь амьд байна! гэснээ Сергей өөд эргэн харж, — Энэ маань амьд байна! гэж хөөрөн хашхирчээ.

	Тэгснээ даруй дуугүй болов.

	Нурж унасан дүнзний дор даруулсан хүний бие бараагнаж, уранхай шагайвчтай хөл нь ёрдойж харагдлаа.

	— Пашка! гэж Сергей хирдхийн дуу алдаад, залуучуудыг түлхэж зайлуулан, найзынхаа дээрээс дарсан гуалингуудыг чадал мэдэн зайлуулж эхэллээ.

	Пашка нүүрээ гараар таглан хэвтэж, гарын нь дороос өтгөн хүрэн цус садарч байв.

	Сема Альтшулер алчуур норгож, Сергейд өгөхдөө гар нь салганав. Сергей, Пашкагийн цус болсон дух, хацрыг арчлаа. Цус дөнгөж шүүрч байв. Пашкагийн зовхи нь хөдлөх шиг санагдахад Сергей зовхийг нь усаар чийглээд

	— Пашка!.. Пашка! гэж дуудлаа.

	Пашка Матвеев хариу дуугарсангүй.

	Бөмбөгөн цуваар дамнуурга хийж, Пашкаг дээр нь тавиад, хүрээ тийш авч явлаа. Сергей цус наалдаж хүрэн болсон үстэй санжганасан толгойг нь өргөн явж байв.

	Пашка замын дунд хэрд ухаан орж, мэнэрсэн нүдээр эргэн тойрон харж, Сергейг таниад

	— Дүнзэнд даруулсан ч Данило үхээгүй! гэж тодхон өгүүлэв.

	Тэгээд дахин ухаан алдлаа.

	Пашкаг хүрээнд авчрахад тэсэхгүй нь ил болов. Тэгсэн хэр нь горь тасраагүй байлаа. Тэр орой ирэх галт онгоцоор эмч ирэх ёстой байжээ. Эмчийг ирсэн дор нь Пашка дээр дагуулан аваачих гэж мөрний зогсоол дээр комсомолчид ээлжлэн жижүүрлэж, «Яаж мэдэх вэ, амь гарч болох байвал аштай юу?» гэж бодно.

	Пашкаг давхарлаж дэвссэн пальто, хөнжил дээр хэвтүүлж, хажууд нь Сергей үг дуу ч үгүй, уйлах ч үгүй гиюүрэн сахиж суув.

	Бүүр харанхуйд Сергей анд нөхрийнхөө шөрмөс нь татсан хүйтэн хуруунд хүрч үзмэгц цочиж, гараа татаж аваад, бүсгүйчүүдийг дуудлаа. 

	Бүсгүйчүүд талийгаачийн биеийг угааж хувцаслаад нүүрийг нь бүтээв.

	Галт онгоцоор эмч ирсэнгүй. Эмч ирсэн ч хэрэг нь нэгэнт өнгөрчээ.

	Шөнөжин дөрөв дөрвөөр ээлжлэн жижүүрлэлээ. Сергей ерөөс хэвтсэнгүй, нэг ч хүнтэй үг сольсонгүй. Цаг хугацаа, нойр хоол, дэргэдээ байгаа хүмүүсийн алиныг ч мэдэхээ больжээ. Амь үрэгдсэн анд сайн нөхөр юугаа, алиа хошин үг яриаг нь, сэргэлэн золбоолог зан төрхийг нь, хүн сайтайг нь, ямар ч ашиггүй амь үрэгдсэнийг нь бодон бодон элэг эмтэрч суув.

	Өглөө нь оршууллаа. Амар мөрний хөвөөнөө өндөр довцог дээр булш малтаж, хөвд, хөвөө мөчир шилмүүс дэвсэв. Бүгд «Алтан амиа алдав аа...» гэдгийг дуулцгаав. Амар мөрний салхи хүрзэнд наалдсан шороог хийсгэж, тугийг дэрвэлзүүлнэ.

	Тимка Гребень үг хэлж

	— Эрхэм нөхөр минь, тавтай нойрс! Бид эхэлсэн үйлсийг чинь гүйцээнэ гэв.

	Сергей ганцаар олноос зайдуу зогсож хий гөлийнө. Пашкагийн уранхай гуталтай хугархай хөл ёрдойж байсан нь санаанаас салахгүй бодогдон зовооно. «Эрхэм нөхөр минь, тавтай нойрс!» гэх юм... «Бурхан байхгүй, хойд нас гэж байдаггүй юм чинь, юуны нь нойрсох билээ дээ, Пашка газар дор илжирнэ... Ээ чөтгөр!» гэж бодно.

	Дараа нь Андрей Круглов үг хэлж

	— Бид тайгыг большевик эр зоригоор эрхэндээ оруулан дагуулах хэрэгтэй, дагуулна чиг. Яруу алдарт үйлсэд зүтгэж яваад амь үрэгдсэн комсомолын гишүүн нөхрийнхөө булшин дээр эгнээгээ нягтруулцгаая... гэлээ.

	«Залуу гвардийг» дуулцгаав. Дууны үг нь хойч өдөр тулгарах бэрхшээлээс үл халшрахын уриа болон цуурайтах боловч сэтгэл шимшрэх аялгуу бас дагалдана. Пачпкад залуучууд хайртай байж билээ. Одоо үгүй болсон хойно нь улам их хайрлан өрөвдлөө.

	Тарцгааж байтал Клава булшны дэргэд гүйн очиж

	— Залуучууд аа! Комсомолчид аа! Та нар юунд уруу царайлна вэ? Пашка Матвеевыг санагтун. Бам өвчин хүрч, оройдоо амьсгаадан хэвтэж байдаг мөртөө ажилд хамгийн түрүүн явж, юм бүхэнд наргиа наадмын үг олж хэлдэг сэн. Яагаад тэр вэ гэвэл, хүсэж мөрөөддөг байсан болоод тэр... гэснээ дуугүй болж, Кругловын царайг харж, буруушаах зэмлэх болов уу гэж хүлээтэл Круглов харин сайшаан толгой дохиход нь үргэлжлүүлэн Пашка комсомолын хот байгуулахыг хүсэж мөрөөдөж, өөрөө байгуулалцахыг зорьсон юм. Бид ч тэсэн бас тэгж мөрөөдөж байгаа бус уу? гэлээ.

	Сергей Клавагийн үг хэлэхийг сонсож байхдаа энэ бүсгүйг Пашка таалж, дэргэд нь номхон зөөлөн болдог байсныг саналаа. Энэ хоёр үерхдэг байсан. Клава өчигдөр уйлж унжиж байсан бол одоо сэтгэл нь хөөрч, хүн бүхний зүрх сэтгэлд буухуйц халуун дотно үг хэлж байна.

	— Надад нэг санал байна. Би өчигдөр гуалинг буулгаж дуусаагүй шүү дээ. Дуусаагүй тийм үү? Тэгэхлээр одоо эндээс тийшээ очъё. Дуу дуулан очиж, яаж ажил хийх ёстойг бүгдэд үзүүлье... Яагаад вэ гэвэл... гээд түгдрэхэд нь Сема хажуугаас

	— Байгалиас өшөө авахын тулд...  гэж хэлж өгсөнд

	— Ажлаа дуусгавал Пашкагийн сэтгэлд хамгийн сайхан санагдах байсныг та нар мэдэж байна шүү дээ! гэж Клава энгүүн хэлжээ.

	Тэр өдөр мөрний хөвөөнд ажил хэзээ хэзээнийхээс илүү шургуу өрнөж, хүн болгон хор шартай ажиллажээ. Сергей бүгдтэй хамт үг дуугүй улайран ажиллаж, хамгийн аюултай газар очиж, ганцаар бүдүүн бүдүүн гуалин өргөж байснаа үд дундын хэрд ажлаа орхиж, тайгад очоод, модны мөчир хугачиж, навчийг тас тас татан дэвсэлж, цэцгийг хүнд савхин гутлаар өшиглөн тасчиж

	— Ай чөтгөр! Ай чөтгөр! гэж халаглав.

	Тэгээд гэнэт ганцаар үлдсэндээ харамсан, өөрийн эрхгүй асгартал уйллаа.

	Барилгачдын хурал таржээ. Тэр хурал клуб гэж сүр бадруулан нэрлэсэн, барьж дуусаагүй банзан саравчинд болж, ганц лааны гэрэлд Вернер барилгын ажил байдлын тухай илтгэл тавьжээ. Бригад хэсгийн энд тэнд тус тусдаа хийсэн ажлыг нэгтгэн дүгнэж, хуралд суусан хүн бүр нийтийн үйлсэд өөрийн эзэлж байгаа байрыг ойлгож, барилгын ажлыг бүхэлд нь олж харлаа. Модны завод барьж дуусаж байгаа юм байна. Хоёрхон рамтай жижиг завод. Гэхдээ хоёр рам ч гэсэн барилгыг модоор хангаж чадна. Хариугүй бага, дөнгөж 35 морины хүчтэй анхны цахилгаан станцыг угсарч эхэлжээ. Гэхдээ 35 морины хүч нь анхны цахилгаан гэрэл өгнө. Мужааны газар ашиглалтад орсон. Дархны тасаг төхөөрөмжилж байна. (Харин Дархны цехийн зохион байгуулагч Епифанов галт онгоцны хавчуур бахийг авчихсан байна. Ингэж таарахгүй.) Механик дархны газрын суурийг тавьсан. Завод барих талбайг цэвэрлэж байна. Дөчин овоохой барьсан. Инженерүүд суух орон сууцны байшин барьж байгаа. Заводыг барьж эхлэх цаг холгүй боллоо.

	Харанхуй танхимд пиг дүүрэн цугласан комсомолчид шинэ мэдээ бүрийг алга ташин угтаж, тэрхэн үед дан шар будаа уйдталаа идэж байгаагаа, чийгтэй нойтон майханд суудгаа ч, уранхай гутлаа ч, өвчилж эхэлснээ ч мартжээ.

	Вернер Гранатовын цахилгаан утсыг уншин сонсгосон нь юм бүхэн замд яваа гэсэн байв. Мах, сонгино, өөх тос, төмс, хөл бөмбөгийн гутал, хөнжил ачиж илгээсэн гэнэ.

	Илтгэлийн дараа олон хүн халуун цогтой үг хэлж, түгшүүрт Амар мөрний хөвөөнөө, балар тайгад цахилгаан асах, дархны газар, заводын ажиллах, хөлөг онгоц усанд тавихыг үзэхийн тулд бэрхшээл бүхнийг тэсвэрлэн давахаар тангараглаж, ирээдүйн сүр жавхлант дүрийг санахаас нүдний нулимс мэлмэрэн байлаа.

	Соня, Гриша хоёр клубээс сугадалцан гарч явтал Гриша гэнэт бүдэрч, золтой л унасангүй. Соня инээд алдаад

	— Чи намайг татаад унагаачих шахлаа гэж эелдэгхэн зэмлэв.

	Гэтэл тэр хоёр бусдаас хоцорч, овоохой тийшээ явж байх үед Гриша нарийн жимээр явахгүй, өөр тийшээ яваад байгааг Соня гэнэт мэдэж, Гришаг харвал тайван нүд нь харанхуйд гялалзан харагдах атал замаас хадууран, хөрөөдсөн хусны цагаан гол тийш дагуулан яваад байлаа. Аймшигт сэжиг төрж, Сонягийн хамаг бие өөрийн эрхгүй дагжин чичрэв. Хоёрдугаар хэсэгт ийм явдал гарсан гэж дуулдсан... Соняг тийнхүү чичрэхэд Гриша мэдэж

	— Хонгор минь, чи даар аа юу? гэж асуухад нь Соня хамаг биеэ хурааж, юу ч болоогүй юм шиг

	— Жаахан даараад... Намайг сайн сугадаач, чиний бие их дулаахан сайхан юм гэж хариулжээ.

	Тэгээд Гриша одоо мэдчих вий гэхээс дотор бэлбэлзэн, өөрт нь мэдэгдэлгүй, өөрөө удирдан алхаллаа. Гришагийн энхрий ялдам нь хачин. Ийм баяр жаргалтай байхад нь одоо яаж хэлнэ?

	— Ингэхэд байна шүү, би хэзээ ч одоогийнх шиг олон шүлэг бичиж байгаагүй. Миний толгойгоор нэг гүйцэд эвлээгүй шүлгийн шад байна. Ажил хийсэн ч шүлэг амарсан ч шүлэг санагдаж, чамайг харахад бүтэн найраглал бодогдох юм гэж Гришаг ярихад нь Соня түүнийг урьдаар бэлтгүүлэх гэж

	— Дан шүлгээр сэтгэл дүүрээд байхад ямар ч гай зовлонгоос айх юмгүй шүү дээ, тийм үү? гэж өгүүлсэнд Гриша даруй зөвшөөрч

	— Тийм ээ. Чи мэдэж байгаа биз, баяр жаргалтай байхад шүлэг аяндаа ундран гарах юм. Боловсруулах хэрэгтэй... Тэгээд би өнөөдөр, хоолны үеэр чамд тусгайлан зориулж... гэснээ Соняг дуугарахгүй болохоор нь тэсэж ядан

	— Унших уу? гэж хэлээд Сонягийн дээрээс тонгойж аяархан уншиж эхэллээ. Шүлгээс нь, дууны нь өнгөнөөс, тонгойсон царайнаас нь энхрий янагийн сэтгэл цацарна.

	Соня уйлмаар байлаа. Гришаг торж бүдрүүзэй гэж замаа улам анхааралтай сонгож явлаа. Соняг дуугарахгүй болохоор Гриша гайхаж

	— Чи яагаад юм хэлэхгүй байна вэ? Чиний санаанд таарахгүй байна уу? гэж зовнисхийн асуухад нь Соня бас дуугарсангүй. Тэгэхэд нь бүүр гомдож

	— Олигтой сайн болоогүй түүхий байгааг би мэдэж байна. Дөрөв дэх шад нь хоосон сүр болсон... Намайг өөрөө мэдэхгүй байна гэж бодно уу. Би энэ шүлгийг дахин боловсруулна... Гэхдээ дор нь чамд уншиж өгөх гэсэн юм. Дор нь уншиж өгмөөр санагдаад болохгүй юм... гэжээ.

	Тэгэхэд нь Соня тэсэж чадсангүй, ухасхийн хүзүүгээр нь тэвэрч, цөхрөнгөө барахдаа дугтарч сэгсрэн

	— Гриша! Чи намайг харж байна уу? Чи намайг харж байна уу? Харж байна гэж хэлээч дээ гэхэд нь Гриша нүдээ их болгон харснаа гэнэт итгэл алдаж, гараа өргөж, нэг юм эрж байгаа юм шиг хий сарвалзаад, дорой дуугаар

	— Үгүй, би харахгүй байна гэж хэлжээ.

	Энд их харанхуй байна гэж нэмж хэлэх гэснээ өөрөө өөрийгөө хуурсангүй, учрыг ойлгов. Хоёрдугаар хэсэгт тийм юм болсон гэж дуулдсан нь үнэн байж.

	Хоёул зэрэгцэн дуугүй зогсож, бие биеийнхээ зүрхний лугшилтыг сонсон байлаа.

	Тэгснээ бүсгүй нь нөхрөө бат итгэлтэй сугадан авч 

	— Явъя гэлээ.

	Соня хурц нүдээр замаа сайн шилж, Гришаг нэг ч торж бүдрүүлэхгүй явж байлаа. Гриша нь үг дуу гарсангүй, хэлэх үг ч байсангүй. 

	Тэгээд Соня нь

	— Багрицкийг бие их муутай хүн байсан гэж чи хэл лүү? гэж асуухад нь юу хэлэх гэснийг даруй ойлгосонгүй. Ойлгосон хойноо хайрт бүсгүйнхээ өгсөн авралын сэжмийг баяртайяа шүүрэн авсан боловч санасны зоргоор цовоолог дуугарч чадсангүй, ийм зовлонд унасандаа хоолой нь зангиран

	— Тийм! Тийм! Багрицкий амьсгаа нь бөглөрч, шулуухан хайлж байсан мөртөө: «Шинэ өдрийг би бал бурам, сүү дүүрэн мэлтэлзсэн аяга шиг санаж угтдаг...» гэж бичиж байсан юм гэлээ.

	Зол жаргалтай аж төрөхийг хүсэн мөрөөдөж, өмнө нь өдий төдий баяр баясгалан хүлээж байгаа гэж итгэж яваад даан ч санамсаргүй нэрвэж ирсэн ийм зовлонг эдлэхэд бэлэн болоогүй байжээ. Тэр баяр баясгаланг харах нүдгүй болно гэдэг хэцүүеэ! Янаг хонгор бүсгүй нь хажууд байвч, хөөрхөн царайг нь дахин олж харахгүй гэдэг хэцүүеэ!

	Янаг бүсгүйн халуун тэвэрт харанхуй хүйтэн ч хэсэгхэн зуур зайлах шиг боллоо. 

	Соня нь

	— Шүлгээ дахин уншаач, Шүлгээ дахин уншиж өгөөч! гэж зүрх догдлон гуйхад нь огт хамаагүй хүний шүлгийг уншиж байгаа юм шиг:

	 

	Цасан шуурга, тэсгим жавраас халшралгүй 

	Насан үүрд чамтайгаа хамт замнана, би, 

	Одон гэрэлт чи минь л намайгаа гийгүүлээч 

	Онцгой хайрт чи минь л дандаа хамт байгаач

	 

	гэж уншаад, хараагүй болсон нүднээс нь нэгэн хоёр дусал нулимс бөмбөрөн унахад, залуу бүсгүй бас нэгэн адил хирдхийн айснаа дарж ядан нөхөртөө наалдаж

	— Тийм, тийм... Би цаг ямагт дандаа... алхах гишгэх бүр чамтайгаа хамт... Би шүлгийг чинь бичиж өгнө... гэлээ

	Соня нь цааш удирдан дагуулахад Гришагийн сэтгэл баяргүй болж, харанхуйд салганасан гараа сарвагануулан, итгэл муутай сажиллаа. Гришагийн гар тийнхүү итгэлгүй хөдлөхөд Сонягийн дотор пал палхийж, цаглашгүй айжээ.

	Сохордог өвчин тийм ч аймаар юм биш байжээ. Өвдсөн хүн оройдоо сохроод, өглөө нь хараа ордог байлаа. Гэтэл өвчний шалтгааныг мэдэх хүн байсангүй. Яаж эмчлэхийг ч мэдэх хүн байсангүй.

	Соня, Гришаг салахгүй дагана. Гриша маргааш өглөө босоход нүд нь юм харахаа байчихсан байвал яана? гэж үргэлж айж явах боллоо.

	Нэг орой Исаковынхны овоохойд Семен Порфирьевич өвгөн ирэв. Гриша түүнийг аврах хүн ирлээ гэж баярлан угтаж, цай, тамхиар дайлж, гутлаа хатааг гэж пийшиндээ гал түлэв.

	Цагаан гэгээ тасраагүй эрт байсан боловч бүрэнхийн дундаас сохрох аюул гэтэж, маргааш яадаг бол? гэж дотор бэлбэлзэнэ... 

	Тэр өвгөн, Клавагийн ярих дуртай эртний мэргэн үлгэрч шиг санагдана. Өвгөний дуртай дургүй алгуурхан ярих нь:

	— Тайга хүнээс өшөө авдаг юм. Та нар анхных нь биш ээ! Бүүр есөн зуугаад оны үед юм сан... Тийм л дээ, яг Японы дайны өмнөхөн... Энд мөн та нар шиг тайгыг эрхэндээ оруулж дагуулах санаатай улс ирж билээ. Та нартай адилгүй, юм юм бэлдэж базаасан, дулаан хувцас бол өдий төдийг авчирсан байсан. Тэгээд яасан гэж санана. Зуугаад хүнээс ганц нь амь мэнд үлдэж, хуучны шүтлэгтэн дээр очиж, эм домыг нь авч, тэндээ гэрлэсэн... Бусад нь үхэж дууссан даа. Зарим нь сохорч, зарим нь чийг бамтаж, заримын нь уушги муудаж, нөгөө зарим нь ямар өвчин туссанаа өөрснөө ч мэдэлгүй талийж байсан юм. Хүн гэнэт өвдөж, дороо ойчоод, зовж зовж, сүнс нь хальдаг юм. Баавгайд уруулсан хүн ч бий. Бас нэгийг нь муур идчихсэн гэж ярихад нь

	— Муур ий? гэж Соня дуу алдсанд

	— Тийм ээ, охин минь, үнэмшинэ үү, байна уу, өөрөө мэд. Муур идчихсэн юм. Өдөр нь харахад тэжээмэл муураас огт ялгаагүй, судалтай саарал муур байсан юм гэдэг. Тэжээмэл муураас арай том биетэй, нүд нь догшин гялалзахаас өөр гойд ялгарах юмгүй байж. Тэр хүн шивширч дуудсан ч юм байх... Тэгтэл шөнө нь тэр муур нөгөө хүнийг идчихсэн гэж ярилаа.

	Сонягийн бие арзасхийж, босож, хаалгаа сайн хаав.

	Өвгөн хоосон гаансаа сорж байгаад, гутлынхаа товхонд тогшиж, тамхи яаралгүй нэрэв. 

	Соня пальтогоор мухлайдаж

	— Энд хүн суудаг шүү дээ. Та байна. Нүүж ирсэн улс бий гэж хэлсэнд өвгөн дуугарсангүй.

	Гриша ханзан дээр тэргүүнээ гудайлган сууж байв. Өвгөн сая ам нээж

	— Хүн суух газраа сууж, үгүйдээ үгүй л байдаг. Зей, Бурейд суухад яах вэ! Ялтан хэрэгтнийг зуун жилийн өмнө ч нааш нь цөлдөг байсан... Декабристын тухай дуулаа л биз дээ! гэхэд тайгын өвгөн декабристын тухай мэддэгийг Гриша хачирхаж, түргэн зуур толгойгоо өндийлгөв.

	Тэр сониуч түргэн харцанд өвгөн бантаж зовсон мэт болсноо инээд алдаж, тамхиа нэг сайн сороод

	— Намайг хаанаас мэдсэн юм бэ гэж гайхна уу? Би юм болгон мэднэ. Та нар эрдэм номтой улс. Тэгсэн ч хууччуудаас, юм үзсэн хашир улсаас ам дамжиж ирсэн яриаг мэдэхгүй. Тийм шүү! Танай дарга нар номд найдаж, янз бүрийн газрын зурагт найдсан байна. Шилж олоход газрын зураг хэрэггүй... гэхэд нь

	— Юуг шилэх юм бэ? гэж Гриша дургүйцэн асуусанд

	— Газар шилж олохыг хэлж байна, шонхор минь гэж өвгөн бас дурамжхан хариулаад дуугүй болоход нь Гриша, Соня хоёр өвгөнийг гомдоочхов уу гэж айжээ. 

	Гэвч өвгөн цэцэн үлгэрч мэт түрүүчийнх шигээ тайван дуугаар

	— Та нарыг өрөвдөх юм! гэж хэлээд тамхиныхаа цэнхэр утааг манаруулан, өөрөө бараг харагдахгүй болж, — Ийм залуу улсыг үхэл рүү түлхэж яаж болдог байна вэ? Хавийн бүх газраас энэ бол ёстой үхээрийн газар. Эргэн тойрон намагтай дор газар. Шумуул нь халуун хумхаа тусгадаг айхтар шумуул... Ургамал нь хамгийн хорт ургамал. Баавгай хүртэл зундаа зайлж явдаг, чоно хүртэл тойрч гардаг юм даа гэхэд нь

	— Энд тосгон байсан шүү дээ! гэж Соня хоолой нь чичрэн үг хавчуулсанд

	— Нутгийн улс дасчихсан байдаг юм шүү. Ер нь тэгээд олон хүн үлдсэн үү дээ? Олон хүнтэй том тосгон байсныг санаж байна. Би ч бас дээр үед энд сууж байгаад, мэнд дээрээ явсан. Энд хүн жаргаж болох газар биш ээ. Загас барих, ан гөрөө хийх гэж ирдэг сэн. Загас элбэг гэж жигтэйхэн, язганаад л, гараар бариад авсан ч болмоор байж билээ. Тэгтэл одоо ямар байна? Шар үнэг, дорго халиу, саглагар хэрэм зөндөө байж билээ... Цагаан үнэг арав хориор нь агнадаг сан! Одоо бол цагаан үнэг бараа туруугүй болж, шар үнэг ч байхгүй болжээ. Шувуу ч цөөрч байна. Үгүй, хүн сууж таарахгүй үхээрийн газар. Танай дарга нар юмны учир мэддэг, хүнд итгэдэг байсан бол хууччуулаас асууж, өөр газар шилэх байсан даа... За би ямар энд суух биш. Надаас асуусан хүн байхгүй. Харин та нарт хайртай болохоор өрөвдөөд байна гэж өвгөн эелдэгхэн яриад, явахаар өндийхдөө нулимсаа арчих шиг Соняд санагджээ.

	Гриша хөдлөлгүй сууж байлаа. Балар харанхуй нэгэнт ирж, нүдээ хэчнээн хүчлэвч юм харагдахаа больжээ. Соня босож, явуут Гришагийн үсийг илээд өвгөний дэргэд очиж

	— Өвгөн ах та нутгийн дом арга мэдэх үү? гэж асуусанд өвгөн уруулаа өмөлзүүлэн, гаансаа гаргаж ирснээ халаасандаа буцааж хийгээд

	— Тэгээд яах вэ дээ. Та нар одоохондоо тэнгэрийн авралаар эрүүл энх сууж байна гэхэд нь Гриша гэнэт босон харайж, хачин эвгүй дуугаар

	— Юуны нь «эрүүл энх» байх вэ! Өвгөн ах та арга зааж өгөөч. Миний нүд харахгүй байна. Дахиад л харахгүй байна гэж хэлээд, халуун хумхаатай юм шиг дагжин чичирлээ.

	Залуучууд шөнөдөө сохрох болж, энэ өвчнийг яаж эмчлэхийг мэдэх хүнгүй, одоо болтол эмч ирээгүй байгааг Соня түргэн түргэн шивнэн ярилаа.

	Өвгөний бүхий л байдлыг ажвал «тэгнэ ээ тэр, тийм л байх ёстой, тайга өшөө авдаг, энд үхээрийн газар гэж би эс хэл лүү, үхэж дуусна» гэсэн шиг ширүүн дүртэй дуугүй байж байснаа

	— Шөнөдөө сохордог гэв үү? гэж лавлахад нь

	— Шөнөдөө... гэж Гриша хариулаад огцомхон эргэж, ханзан дээрээс буугаад

	— Өвгөн ах та хэлээч, яавал таарах вэ? Энэ юу болж дуусах вэ, та мэднэ биз дээ? Бүүр сохрох уу, гайгүй юу? Юу болбол болог. Гэхдээ яахыг мэдэж, эртнээс биеэ бэлтгэх хэрэгтэй байна гэж хэлэхдээ сэтгэл их тайван юм шиг байлаа. 

	Өвгөний өгүүлэх нь:

	— Та нарт худлаа хэлэхгүй. Өвөл болтол зүгээр. Өвөл л хэцүү дээ. Өвөл сохорно. Одоо нүд нь өвдөж байгаа хүүхэд бүгдээрээ сохорно, үүнийг тэдэнд хэлээрэй. Чамд аминчилж захья. Өөрийгөө хайрладаггүй юм гэхэд эхнэрээ хайрлаарай. Ийм залуу бүсгүй сохор нөхөртэй бол яана? Өвлийн хүйтэн унахаас өмнө эндээс явцгаа. Шалавхан явцгаа. Та нарын бага залуу нас, халуун янаг сэтгэлийг бодоод ингэж хэлж байна... Өөр яриад байх ч юу байх вэ! гэж хэлээд гараа нэг сэгсэрч, малгайгаа дарж өмсөөд, баяртай ч гэж хэлэлгүй гараад явжээ.

	Соня Гришагийн хажууд очиж, наалдан суугаад, дуугаа хураав. Гриша хэсэг дуугүй байснаа

	— Тэр тийм байх ёсгүй гэж хэлээд, бүүр удаан дуугүй сууснаа, — Энэ юу болж байна, эд нар юу ч мэдээгүй юм уу! гэж хилэгнэн хашхирчээ.

	Бас удаж, удаж, сүүлд нь

	— За яах вэ, Соня, унтъя. Орой боллоо... гэж номхрон өгүүлэв.

	Гриша нь орондоо урваж хөрвөн, шүүрс алдаж, шүдээ хавиран байхыг Соня удтал чагнаж байгаад, нэг мэдэхэд унтжээ. 

	Шөнө дунд Гриша дуудаж сэрээв. Соня Гришагийн царайг хараагүй боловч хажуудаа амьсгаадан байхыг сонслоо. Гриша эхнэрээ тэвэрч, мөрөнд нь хацраа наагаад

	— Соня! Нүдтэй мөртөө өөдгүй амьтан байснаас сохор ч гэсэн большевик байя. Тийм үү, Соня? гэж хэлжээ.

	Залуу хос тэврэлдэн, юм бүгд сайн сайхан болно, энд биднийг үхэж хатаг гэж авчраагүй байх ёстой, хамгийн гол нь бууж өгөхгүй байх хэрэгтэй гэж бие биеэ ятган, удтал унтахгүй хэвтжээ.

	Өдөр хоног өнгөрч «дөчин хотын» хотноо, жижиг банз дээр бичсэн нэртэй майхан, овоохойд, бригад хэсэгт комсомолчид аж төрж ажил хийж, инээж наадсаар, өвдөх нь өвдөж, өнөөх улигт шар будаа, хатаасан загас идэж, дуулахдаа дуулж, уйлахдаа уйлсаар байлаа. Сохордог өвчин тахианы харалган сохор гэж нэртэй болжээ. Шинэ ногоо, өөх тос дутсанаас тийм өвчин тусдаг гэлцэнэ.

	Валька Бессоновт тэр өвчин хүрсэнд цөхрөн хашхирч байснаа сүүлдээ тайвшраад, өөрөө өөрийгөө дооглон, тахиа дуурайж дуугарах болов. Шөнө унтахаар хэвтэхдээ бөөн хараал зүхэл тавьж, хэнд ч тухайлан хандалгүй

	— Эдний энэ сахилга батыг хөсөрдүүлээд шидтэй эмгэнийд очъё байз гэж үглэх болжээ.

	Сэтгэл эвдэрч гутарсан хүнтэй маргаад яах вэ гэж бодоод, өөдөөс нь хариуцах хүн гарсангүй.

	Бүсгүйчүүлээс нэг нь ч өвдсөнгүй. «Долоон голтой мигуйнууд!» гэж Валька хорсон өгүүлж, оройдоо Катя Ставровагийн дуулж, инээж байгааг сонсохлоороо бүүр тэсэртлээ уурлаж, хөнгөн хөлтэй Катя хүүхний дүрс нь ч болтугай харагдах юуны магад гэж нүдээ их болгон гөлөрч

	— Энэ хүүхнүүдийг юунд нааш нь авчрав аа! Дэгдээхэйн тэнхээгүй байтлаа барилгаар нэг шуугилдах юм гэж үглэнэ.

	Катяг дэргэдээ ирэхлээр үглэх янших нь намдаж, тахиа дуурайн дуугарч, наргиж наадан, гарыг нь эрнэ. Катя эелдгээр сэтгэлийг нь засаж байгаад явна. Катя нэгний нь цамцыг нөхөх, нөгөөгийн нь товчийг хадах, бас нэгний нь юмыг угаах гээд ажил ихтэй байх бөгөөд түүнд Лилька тусална. Лилька эрчүүдийг өрөвдөнө өрөвдөнө гэхэд арай дэндүү юм шиг санагдана. Лилькаг эрчүүлтэй хэтэрхий задгай харилцахад нь Катя дургүйцэж:

	— Сайхан мэдээрэй, Лилька! Ингэж хэт хөөрхийлбөл сайнаа үзэхгүй шүү гэж сануулсанд

	— Эд чинь уйдаад байна шүү дээ гэж Лилька дуртай дургүй дуугарахад нь

	— Чи дагуулаад голын усанд орж бай. Хүйтэн ус халууныг нь дарна гэсэнд

	— Би ч гэсэн мод чулуу биш дээ. Энэ харчуул бүгдээрээ эелдэг сайн улс... гэж Лилька сулхан хариулаад, бүсгүйчүүл цөөдөх тул орой болгон нэг янзын хархүү дагуулан гүйх ажээ.

	Түүдгээс уйдаж, өөр зугаа цэнгэл олдохоо болив.

	Сул цагт бүсгүйчүүлийг улам шургуу хүрээлэх болж, хэрүүл маргаан ч гарах боллоо. Ялангуяа өөр өөр хот мужийнхан хоорондоо ширүүн маргалдаж, Москвагийнхан «харийн» харчуулыг Москвагийн комсомолч бүсгүйчүүдэд хавьтуулахгүй хөөж, Ивановынхан өөрсдийнхөө хүүхнийг харамлаж хамгаална. Хөндлөнгийн харчуулыг зайлуулах янз бүрийн арга зохионо. Костя Перепечко, Катя Ставровагийн суудаг овоохойн үүдэнд мэдээгүй хүн орох гэхлээр толгой руу нь цохидог тусгай тоншуур хийж тавьжээ. Катя өөрөө мартаж орхиод, өнөөх тоншуурт духаа цохиулахдаа зэвүүцэж, тас тас инээх бөгөөд өөр хотын найз харчуулдаа овоохойн хаалгыг яаж онгойлгохыг сэмхэн зааж өгөв.

	Нэгэн амралтын өдөр бөөн хэрүүл мандлаа.

	Тэр өдөр эхлээд мөрний хөвөөн дээр аяндаа цуглаан болжээ. Гранатовыг албан томилолтоос эргэж ирэхэд галт онгоцны дэргэд дорхноо олон хүн цугларлаа. Гранатов олон баримт падаанаас өөр юу ч авчирсангүй. Баримт падаан л өдий төдийгөөр нь авчирчээ. Юм бүхнийг ачиж байгаа, замд яваа гэх боловч газар дээр ирсэн юм огт алга.

	Эмч өнөө маргаашгүй ирэх ёстой гэнэ. Гранатов өөрөө тэр эмчтэй уулзсан байх бөгөөд комсомолчдын сэтгэлийг тайтгаруулах гэж: хижээл настай, хавчуур шилтэй, эхнэргүй Пальцев гэдэг хүн, нэг авдар эмнэлгийн ном авчирч яваа гэж хэлэв. 

	Хавчуур шилтэй, авдар номтойг дуулаад бүгдийн сэтгэл амарчээ.

	— Би та нартай өөр юм ярих гэсэн юм. Та нарын тухай яримаар байна. Та нар намайг мэдэх үү? гэж Гранатовыг асуухад нь

	— Мэднэ, мэднэ! гэж комсомолчид ам нийлэн хашхиралдсанд

	— Надад итгэх үү? гэхэд нь

	— Итгэнэ! гэлцэж, Тоня сэтгэл хөдөлсөндөө царай нь зэвхий дааж

	— Итгэнэ, итгэнэ! гэж хашхирахад нь, Гранатов

	— Бэрхшээл одоо л эхэлж байна. Та нар бэрхшээлийг дутуу үнэлж, бэрхшээлийг давах бэлтгэлгүй байгаа болов уу гэж айж байна.

	Бид намын хороонд нэг ярилцсан юм. Тулгарах гачигдал зовлонг та нар даадаг болов уу, яадаг бол гэж намын хороо санаа зовж байна. Намар ойртлоо. Нааш нь төмөр зам тавьтал ханган нийлүүлэх ажил доголдох болно. Их хүйтэн өвөл болно. Тэгээд би та нартай ний нуугүй ярих гэсэн юм гээд, завод барьж байгуулах хариуцлагатай даалгаврыг ахар богино хугацаанд биелүүлэхийн тулд ямар их бэрхийг туулж давах ёстойг ярьж

	— Нөхөр Круглов та нарын төлөө санаа зовохдоо дэвсгэр алга, чийг ихтэй байна, өглөө оройгүй дандаа шар будаа идэж байж ажил хийх аргагүй байна гэж гомдол тавьж байсан. Дахиад хэдэн сар шар будаанаас өөр хоол олдохгүй, дэвсгэр олдохгүй бол яах вэ? Тэгвэл буцаж няцах уу? Завод барихаа болих уу? Тараад зугтах уу? гэхэд нь комсомолчид «Үгүй! Үгүй» гэж хашхиралдахын сацуу зарим нь ханган нийлүүлэх, орон сууц барих талаар юу хийж байгааг лавлаж, цугласан олны урам зориг бадрах, сэтгэл хөөрөх нийлээд бөөн шуугиан боллоо.

	Андрей Круглов ичсэндээ царай нь час улайв. Морозов өвчтэй учир Андрейг өмгөөлөх хүн байсангүй. Ер нь Морозов ямар хамаатай бил ээ! Круглов намын хорооны хурал дээр эвгүй үг хэлснээ санаж өөрөө өөрийгөө зөвтгөж чадахгүй байлаа. Тэгтэл Клавагийн гайхаж зэмлэсэн харцтай тулгараад, урагшаа ухасхийн гарч, үг хэлэх зөвшөөрөл өгөхийг шаардан, хангинасан чанга дуугаар

	— Намайг хар амиа бодсон хулчгар амьтан биш гэж та нөхөд мэднэ. Би бэрхшээлийг болохын хэрээр хөнгөлөх гэсэндээ тэр тухай ярьсан юм. Харин заводын довжоон дор Амар мөрний чулуу ивээд зогсохгүй, бидний ясыг тавих хэрэгтэй болдог юм аа гэхэд би нэгэн биеийнхээ зовох зүдрэхийг юманд бодох байтугай, амиа өгөхөд бэлэн байна гэж хашхиран өгүүлсэнд цугласан улс шуугилдаж

	— Ясаа тавих нь хэнд хэрэгтэй юм бэ? гэж Валька Бессонов олонд дуулдахаар асууж

	— Биднээр бордоо хийх гэж авчирсан юм уу? гэж Николка зэвүүцэн хашхираад

	— Хэрэгтэй бол юугаа ч хайрлахгүй! гэж Тоня хангинаж

	— Та нар ханган нийлүүлэгчдийг элсээр үрвэл баараггүй болох байх аа гэж

	— Үхэхэд ядах юмгүй, та нар ажил хийж сурцгаа! гэлцжээ.

	Гранатов сүүлд нь Андрейд

	— Яс тавих тухай ярьдаг нь дэмий хэрэг... Дэндүү илэн далангүй үг боллоо гэж хэлэхэд нь Андрей гайхсан боловч дуугүй өнгөрчээ.

	Комсомолчид хэсэг хэсгээр маргалдаж, шуугилдаж, зэвүүцэн, алгуурхан тарав. 

	Балька Бессонов

	— Биднийг бэрхшээлээр далайлгаж чичлээд байдаг нь юу вэ. Хэцүү гэдгийг бид бэлхнээ мэдэж байна. Эд өөрснөө юу ч олж чадахгүй юм бол үхсэн хойноо дарга нар бол. Би бол бригадаа материал, багаж хэрэгсэл, юм бүхнээр үргэлж хангаж чаддаг! Хоолойгоо сөөтөл хараал тавьж байгаад ч бол олно! гэхэд нь

	— Гранатов биднийг сүрдүүлж байна! Энэ яагаад вэ? Биднийг хэр зэргийн комсомолчид вэ гэж шалгаж байгаа юм. Галт онгоц ирж яваа, мах, төмс ирж яваа! Хөл бөмбөгийн гутал тавьж өгнө! Өөр юу хэрэгтэй юм бэ? Түрстэй талх зооглох гэсэн юм уу? гэж Сема учирлан ярилаа.

	Түрстэй талх зооглох гэж их санаархсан хүн байсангүй.

	— Үхвэл үхнэ л биз. Юу ч гэсэн явж усанд оръё байз гэж Тимка Гребень хэллээ.

	Валька Бессонов усанд орохоор явсангүй, «Би энд ямар сохорч, ясаа тавих гэж ирсэн юм уу? Дарга нар ажил хийж чадахгүй болохоор би үхэх ёстой юм уу?.. Өө, шал балай юм болж байна» гэж сэтгэл нь хөөрч, шар нь хөдлөөд

	— Үхсэн ч дуу хууртай үхье, хө! Хүүхнүүд дээр очиж, эцсийн удаа зугаалаад авъя! гэж тачаадан хашхирчээ.

	Тэгээд бүсгүйчүүдийн овоохой тийш очиж, азарган тахиа болж донгодоход нь Катя овоохой дотроос

	— Галзуу амьтан! гэж хэлэх сонстов.

	Тэгтэл бөөн хэрүүл дэгдлээ. Костя Перепечко замыг нь хөндөлсөн

	— Чи үүгээр юу хийж яваа вэ? Чамайг дуудаагүй байхад ийшээ бүү зүтгээд бай! гэж шазруун хэлэхэд нь Валька далайж ирээд, чих рүү нь нэг сайн дэлсээд авсанд Перепечко дуу алдан ёолж, Валькагийн цээж рүү хар тэнхээгээрээ ёвров.

	Костяд нөхөд нь туслахаар ухасхийлээ.

	Тэр үеэр баахан хүн нэмж ирэв. 

	Зугаалж яваа бүсгүйчүүдийг харчуул тойрон шавж, хэсэг хэсгээрээ дэмий алиалан, инээлдэж явлаа. Соня, Генька Калюжныйн эргүүлж хоргоохоос салж чадахгүй, их л ичиж зовсон байдалтай явж, Гриша нь оройдоо сохрох болсноос хойш муухай жөтөөч болсон тул мэдчихүүзэй гэж айх ажээ. 

	Харчуул бүсгүйчүүдийн өмнө цэц булаалдаж, эелдэг найртайгаа гайхуулахын сацуу бие биеэ өмхий үгээр утна. Гэхдээ Бессонов, Перепечко хоёрын зодолдохыг үзэхээс өмнө өнгөн дээрээ эвтэй байжээ. Анхандаа зодолдож байгаа хоёрыг салгах гэж ухасхийцгээснээ юунаас болж зодолдсоныг мэдмэгц нууж явсан хор шар нь сад тавьж, эх адаггүй хэрүүл үүсээд, удалгүй хавтгай зодоон болжээ.

	Гриша Исаков гүйж ирээд, чухам юу болсныг сайн мэдэлгүй, зодолдож байгаа улсыг ятгаж салгах гэтэл Генька Калюжный дэргэд нь давхиж очоод, нударга зангидан занаж, нүдээ улаан эрээнээр эргэлдүүлэн

	— Зайл! Муу нохойн гөлөг, чи өөрөө эхнэр авчхаад дуугүй бай! Салгачихсан цагт яаж гонгинохыг чинь үзье гэж хашхирсанд Соня нь Гришагаа халхлан

	— Шившгийн амьтан! хэмээн дуу алдаж, Клава зодолдож байгаа эрчүүлийн дунд аймшиггүй давхин орж

	— Зэрлэгүүд ээ! Сармагчнууд аа! Биднийг булаалдаж зодолддог чинь юу вэ? Бид ямар эд бараа юм уу? Үүнээс хойш бид та нартай үг дуугарахгүй шүү! гэж загнав.

	Зодоон намдаж, бүгд инээлдлээ. Харчуулыг зодолдож байх тэр самбаанд Сергей Голицын азарган тахиа шиг уралцаж байгаа эрчүүлийг харж бах нь ханасан Лилькаг сугадан авч, ойд зугаалахаар оджээ. Зодоон аяндаа зогсож, уурын мунхагт увайгүй авирласандаа ичиж зовсон залуучуул инээлдэж, хөх няц, хавдар булуугаа илж, бие биеэ битүүхэн ч гэсэн онцын хоргүй занаж байв.

	Бүсгүйчүүд сугадалцан, их айлгамхай явцгаалаа.

	Уруул нь бамбайж хавдсан Валька Бессонов гэмшсэн царайтай инээмсэглэх аядаж

	— Катя, түр хүлээгээч! гэж дуудсанд

	— Тэнэг! гэж Катя тас дайран зандраад, эргэж харалгүй алхаагаа нэмжээ.

	Валька гөжүүн зан нь хөдөлж, хэсэг зогсож байгаад, овоохойдоо оров.

	Тоня Андрей Круглов дээр гүйн очиж, хөдлөх хэрэгтэй, энэ явдлыг илчлэн буруушааж, зогсоох хэрэгтэй... гэж ярилцаад Круглов, Тоня хоёул өвчтэй байгаа Морозовтой уулзахаар чиргүүл онгоц тийш явж байтал Морозов өөрөө эсгий гуталтай, таяг тулаад урдаас нь гарч яваа харагджээ. Түрүүчийн их бороотой шөнө усанд зогсож ажил хийснээс хойш үе мөч шархирах өвчин нь хөдөлж зовоох болсон байжээ.

	— Би та нар дээр очих санаатай салгалж явна. Та нар нударган байлдаан хийсэн гэх шив. Москвагийнхан Москвагийнхнаа, Тверийнхэн Тверийнхнээ өмөөрсөн юм биз дээ. За очиж ярилцъя гэж Морозов хэллээ.

	Гурвуул дотогшоо оров.

	— Ийм комсомолчдыг хөөвөл таарна. Бушуухан бага хурал хуралдуулж, хороо сонгоод, бүгдийг нь зад авбал зохино гэж Тоняг хэлэхэд Морозов инээмсэглэж

	— Бүгдийг нь зад авна ий? Яасан омогтой юм бэ! гэснээ царайгаа төв болгож, — Чиний хэлдэг зөв. Бага хурлыг хойшлуулж болохоо байлаа. Залуучуудыг ажил хий гэж шаардахаа мэдээд, зав чөлөөтэй цагт нь саатуулж чадахгүй, зоргоор нь орхисон бидний өөрсдийн буруу гэж хэлэхэд нь

	— Ямар нялх хүүхэд биш, өөрснөө ойлгох ёстой гэж Кругловыг хэлэхэд

	— Заагаад өгвөл ойлгоно. Васяева бас нялх хүүхэд биш байтлаа бүгдийг нь зад авч, хөөнө гэж ярьж байна шүү дээ гэснээ, Тонягийн чавга шиг улайгаад сууж байгааг харж

	— Улайх юмгүй, би хүнд хэлэхгүй. Ингэхэд одоо даруйдаа олон «хотын» заагийг арилгах хэрэгтэй байна. Бригад бригадаар хуваагаад суулгачихвал хэн хаанахынх гэдгийг дороо мартана. Бригад бүрд комсомолын хэсэг, барилгын хэсэг бүрд үүр байгуулна. Бага хурлыг шалавхан хуралдуулж, хороонд залуучуудыг дэмий уйдуулахгүй байж чадахуйц учир мэдэх олигтойхон хүн олж сонгох хэрэгтэй байна гэлээ.

	Гурвуул сонгууль яаж явуулахыг хэлэлцэж суутал Петя Голубенко давхин ирж, Бессонов юмаа аваад галт онгоцонд суухаар явсан гэж энэ өдрийн сүүлчийн сониныг дуулгав.

	Круглов, Тоня, Петя гурвыг мөрний хөвөөнд гүйж очиход галт онгоц хоёр удаа дохио өгч, бархагаа татаж аваад байсан атал Валька Бессоновын бараа харагдсангүй. 

	Андрей хагас дундуур хурааж авсан шатаар нисэх мэт гүйн гарч, онгоцны ахмадыг эрж олоод, хоёул Бессоновыг эрэхээр явлаа.

	Валька сагсан сав дээр баргар царайлан сууж, Кругловыг очиход гайхсангүй, харин ч баярласан мэт байх бөгөөд сагстай юмаа мөрөн дээрээ тавьж, Кругловын хойноос үг дуугүй даган, эрэг дээр буухдаа хавдсан уруул нь омолзон байв.

	Хагас цагийн дараа тэндээ, мөрний хөвөөний нэг саравчинд нөхрийн шүүх хуралдав. Пиг дүүрэн хүн цугларчээ. 1914 онд төрсөн комсомолын гишүүн Бессонов хүн зодож, оргохоор завдсан хэргийн ял хэлэлцлээ. Валькагийн бамбайж хавдсан уруул улам их омолзож

	— Нэгэнт буруу хэрэг хийснээс хойш юу ярих вэ дээ! Харин би оргодол биш ээ. Уур хүргээд болж өгөхгүй байна. Би тэртэй тэргүй буцаад ирэх байсан гэж хэлэв.

	Дүрэм журмыг сахих гэж гэрчийн этгээдийг байцааж эхэлтэл яг энэ үеэр ачаагаа даахаа больсон ханз тас нясхийн нурж, шүүхийн гишүүд шал дээр унаж, шүүгч, үзэгч, хэрэгтэн бүгдээрээ хөхрөлдлөө. 

	Катя Ставрова

	— За яамай! Энэ залуу гэмээ хүлээж байна, илүү матаж маажлаад яах юм бэ гэжээ.

	Катя Валькаг дагуулан аваачиж

	— Ээ тэнэг! Ёстой тэнэг! Чамайг Киров яаж тоосон юм бэ, бүү мэд! гэж эелдэгхэн зэмлэжээ.

	Хоёул харанхуй болтол тайгаар тэнээд, Валька нь

	— За ингээд зүйл дууслаа. Азарган тахианы омог дарагдаж, шалчийсан эм тахиа боллоо. Албал ал, өршөөвөл өршөө дөө гэж хэлжээ.

	Катя өршөөхөөр шийдэж, овоохойдоо дагуулан аваачиж, тэр оройжин их халамжлан анхаарсанд Валька эм тахиа болон дуугарч, Катяг талх сарвайхад нь тонших гэж оролдож, бие биедээ сэтгэл дүүрэн, тас тас хөхрөлдөж байлаа.

	Хэдэн хоногийн дараа олон «хотын» заагийг устгаж, бүгдийг бригад бригадаар хуваан суулгаж, барилгын хэсэг бүрд комсомолын үүр байгуулжээ. Бага хурлаар барилгын комсомолчид нийт барилгын комсомолын хороо сонгож, бүрэлдэхүүнд нь Круглов, Бессонов, Ставрова, Альтшулер нар оржээ. Валька оргох гэж шившгээ тарьснаа мартаагүй тул өөрийгөө хасуулах гэтэл, «Зүгээр. Улам бат болно» гэж хариулжээ.

	Хурал тосгоны захын ойн чөлөөнд хуралдаж, бүгд зүлгэн дээр, хожуул дээр, гуалин дээр суужээ.

	Сонгууль явуулж дуусаад, дуу дуулцгаав.

	Тэгтэл тосгоноос гарсан жимээр хоёр хачин дүрс бүртэлзэж харагдахад гэнэт дуулахаа болилоо. Ажиглавал дугуй царайтай, өргөн шанаатай, онигор нүдтэй залуу хархүү, бүсгүй хоёр байв. Бүсгүй нь бараан дээл өмсөж, шар бүс бүсэлжээ. Олон салаа нарийхан сүлжсэн хар үс нь нуруу руугаа, аяны үүргэвч дээгүүр унжжээ. Бүсгүйн нуруу намхан, бие туяхан, зан халирхай аж. Өдий олон хүнийг хараад бишүүрхэн ухарч, хамт яваа залуугийнхаа араар орлоо.

	Зочдыг тойрон шавж, Генька Калюжный

	— Нөгөө залуу мөн байна! гэж дуу алдан, сэтгэл хөөрч, Кильтуг тэвэрч

	— Сайн байна уу, залуу минь! Ой-ёо! Танай балайрах дургүй байна! Ирнэ гэснээрээ хүрээд ирлээ. Зүйтэй гэсэнд Кильту олныг сониуч нүдээр тойруулан харж

	— Балайрч яах? Манай комсомол гэж үглэснээ бүсгүйн зүг хуруугаараа зааж, — Бас комсомол. Эмэгтэй комсомол гэлээ.

	Мооми нарийхан бор гараа унжуулж, бишүүрхэг инээмсэглэн зогсож байв. 

	Катя гарыг нь барьж

	— Сайн байна уу! Манай бригадад орох уу? гэсэнд Валька Кильтугийн гарыг шүүрэн авч

	— Чи манайд ор! Ингээд хувааж авлаа гэсэнд бүсгүй нь айж, хамт яваа залуудаа наалдан

	— Манай үүнтэй хамт. Манай үүнтэй хамт гэж хэлэхэд нь бүгд хөөрөн бахархаж, Мооми өөрөө чухам юу болсныг сайн мэдээгүй ч даган инээлээ. Арван минутын дараа комсомолчид тэр хоёрын хамаг намтрыг дуулав. Моомийн эцэг эх хоёр нь охиноо нударган баяны хүү Опа Самаарт худалдах гэхэд нь Кильту, Мооми хоёр шөнө завиар оргон босож иржээ. Самаар юм уу, эцэг нь хойноос нэхэж ирэх магад гэж Мооми айж байгаа ажээ.

	— Гонжийн жоо! Одоо та нар манай хүн болсон. Тэднийг наашаа ирвэл хөлийг нь хуга цохино! гэж Валька мэдэгдсэнд

	— Өнөөдрөөс эхлээд та хоёр «Интернационал» бригадын гишүүн боллоо. Хэрэг явдал гарвал надтай яриарай гэж Сема хэлжээ.

	Кильту, Мооми хоёр завиндаа унтаж дассан гэж цааргалсан боловч хоёр зочныг овоохойд хонуулах болж, шар будаагаар дайлсанд хоёул их магтан сайшаав. Тэр хоёрт хамгийн зузаан гудсаа өгсөн нь айлчин зочныг хүндлэхийн ёс жам билээ.

	Исаковынхны овоохойд дан бүсгүйчүүд цуглажээ.

	Гриша овоохойн үүдний хожуул дээр тамхиныхаа ишийг ууртай зажилж, бүсгүйчүүдийн яриаг чагнан, баргар царайлж суув.

	Өөр нэг хожуул дээр Сема Альтшулер гараа элгэн дээрээ зөрүүлэн суужээ. Гриша юу ч үгүй зажилсан тамхиныхаа ишийг шүдээр тастаж хаяад

	— Үгүй, чи мэдэж байна уу? Мэдэж байгаа биз дээ... гэж хашхирснаа үгээ дутуу орхисонд

	— Эмэгтэй хүн нэг юм бодвол бодсоноороо зүтгэдэг байна... гэснээ бас л гүйцээж хэлсэнгүй орхив.

	Овоохойгоос бүсгүйчүүлийн ярианы хагас хугас сонстож

	— Үүнийг комсомолын үүрэг гэж би бодож байна... гэж нэг НЬ хэлсэнд 

	— Дэмийр! гэж Тонягийн огцомхон зандрах дуулдав.

	— Энэ Тонягаас л болж байгаа юм. Нэрэлхүү хажиг амьтан! гэж Гришаг уурсан хэлэхэд

	— Тоняд юмыг үзэх өөрийн гэсэн үзэл бий гэж Сема тайван тайлбарлаад, нэгэнтээ санаа алдаж, — Тийм шүү. Өөрийн гэсэн үзэлтэй. Тэр нь сайхан. Даанч бүх юмыг зэрэг харж чаддаггүй байна. Ядахдаа нэг юмыг олон талаас нь харж чаддаггүй байна гэж өгүүлсэнд

	— Юу гэнэ ээ? гэж Гриша их л дурамжхан лавлаад, огт өөр юм бодож суув.

	— Барьж байгуулах хэрэгтэй гэдгийг Тоня мэдэж байна. Үүнийг үзэж байгаа мөртөө амьдралыг бүхэлд нь харахгүй байна. Бид ганц энэ хотыг барьж байгаа юм биш, бүхий л амьдралаа байгуулж байгаа улс шүү дээ гэж Сема дуртайяа тайлбарласанд Гриша нь өлгөн авч

	— Тийм, тийм! Нээрээ тэгэх хэрэгтэй юм шүү! Ерөнхийд нь авч үзэхэд! гэсэнд

	— Сэтгэлээ хий дэвэргээд яах вэ. Бидэнд хэлэх шалтгаан бий, нэгд энэ. Манайд комсомолын хороо бий, хоёрт энэ. Хүүхнүүд шуугьж, маргаж, хэчнээн л бол хэчнээн шийдвэр гаргаж байг. Хэрэв комсомолын хороо тогтоол гаргачихвал хүүхнүүд мянган шийдвэр гаргасан ч юу базаах юм бэ? Би чамаас асууя гэж Семаг өгүүлэхэд Гриша нь айх гайхах зэрэгцэн эргэж хараад

	— Юун хороо вэ? Чи солиоров уу? гэсэнд, Сема ёжтой болоод найрамдуу аялгаар

	— Үгүй, эрхэм нөхөр минь. Би солиороогүй, чи л өөрийн ухаангүй байна! Энэ хүүхнүүдийн элдэв ярианд толгой чинь эргэжээ. Чи эр хүн шиг бодож сэтгэж чадахаа больсон байна. Та нарыг дэлхий дахины асуудал шийдвэрлэж байхад Комсомолын хороо түүнийг чинь өөртөө падгүй юм шиг хажуугаас хараад сууж байна гэж чи бодно уу? гэхэд нь

	— Хороо үүнд ямар хамаатай юм бэ? Иймэрхүү юмыг чинь... гэсэнд

	— Чухамд ийм юмыг л хэлэлцэнэ!.. Эсвэл хороог сонгохдоо дуртай хүн тэрийгээд хэвтэж байх хогшил тавил болгохын тулд сонгосон гэж чи бодно уу? гэжээ.

	Гриша удтал хариу дуугарсангүй. Нэг тамхи ороож, дуустал татлаа. Сема ч бас дуугарсангүй. Юу вэ гэвэл, Сема бас юмыг үзэх өөрийн гэсэн үзэлтэй, тэгээд шинэ санаа бодлыг ганцаараа л бодож байж эзэмшиж чадна гэж үздэг байжээ. Гриша тийм шинэ бодол эзэмших учиртай аж. Гриша тэр шинэ бодлыг нэгэнт эзэмшсэн бололтой,

	— За чиний зөв. Соня л яасан ч зөвшөөрөхгүй дээ. Айхавтар уурлана гэсэнд

	— Эхлээд уурлана, сүүлдээ баярлана гэж Сема гүн ухааны үг хэлжээ.

	Овоохойд бүсгүйчүүд учиргүй шуугилдаж, Соня л маргаанд оролцохгүй буланд ганцаараа зогсож, янз бүрийн санал бодлыг тунгаан бодож, хэлсэн учир шалтгааныг цэгнэн үзэж, юу болж дуусахыг тэсэж ядан хүлээж байтал

	— Чи юунд дуугүй байна вэ? гэж Катя Ставрова зандрав.

	Соня ийнхүү зэмлэхэд хариу дуугарсангүй. Энэ маргаан өөрт нь даанч их хамаатай, гэтэл үнэнийг ялгаж олоогүй байгаа болохоор дуугарсангүй.

	Соня амьдралд юм бүхэн тов тодорхой байхыг эрхэмлэн үзэж, одоо болтол амьдрал нь тодорхой ч байжээ. Сайн комсомолын гишүүн яах ёстой бол Соня тэр ёсоор явж дассан бөгөөд үүнд онцын төвөг орохгүй тул зовох юмгүй баяр баясгалантай аж төрж байжээ. Ажил хийж, сургуульд сурч байгаад Алс Дорнодод ирсэн, энэ мэтэд эргэлзэх, санал зөрөлдөх юм байсангүй. Хүнтэй ханилан суухад ч юм бүхэн тодорхой байлаа. Гриша тэр хоёр шинэ социалист хотноо анхны шинэ өрхийн үүдийг нээсэн билээ. «Сургуулийн үзүүлэн таниулах гэр бүл» гэж Валька Бессонов хошигнодог юм. Гэтэл Сонягийн өмнө амьдралын нь хамаг учир утгыг хөндсөн ээдрээтэй хүнд асуудал анх тулгарсан нь юу вэ гэвэл, Соня бие шалтгаантай болсон байжээ. Барилгын ажил дөнгөж эхэлж, хүн бүл мөхсөдөж, насанд хүрсэн эрчүүл чийрэг хүн ч амьдрахад хэцүү байгаа ийм үед хүүхэд төрүүлэх эрх байна уу?

	— Өлгий, угжтай ноцолдоод барилгад тээр болно гэдэг чинь аминчхан үзэл! гэж Тоня батлан өгүүлнэ.

	Тэгж хэлэх нь зөв ч юм шиг. Соня барилгын ажлын эрх ашиг, санаа тавих зүйлийн төв дунд байлаа. Хүүхэд өсгөхөд хэчнээн хүч чармайлт орохыг өөрөө ч мэдэж байв. Чийгтэй овоохойд нялх амьтан өсөж торниж чадах уу? Бас сүү хаанаас олох вэ? Үнээ мал ч байхгүй, хүүхэд ороох даавуу ч байхгүй, юу юу ч байхгүй шүү дээ. Тэгээд гавшгай ажилчин Соня Тарновская хүнээр тэжээлгэж суух хэрэгтэй болох нь. Үүнээс муухай юм гэж байх уу? 

	Гэтэл Катя эсэргүүцэж

	— Юуны нь хүнээр тэжээлгэх вэ? Шинэ хотод хүүхэд байх ёстой. Цэцэрлэг, гудамжинд ганц ч хүүхэд харагдахгүй бол ямар байх вэ, чи бодоод үз! Бид амьтны элэг доог болно шүү! гэжээ.

	Соня анх зүрх хөөрч, комсомолын гишүүний ёсоор нэгэн биеэ огоорон, уургаа хөндөнө гэж хэлжээ. Харин одоо найз бүсгүйчүүдийнхээ юу гэж шийдэхийг дотор бэмбэлзэн хүлээж байна. Ингэж хохирох нь зайлшгүй хэрэгтэй юм гэж үү?

	— Үгүй! Үгүй! Та нар бодооч, хүүхнүүд ээ, энэ чинь хүнийг алж байгаа хэрэг шүү! гэж Клаваг өгүүлэхэд

	— Чи хүүхдээ яаж өсгөх юм бэ? Өөрөө ч зовж, хүүхдээ ч зовооно! Дөчин градус хүйтэрч, цас хунгарлаад байхад чи овоохойдоо хүүхдээ угаах гэж цас хайлж суух шүү дээ! гэж Лилька тулга тойруулан ярьж

	— Тэр ч яах вэ, хүүхнүүд ээ! Энд ирж, хүнтэй суучхаад хүүхэд цувуулж, барилгын газраар асруулж тэтгүүлэх гэдэг чинь бэртэгчин аминчхан үзэл мөн! гэж Тоня хэлэхэд, Катя хажуугаас нь

	— Тэр болтол юм болгонтой болно шүү! Хэчнээн их хугацаа байна вэ! Соняг амаржих үед овоохойн бараа туруу ч үгүй болсон байна. Есөн сар гэдэг чинь мөд дуусах хугацаа биш! гэжээ.

	Маргаан ид дундаа явж байтал Сема Гриша хоёрыг орж ирэхэд бүсгүйчүүд даруй дуугүй боллоо. Сонягийн царай улайж, огт өөр юм ярьж эхэлтэл Сема шууд үгийг нь таслаад

	— Тэр тухай дараа яримз, Соня. Та нар эмзэг чухаг асуудлаа анд сайн нөхдөөсөө нуудаг нь юу вэ? Намайг уучлаарай. Соня чи хүүтэй болохыг хүсэхгүй байгаа юм бол үнэмшмээргүй муухай хэрэг байна. Та нар комсомолыг, барилгыг боддог байхад комсомолоос та нарт тусалж яагаад эс болсон юм бэ? Манайхан юмны учир мэдэх тусч улс. Үүнийг Соня чи өөрөө мэдэхгүй гэж үү? гэсэнд Клавагийн нүдэнд нулимс мэлтгэнэж,

	— Зүйтэй! Сонечка, найз минь, энэ зүйтэй шүү гэж дуу алдсанд

	— Хороотой зөвлөх хэрэгтэй гэж Сема хэлэх юм гэж Гриша бувтнаад, Сонягаа айсан цөхөрсөн байдалтай харжээ.

	Соня дуугарсангүй. Гришадаа уурласан нь бус. Гагцхүү бодох нь: комсомолын гишүүн бүсгүй миний амьдрал комсомолтой бат барилджээ. Тэгэхлээр манай байгууллагын үл сонирхох амин хувийн асуудал гэж надад байхгүй юм байна. Уг нь хамгийн нарийн нандин нууцаа олонд дэлгэнэ гэдэг үнэндээ ичмээр гэхэд даан ч ичмээр юм даа... Ичдэг нь миний буруу юм байж... хамт олонтойгоо гүйцэд сайн холбоогүй байгаагийн тэмдэг юм байж... гэж бодно. Үүний сацуу бас зарим нь элэглэж доогловол яана? Шоолоод байвал яана? гэж сэтгэл их зовно. Бас нөгөөтээгүүр бүсгүй хүн болохоор амьдрал нь өөр болно гэхэд хий сүрдэж, хүүхэд төрүүлэхэд их өвддөг тухай, хүүхдийн гэдэс дотрын өвчин, улаан эсэргэнэ мэтийн халдварт өвчний тухай хүний ярьсныг санана... Тэр бүх зовлонг үзэхгүй бол амар байх сан. Гэвч зовлон үзэхгүй байх нь дээр үү дээ! Ийнхүү Соня есөн шидийн юмыг зэрэг зэрэг бодно. Хэдэн хоног сэтгэл нь үргэлж хөөрч оволзож явсаар юу нь гол чухал, юу нь дайвар дагавар болохыг ялгаж, бодлоо цэгцэлж чадахгүй болжээ.

	Сема хэнд ч тухайлан хандалгүй

	— Хүн бэрхшээлтэй учирсан цагт тохойноос нь түшиж: бид чамтай хамт! гэж хэлэх анд сайн нөхөртэй байх юутай сайхан бэ! гэж хэлэхэд нь Соня инээмсэглэв.

	Семаг бэлэн зэлэн сүржин үг урсгахад ганц Соня биш, хүн болгоны инээд хүрдэг юм. Гэтэл комсомолчдын сэтгэлийг догдлуулсан бүүр түүр санаа бодлыг Сема шиг сайхан илэрхийлэн хэлж чадах хүн үгүй бөгөөд олноор наргиа наадам болгож угтсан Семагийн үг хожим сандрах үед шийдвэрлэх үүрэг гүйцэтгэх нь цөөнгүй тохиолдоно.

	Энэ удаа ч гэсэн Семагийн үгийг Соня дооглонгуй угтсан хэр нь сэтгэл шаналгаж байсан тодорхойгүй асуудал бараг тэр даруй нэгэн тийш шийдэж

	— За яах вэ. Андрейг, өөр хэнийг ч юм дуудвал дууд... дүүрсэн хэрэг! гэж шаналж цөхөрсөн янзтай өгүүлэв.

	Катя үүд рүү ухасхийж, үүдэнд очсон хойноо эргэлзэн

	— Хорооны бүх гишүүдийг үү? гэж асуухад нь Гриша толгой сэгсэрлээ.

	Бүгдийг дуудаад яах юм бэ? Ганц Круглов ирвэл болоо гэж бодсон байжээ. Гэвч Сонягийн царай цайрч, нүдээ таглаад

	— Эсвэл бүгдийг дууд, үгүй бол нэгийг нь ч бүү дууд! гэж эрсхэн хэллээ.

	Исаковын овоохойд хуралдсан Комсомолын хорооны хуралдаан бол олноос онцгой хурал болжээ. Катя зам зуур учир явдлыг бүгдэд ярилаа. Комсомолын түүхнээ анх удаа ийм асуудлыг комсомолын хуралдаанаар шийдвэрлэх болж байгаа байж магадгүй гэдгийг хорооны гишүүд ойлгожээ.

	— Бас тогтоол бичих юм уу? гэж хорооны хуралд нарийн бичгийн даргын үүрэг гүйцэтгэдэг Катя эмээн асуусанд

	— За хаанаас даа! гэж Круглов бас л эмээсэн янзтай хариулаад, хуралдааныг нээж, — Учир байдлыг цөм мэдэх биз? Тэгэхлээр ... 

	За хэн юу бодож байгаагаа яриарай. Үнэн голоосоо шулуухан, Соня чи? гэхэд нь

	— Комсомолын үзлийн үүднээс яах ёстой бол би тэр ёсоор болох дуртай байна. Миний өөрийн хүсэл хамаагүй гэж Соня нэг улайж, нэг цайран өгүүлсэнд

	— Үгүй тэгэхдээ... гэж Гришаг хашхирахад, Круглов аргадаж зогсоогоод

	— Байзнаарай, өвгөөн. Та нарын санал зөрж байгаа юм уу? гэхэд нь, Гриша дахиад үг хэлүүлэхгүй зогсоох вий, сүүлд нь санаж бодсоноо хэлж зүрхлэхгүй болчих вий гэж айсан ч юм шиг, буруу хэрэг гарахад бүү хүргээч гэж гуйсан ч юм шиг, хүн болгоны өөдөөс царайчлан харж

	— Тийм ээ! Бид шинэ амьдрал байгуулж байна гэж Андрей чи өөрөө хэлсэн! Сема чи бас тэгж хэлсэн! Бид шинэ гэр бүл байгуулж, шинэ үеийнхнийг хүн болгох ёстой, тийм үү? Хэрэв бэрхшээл тохиолдвол бүгдээрээ хамжаад давж болно гэж та нар өөрснөө хэл ээ биз дээ. Валька чи юу гэл ээ? Байшин барина шүү дээ, барина! Нялх хүүхдэд байр олдохгүй гэж үү? Ер нь тэгээд Тонягийн хэлснээр болж болохгүй биз дээ?! гэж аргаа барсан янзтай өгүүлэхэд нь

	— Тоня юу хэлсэн юм бэ? гэж Валька дурамжхан асуусанд

	— Би ингэж хэлсэн юм. Бид гэр бүлтэй болох, өлгийн даавуу, хувин сав хураахад арай эртдэх байна. Бид барьж байгуулсан юм юу ч алга. Ажил гэж өдий төдий! Хос гар болгон чухал хэрэгтэй. Санаа зовох юм гэж зөндөө. Ийм үед барилгын ажилд илүү тээр болоод сууж болдог юм уу? гэж ширүүн өгүүлсэнд ойр хавийнхан нь дүнгэнэн шуугилдав. Тоня улам эрс дуугаар

	— Миний бодол ийм байна. Сонягийн бодол бас ийм. Энэ чинь тоглоом биш, хөнгөн хуудам шийдвэрлэж болохгүй. Бид Соняг хүүхэдтэй нь хаана байлгах вэ? Өвдвөл яана... Ер нь аль юмыг тэр гэх вэ? гэж дуусгахад нь Катя гомдож

	— За эртэдвэл эртдээ л биз. Цаг нь болсон гэж хэн хэл ээ вэ? Ёстой юм ёсоороо, хүүхэд төрөх ёстой. Тэгэхлээр хүүхдийн төлөө юу хийхээ ярилцах хэрэгтэй. Өөр яах юм бэ? Хүүхэд олдгийгоо олчхоод байна шүү дээ! гэжээ.

	Соня царай нь улайж, нүүрээ таглав. Залуучууд одоо л дооглож инээлдэх байх... Валька үнэн баримт энэ тэр гэж нэг юм бурах байх... Тэгвэл Соня өөрөө тэсэхгүй орилох юм уу, бүгдийг нь загнаж зандрах байх... гэж боджээ.

	— Надад болох уу? гээд Валька өндийв.

	«За тэр дээ... одоо бурах нь... Юунд энэ балай хурлыг хийлгэв дээ?» гэж Соня халшрав. 

	Валька сурсан зангаар алиархан эхэлж

	— Манай ээж намайг жүчээнд төрүүлсэн юм гэдгийг та нөхдийн сонорт хүргэе. Адуу гэдэг дөрвөн хөлтэй амьтан хашдаг жүчээнд гэж хэлж байна. Ээж маань намайг хоёр нас хүртэл хөхүүлсэн юм. Өөр өгөх юм олдохгүй болохоор тэгсэн хэрэг. Дэлхийн дайны үед дүрвэж явсан улс... Дараа нь иргэний дайн залгасан тэглээ гээд яагаа вэ?! гэж хашхирснаа алиалахаа больж, — Би хүн болж уу, үгүй юу? Ээж минь ганцаараа, өөр асрах халамжлах хүн байгаагүй. Бид бол энд олуулаа байна. Бид ганц хүүхэд торниулж чадахгүй гэж үү? Шившигтэй юм болох байгаа даа гэснээ Соняд халуун дотно дуугаар, — За тэгэхлээр Соня минь, эргэлзэх юмгүй, аргалахаа л аргална. Энх сайхан амаржаарай! гэж хэллээ.

	Соня хамгийн түрүүн инээмсэглэв. Бусдын инээмсэглэлд ч дооглосон шинж байсангүй.

	Сема үг хэлэх гэсэн бололтой боссоноо амандаа нэг юм бувтнаад, шалавхан эргэж, овоохойгоос гүйн гарлаа.

	Круглов хэлсэн нь:

	— Бүгд тодорхой шив. Сайхан байна. Би сая нааш ирэхдээ бодож явлаа: Сайхан юм даа! Залуучууд, комсомолчид ирлээ. Барилга барьж байна. Хэцүү л юм. Гэхдээ бид бүгд сэтгэлдээ ч бол, зүүдэндээ ч бол тэр хотыг үзэж байна. Одоо хүүхэд хүлээх боллоо. Манай хотын иргэн болно шүү дээ! Зөв үү? гэхэд нь Соня ухасхийж, гарыг нь шүүрэн бариад

	— Би бас дотроо тэгж бодсон юм л даа... гэснээ Кругловын цээжинд нүүрээ наан, асгартал уйлж гарлаа.

	Соняг аргадаж тайтгаруулж завдаагүй байтал хаалга цэлийтэл онгойж, Сема Альтшулер, Генька Калюжный хоёр орж иржээ. Генька боодолтой юм барьсан байх бөгөөд Соняг саяхан эргүүлж байснаа мартаагүй болохоор одоо бүгд тэрийг нь дурсана гэж бодсон юм уу, ичиж зовсондоо царай нь минчийжээ.

	Сема боодолтой юмыг задалж, нэг том, нэг жижгэвтэр хоёр цэнхэр цамц гаргаж, дээш нь сүртэй өргөөд

	— Соня! Анд нөхөд өө! Та нар битгий дооглож инээлдээрэй. Энэ хэрэгтэй юм нь биш ч байж мэднэ. Генька бид хоёр ямар тусгай мэргэжилтэй биш дээ. Гэхдээ манай энд худалдааны байгууллага, торгоны дэлгүүр байхгүйг бид мэднэ. Гэтэл ирээдүйн иргэнд ажил үйлээр туслах хэрэгтэй. Тэр иргэнд элдэв даавуу шаавуу, цамц мамц хэрэгтэй. Анхны шинэ иргэн болохоор зүй нь торго дурдан эдлүүлж таарах сан. Гэтэл ядахдаа эрээн даавуу байхгүй учир бид энэ хоёр цамцыг авчирлаа. Битгий юм бодоорой. Соня таны нүд шиг цэнхэр өнгөтэй, цоо шинэ эд шүү. Та нар оёж янзална биз гэхэд нь

	— Ёстой сайн харчуул байна! гэж Клава дуу алдан алга ташив.

	Соня хоёр найзын дэргэд очиж, Семагийн хоёр хацрыг шовхийтэл үнссэнээ жаахан ичиж түдгэлзэж байгаад, Генькаг бас чанга үнсэж

	— Та нар өөрснөө хохирох нь. Цоо шинэ юм байна шүү дээ. Хуучин юм байхад болох байсан... гэсэнд Валька хөндлөнгөөс орж, хоёр цамцыг шүүрэн авч, эдийг нь имэрч үзээд

	— Өө хаанаас! Анхны иргэнд хуучин юм өгөх гэж үү? Тэр таарахгүй. Орны цагаан даавуу амлая! гэснээ үнэмшихгүй болов уу гэж айсан юм шиг, — Нээрээ шүү. Би цоо шинэ даавуу авчраад, нэг ч дэвсээгүй юм. Дэвсгэргүй байж даавуугаар яах вэ? Манайхан батлаад өгнө. Нээрээ цоо шинэ. Өлгийн даавуу хийхэд мундаг эд болно биз дээ! гэжээ.

	Түүнээс хойш хэдэн хоног таних танихгүй комсомолчид Сонягийн дэргэд ирж, сонинд боосон юм өгч

	— Цамц... Алчуур... Сайхан дотуур өмд... үүгээр баривч хийж болно... гэх болжээ.

	Дуртай нэг нь ажлын бус цагаар банзан байшин барьж, түүндээ Исакованханд өрөө гаргаж өгөх саналыг Епифанов тавилаа. Вернертэй хэлэлцэж тохироод, зохион байгуулалт хийж, «өөрийн» байшинтай болох гэж оройн цагаар, амралтын өдөр шуурхайлан ажиллах болжээ.

	Шинэ ирсэн сайн нөхөд Кильту, Мооми хоёр хусны үйсээр гойд бөх гоё, дүүжин өлгий хийж өглөө.

	Хоёр долоо хоногийн дараа Соня Исакова хэрэгтэй бүх зүйл бэлэн болсон учир дахиад юм авчирч өгсний хэрэггүй, битгий гомдоорой гэж хүссэнийг комсомолын хурал дээр Круглов зарлажээ.

	Тэр орой Исаковынхны овоохойд нэг боодолтой юм сэм авчирч тавьсныг үзвэл хоёр том алчуур, «Жийргэвч хийхэд таарна» гэж Петя Голубенкийн гарцаагүй мэдсэн байдалтай бичигтэй хамт байжээ.

	Бэлэг авчрах нь үүгээр дуусгавар болов.

	Ширүүн салхинд бошинз дэрвэлзэн, үс ороолдож, нүд анивчина. Катя сэтгэл ханаж салхи сөрөн явахдаа гараа алдлан: «Би эрх дураараа!» гэж хашхирмаар дур хүрэвч гараа алдлах гэхлээр салхинд хийсэж, Амар мөрөнд уначих гээд болдоггүй... Тэгвэл үү... тий-тий!.. Амар мөрний ус мөс шиг байгаа... Манай хар хүнийг энд аваад ирвэл дорхноо шалчийх биз дээ, харин!

	— Ай мөн сайхан аа! Сайхан аа! Сайхан аа! гэж Катя аялгуулан үглэж явснаа гэнэт долгион дунд хүний толгой юм уу, тарвас юм уу, нэгэн жижиг бараан юм шоволзохыг хараад гайхан дуугүй болов. 

	Энд юуны нь тарвас байх вэ дээ? Хүний толгой байж таарна. За тэр, гар нь цухалзаж, долгион дээгүүр их их самарч байна. Бээрсэн бололтой, хөөрхий зайлуул, яарч байх шиг. Энд юун хүн усан дотор явдаг сан бил ээ?

	Ойр орчимд, живсэн хөлөг онгоц юм уу, хөмөрсөн завь байна уу, үгүй юу гэж цалгилан байгаа их мөрнийг Катя хараачлав.

	Учрыг тааж мэдэх гэж: энэ нанай загасчин байх, эсвэл живсэн галт онгоцны усан цэрэг байх, үгүй бол төөрч, өлсөж, ядраад, манай хүрээний утааг харж, тэртэй тэргүй тайгад өлсөж үхсэнээс үзээд алдъя гэж сэтгэл шулуудан, гурван километр өргөн мөрнийг сэлж гатлахаар зориглосон анчин байх гэж бодов.

	Самарч яваа хүн улам ойртоход Катя даллан хашхирав. 

	Цаад хүн Катяг харж, чигээ өөрчилж, наашаа самрахад усны долгион хажуу талаас нь дэлдэж, урсгал уруудуулах боловч самарч яваа эрийн чийрэг бие урсгалыг дийлнэ.

	Энэ хүнийг одоо яадаг бил ээ? Банзлаа тайлж өгдөг юм бил үү? Гараас нь барьж аваад, салхинд бээрчихээс нь өмнө хүрээ тийш хар эрчээрээ гүйдэг юм бил үү? гэж Катя бодолхийлэн зогсов.

	Нөгөө хүн эрэгт ойртон ирж... хөл нь усны ёроолд хүрч... тургиж, нүүр толгойгоо арчиж байлаа. Үс, мөрнөөс нь ус савирч, явсан газраар нь нойтон мөр үлдэв.

	Катя ёсыг дагаж буруу харлаа. Нөгөө хүн Катя өөд авиран гарч ирээд, Катяг сэхээ авахын чөлөөгүй, хүчит хоёр гараар хумин тэвэрч, гайхаж амаа ангайсан Катяг нойтон уруулаараа шовхийтэл үнсээд авчээ.

	Катя уурласангүй, зүгээр гайхжээ. Уурлаагүйд нь урамшсан Валька дахин нэг үнсээд автал энэ удаа Катя мөрөн дээр нь падхийтэл алгадаж:

	— Тэнэг чинь, хамаг юм норгочихлоо! Хүүхэн эргүүлэх цагаа олж дээ... гэжээ.

	Тоня нуурын хөвөөнд сууж байлаа.

	Нуурыг Амар мөрнөөс тусгаарласан байгалийн элсэн далан дээр баяр баясгалант хосын гарч ирэхийг Тоня ажигласан боловч хий гөлрөн халти хараад, анзаарч таньсангүй.

	Удалгүй тэр хоёр Тонягийн дэргэдүүрхэн гүйж өнгөрөхдөө, Валька нь Катягийн хойноос элдэж, Катя нь бултаж булзан тас тас хөхөрч, цаадхыгаа өдөж цаашлуулна. Тэр хоёр тоглоомдоо улайгаад, Тоняг огт ажиж харсангүй.

	Тоня хойноос нь хэсэг хараад, дахин гүн бодолд дарагдан суулаа. Сүүлийн хэдэн хоног бодож сэтгэсэн юм нь огт санамсаргүй шинэ зүйл байсан бөгөөд энэ нь сайн юм уу, муу юм уу гэдгийг өөрөө ялгаж эс мэднэ.

	Залуучууд хүүхэн булаацалдаж зодолдсон тэр өдрөөс сэтгэл хямарч эхэлжээ. Тоня эрчүүлийн хэрцгий догшныг зэвүүцэж билээ. Харин Тоняг булаалдаж, өмөөрч зодолдсон хүн байхгүй. Тоняг бүгд тойрон өнгөрчээ. Тэгэхэд Тоня хүн болгонд гомдож, дотор харласан үе ч бий. Толь байсан сан бол, гучин эрийн дунд ганц хүүхэн оногддог энэ газар хүртэл нэг ч эрийн харц тогтмооргүй тийм муухай хүүхэн юм болов уу, би? гээд даруй гүйн одож, тольдох байсан биз ээ. Гэвч толь байсангүй. Ер нь Тоня өөрийгөө тийм муухай хүүхэн биш гэдгийг тольтой тольгүй мэднэ... Тэгвэл яагаад ийм байна вэ? Яагаад вэ?! Тоня одоо хорин гурван нас хүрсэн атал багад нь цэцэрлэгт зугаалж яваа танихгүй улс хажуугаар нь хайхрамжгүй өнгөрдөг байсны нэгэн адил, хайр дурлал тойрон өнгөрсөөр өдий хүрчээ.

	Тоня янаг сэтгэлийг хүсдэг үү? гэвэл, одоо болтол тэр тухай бодоогүйтэй адил. Дурлалыг хүний сул тал гэж биеэсээ үлдэн зайлуулдаг байжээ. Хуучин юмыг үзэн ядаж, амь бөхтэй хуучин үеийн өмхий үнэр ханхалсан бэртэгчин байдлыг үзэн ядаж, үеийнхээ бүсгүйчүүдийн хөнгөмсөг аягалах, аальгүйтэх, гоёж гангалахыг үзэн ядаж, залуу харчуудын саваагүй занг үзэн ядна. Тэмцэл дуусаагүй байгаа цагт, дэлхий дахинаа коммунизм ялаагүй байгаа цагт тоглож наадах, сээтгэнэх, зугаалж, цэнгэх нь гэмт хэрэг мэт санагдаж, нөхөрт очихыг урван тэрсэлснээс өөрцгүйд үзэж, гэр бүл, хүүхэд шуухад, дурлалтай орооцолдож суувал ямар тэмцэгч байх бил ээ! гэж бодно.

	Тоня биеэ хатуу албадаж, энхрий зөөлөн сэтгэлийн илрэл, тохитой байх хүслээ дарахыг хичээнэ. Үзэн ядах сэтгэл, шийдвэр зориг, хүч чадлаа алдаж, бие алдруузай гэж айна. Ленин шоронд сууж байхдаа хэрхэн ажиллаж байсан тухай Тоня унших дуртай. Бас Овод амь гарах боломж олдсоор байтал эс хайхран, зориг шантралгүй амь үрэгдсэн тухай, хувьсгалт тэмцэгчид шорон гянданд хоригдож, албадлагын хүнд хүчир ажилд цөлөгдөвч, пролетарийн хувьсгалчийн омог бардам сэтгэлээ хадгалж, эрүү шүүлт бүхнийг давдаг тухай уншихдаа амьсгаа нь давхцаж, тэдэнтэй адил болох юм сан гэж зүрх нь хөөрдөг билээ.

	Тоня тэдний нэг адил тэргүүнээ гудайлгалгүй шүд зуун тэмцэж, зовлонг хатамжлан тэсвэрлэхийг хүснэ. Гэтэл түмэн ардынхаа төлөө чин зориг барьсан их тэмцэгчид ард түмэн юугаан хайрлах хүнлэг сайхан сэтгэлийг гал усны гашуун зовлон дундуур авч гарахдаа зовсны хэрээр сэтгэл нь баяждаг байсан бол одоо байдал өөр, цаг өөр болж, тийнхүү зовж тарчлах юмгүй, харин ч нэгэн биеэ дэмий огоорох нь илүү зан, хоосон сүр болж, амьдралыг нь хавчин чөдөрлөж байгааг Тоня эс анзаарчээ. Үүнийг эс ухааран, хамаг аж амьдралаа санаагаар зохиосон бүдүүвчид албын хүчээр тааруулснаас хэдийгээр сайхан хүсэл дүүрэн байвч хий хоосон баатарласан нь ямар ч үр ашиггүй өнгөрчээ.

	Тэгээд одоо шинэ хот барьж байгуулж байгаа баатарлаг нөхцөл байдалд амьдрал нь зорилгогүй, өнгөц хуурамчхан байгааг гэнэт ойлгожээ. Тоня өөрийгөө тэсвэр хатуужилтай, зарчимч, сахилга баттай байхын үлгэр жишээ үзүүлж байна гэж бодно. Гэтэл халуун цогт үг нь хүний сэтгэлд буухгүй, зуур хаягдана. Тоняг хайрлаж хүндэлдэггүй, бэрхшээл зовлон тохиолдсон цагт нэг ч хүн туслуулахаар дууддаггүй байжээ. Клава бол санасандаа ямагт хүрч байдаг. Клаваг хүүхдэрхэг дуугаараа хэдхэн энгийн үг хэлмэгц залуучууд мод урсгахаар явж, хэзээ хэзээнийхээс улаймсуу, эв найртай ажиллаж байсан. Мод огтолж цэвэрлэх хэсэг дээр «үймээн» гарах үед Клаваг том хөрөө эв хавгүй бариад авмагц залуучууд ухасхийн очиж, байрыг нь эзэлж байсан. Клава: «Тэгвэл дээр байх аа. Миний гар өвдөж орхилоо» гэж хэлчхээд, өөрөө ажил хийхгүй зүгээр хараад инээмсэглэн зогсож байхад нөгөөдүүл нь бүгдээрээ дуртай байсан. Тоняг бол хэдэн цаг амрахгүй ажиллаж байхад илүү хөнгөн ажил хийгээч гэж хэлсэн хүн ер байхгүй.

	Катя хөнгөн хөвсгөнүүр, инээд муутай бөгөөд хурал дээр ер үг хэлдэггүй боловч дуу хуур, тоглоом наадам, өглөөний гимнастик санаачлан зохиож, залуучуудыг дагуулан усанд орж, удирдан зугаалж, олны сэтгэлийг сэргээдэг нь ажил, амралт, амьдралын аль алинд тус болж байна.

	Соняг хүнтэй суухад Тоня «Цаг болоогүй! Завхарсан юм!» гэж зэвүүцэж байсан. Гэтэл анхны хурим нийтийн урам зоригийг бадруулж, Сема Альтшулер шинэ хотын анхны гэр бүлд баяр хүргэсэн. Сонягийн хүүхэд олсныг мэдмэгц бүх барилгынхан хамт олноороо анхааран халамжилж, тэр хүүхэд төрөөгүй байхдаа балчир хүүхдийн амарлингуй инээмсэглэлээр бүхнийг гийгүүлэн байна.

	Биеэ тоосон, бүдүүлэг, годгонуур Лилька хүртэл хүрээний амьдралыг хөл хөөртэй болгодог! Гэтэл Тоня өөрөө юу нэмэрлэв? гэхэд ажил хийдэг хоёр гараасаа өөр юм нэмэрлэсэнгүй.

	Тоня энэ бүхнийг саянаас л ухааран санаа авч, бодсон хойноо гайхан цочирдлоо. Өөрийгөө хөндлөнгөөс, нөхдийнхөө нүдээр шинжиж үзвэл хажиг, муухай ааштай, өөнтөгч бөгөөд биеэ хайрлахгүй зүтгэхийг шаарддаг атал элэгсэг дотно үг, өрөвч зөөлөн сэтгэлээр хүний урмыг сэргээж чаддаггүйгээ мэдэв: «Хажиг Тоня». Тийм ээ, нөхөд нь тэгж хочилдог: Нээрээ ч тийм юм байна.

	Тоня зодоон хийсэн залуучуудыг комсомолоос хөөхийг шаардсан. Гэтэл оргохоор завдсан Валька Бессоновыг эгүүлэн авчирч, уучлан хэлтрүүлж, ажилд нь оруулаад, хорооны тэргүүлэгчээр сонгосон. Валька сая Катятай хамт хөгжил баясгалантай, сэтгэл дүүрэн гүйж өнгөрлөө... Тэгэхэд Тоняг сонгоогүй, бас одоо энд ганцаараа сууж байна... 

	Эртүүд Морозов дооглож байсан нь хэр юм!

	Хамгийн гомдолтой нь гэвэл: «Хажиг Тоня» гэдэг чинь өөрөө бишийг ойлголоо! Өнгөн дээрээ л тийм хажиг байж. Тоня огт санаандгүй байтал хайрлан янаглах, өрөвдөн энхрийлэхийг хязгааргүй шуналтай хүсэх болсноо гэнэт мэдээд, өөрөө өөрөөсөө айх шиг болов. Нэг мэдэх нь ээ Клавад атаархаж, хүн бүхэнтэй үерхэн найзлахыг хүсэж, Катятай хамт орой үдэш залуу харчуудын олигтой угааж арчаагүй ширүүн оймсыг цойлдож, хариуд нь энгийн нэгэн талархлын үг дуулж, сайхан харахыг нь үзэхийг хүсэх болсноо мэдэв. Гэтэл сурсан зангаа гэнэт өөрчилж чадахгүй байлаа. Анхны алхам хийхэд нь тусалъя гэж хэний ч санаанд орсонгүй. Аягүй бол Тоняг тийм болсон гэж үнэмшихгүй, өнөө л хажиг, нэрэлхүү хэвээрээ гэж бодох биз ээ... 

	Бүрэнхий болох тийшээ хандаж, нуурын дээгүүр мяралзсан цайвар ягаан туяа татаж, ойд салхи шуугьж, тэнгэрт бүртийх ч үүлгүй, тийм гэх өнгөгүй, төв цэмцгэр байлаа.

	Тоня уйлмаар санагдавч угаас уйлж сурсангүй. Мэдээ орсон цагаас хойш Иваново хотоос гарахынхаа өмнө л найз бүсгүйчүүлдээ ээжийнхээ тухай яриад ганц удаа уйлсан билээ. Тэгэхэд найз бүсгүйчүүд нь ойлгож байсан... Гэвч тэр янзаараа удсан уу даа? Тоня өөрөө муухай аашилж тэднийг биеэсээ холдуулсан шүү дээ. Тэр үед одоогийнхоо мэдэж байгаа болгоныг мэддэг байсан ч болоосой... Өөрт нь хүнийг хайрлах сэтгэлийн асар их хүч нуугдан байгаа биш үү? Амьдралын зовлонд хавчигдан хатаж, эрт гундсан ээж нь их энхрий ялдамхан, инээд наргиантай, тусч хүн байсан биш үү?.. Бас «Тал минь» гэдэг дуугаа дуулахад нь фабрикийнхан бүгдээрээ амьсгаа даран чагнадаг байсан гэдэг.

	Тоня өөрөө дуу аялав.

	Дууны ая хар аяндаа үүсэж, эгэл болоод гунигтай үг аманд нь өөрөө орж ирлээ. Чухам юу дуулснаа хожим санаад санаад олоогүй билээ. Тоня нуурын дээгүүр түгэн замхрах дуугаа чагнавал хоолой нь хүчтэй, гүн болоод цээлхэн байлаа. Тоня өөрийгөө ийм сайхан хоолойтой гэж одоо хүртэл мэдсэнгүй. Найрал дуунд оролцож дуулж байсан боловч дуу нь ямар янзтай эгшиглэж байгааг огт анхааран чагнадаггүй байсан юм. Одоо ажвал ёстой сайхан хоолойтой юм байна. Лилька бол дуу эхлэн гаргадаг, эндээ толгой барих дуучин. Гэвч Тоня өөрөө илүү сайхан, илүү эгшиглэнтэй, илүү цэвэрхэн дуулж байгаагаа мэдлээ.

	Тэгтэл модны холтос, давирхай үнэртсэн хоёр ширүүн гар нүдийг нь дарахад Тоня ичиж, дуулахаа болиод

	— Хэн бэ? гэж хирдхийн асуув.

	Сергей Голицын байсан юм санж.

	— Лилькаг гэж бодсон юм шүү гэж Сергей гэмшингүй дуугарав.

	Тоня сурсан зангаар ширүүн үг хэлэх гэтэл (Тоня, Сергей хоёр үргэлж хэрэлдэж, бие биеэ гоочилж уурыг барж байдаг юм) Сергей Тонягийн хажууд зүлгэн дээр суугаад

	— Тоня чи дуул л даа. Би юун саад болох вэ гэж гуйжээ.

	Сергей гайхаж хоцроод, хорон үг хэлэхээ ч мартжээ.

	Тоня хэсэг дуугүй байгаад дуулав. Энэ удаа хуучин цагийн хөдөө тосгоны дуу дуулсан нь Лилькагийн дуулдаг дууны нэг байлаа. Тоня энэ дууг илүү сайхан дуулж чадна гэж эм хүний зөнгөөр мэджээ. Тонягийн хацарт ул бутарч, хоолойныхоо сайхныг олзуурхан чагнаж, сайшаал магтаал сонсохыг хүсэхийн ялдамд урьд нь нэг нүдээрээ үздэггүй байсан энэ Сергей Голицыныг яагаад ч болов энд одоохон өөртөө дурлуулчих юм сан гэж хүслээ. Зан нь өөрчлөгдөх тийм цаг нэгэнт болж, энэ оройноос эхлээд юм бүхэн өөр, Тоня өөрөө ч урьдынхтай адилгүй болно гэж санагдлаа.

	Сергей чагнаж суухдаа Тонягийн хувирч зөөлөрсөн царай, дуулж байгаа ам, сэтгэл хөдөлсөндөө оволзон байгаа цээжийг харж, урьдынх шиг дооглох зэмлэх үг олдохгүй харин «Тоня ийм хүүхэн байж шүү! Ийм хүүхэн гэж би яагаад одоо болтол ажигласангүй вэ? Нэг хүнд дурлачихсан юм биш байгаа даа? Мундаг сайхан дуулж байна шүү... Эсвэл надад дурласан юм болов уу? Тийм байж яагаад эс болох вэ? Надад аль хэдийн дурлаж орхиод, тэрийгээ нуух гэж хэрүүл өдөж баашилж явдаг юм болов уу?» гэж боджээ.

	Сергей ганцаар уйдаж байсны дээр угийн хөнгөмсөг зантай болохоор саяын бодсоноо үнэмшихээс буцахгүй байлаа.

	Тоня дуулж дуусаад өдөж сэдсэн байдалтай харав.

	— Дахиад! гэж Сергей хэлээд гарт нь хүрсэнд Тоня гараа татаж аваад, өөр нэг хайр дурлалын уярангуй хүслэнт дуу дууллаа.

	«Нээрээ дурлачихжээ... Би яагаад одоо болтол ажсангүй вэ? Шилж дуулсан дуу нь хүртэл ийм байна. Хөгийн юм! Би гэж нэг тэнэг амьтан хүүхэн болгоны хойноос ээлж ээлжээр гүйгээд байдаг хэр нь Тоняг харсангүй. Тоня одоо хөөрхөн ч харагдаж байна, хажиглаж түлхэх ч үгүй байна. Ээ би мөн ч үйлийн үргүй тэнэг амьтан юм!» гэж Сергей бодов.

	Сергей ингэж бодоод, Тонягийн чичирхийлсэн гар дээр гараа тавилаа. Тоня гараа татаж авсангүй, хоолойныхоо уриалангуй уянгалаг эгшгийг чагнахаасаа хамаг ухаан санаа нь таатай сайхан мэнэрэхийг ажиглан: «Би юу болж байна вэ? Би яаж байна вэ? Энэ ер юу болж байна вэ? Би яагаад гараа татаж авахгүй байна вэ? Энэ чинь өнөөх миний нэг нүдээр үздэггүй Сергей Голицын шүү дээ. Энэ эрээгээ алдсан хэрүүлч этгээд хэзээнээс нааш миний санаанд таардаггүй шүү дээ... Би юу болох нь энэ вэ?..» гэж өөрөө өөрөөсөө асууна.

	Сергей бүсгүйн хурууг атгаж

	— Чамайг ийм гэж ер мэдээгүй шүү... гэж учиртайхан хэллээ.

	Тэгээд бүсгүйн гар, мөрийг түргэн түргэн шуналтайяа илж эхлэв. Яагаад ийм болсныг Сергей өөрөө ч мэдсэнгүй. Энэ чинь «хажиг Тоня» шүү дээ гэж бодохоос хачин санагдана. Гэтэл Тоняд урьд муу санаж явсан нь энэхэн хооронд мартагдаж, өөр шинэ сайхан санаа төрж завдаагүй байтал тэсгэлгүй их хүсэл бадарчээ.

	Тоня түүнийг түлхсэнгүй. Залуу эрийн тэвчээргүй шунаг илж таалахад айх гайхах зэрэгцэн байлаа. Тоня одоо болтол олонтой нийлэхгүй зожиг тасархай явсныхаа утгагүй хоосныг, Катя Ставровагийн амьдралын бат итгэл, Клавагийн баясгалан төгөлдөр дэлгэрэнгүй цагаан сэтгэл, Лилькагийн санаа амар зан, Сонягийн дурлал дүүрэн жаргалыг, ер хүний сэтгэл зүрхний харилцааны хамаг баяр баясгалан, сэвгүй гэнэн хонгор сэтгэлийнхээ гал халууныг, бас янагийн сэтгэлээс үүсэн дэлгэрдэг хүсэл тачаал, үлэмжийн их итгэл найдлага бүхнийг сэтгэл ихэд хямран үймэрсэн энэхэн зуур гэнэт нэгмөсөн ойлгожээ.

	Тоня хирдхийн цочиж, Сергейг мэгдэн харснаа тэвчээр алдсан царайг нь үзэж улам айгаад, тэр тэвчээргүй байдлаас яаж нуугдах аргаа олохгүй, дахин дуу дуулав.

	Тэгэхдээ урьд санаанд нь таардаггүй байсан атал одоо их сайхан санагдсан украйн бүсгүйн хөгжилтэй дуу дуулжээ. Өөрөө ч өөртөө хөгжилтэй сэргэлэн, үзэсгэлэн сайхан санагдана. Ийм бодол сэтгэл хаанаас гараад ирэв? Энэхэн хагас цагт амьдралыг нь нэгмөсөн өөрчлөхөөр чухам юу бол оо вэ?

	Хоолой нь улам хүчтэй, улам эгшиглэнтэй болж байгааг өөрөө ажлаа. Харин Сергей чагнахаа гэнэт болиод, эргэн тойрон харвал ойр хавьд хүн амьтан байсангүй тул Тоняг бушуухан тэврэн авч, гараа дэрлүүлэн өвөр дээрээ хэвтүүлээд, уруулыг нь шимэн озлоо. Тоня огт эргэлзсэнгүй, эсэргүүцэж ноцолдсонгүй, өөдөөс нь гайхмаар шуналтай, оргилсон их хүсэлтэйгээр хариу үнслээ. Бүсгүй хүн үнсэлдэхдээ нүдээ аньдаг бол Тоня тэгсэнгүй, Сергейн өөдөөс яах вэ гэсэн шиг нүдээ гялалзуулан ширтэв.

	Тоня нэгийг хүлээжээ. Чухам юу хүлээгээд байгааг Сергей мэдсэнгүй, нүдний нь харцанд далдирав.

	— Энэ чинь юу болж байна? гэж бүсгүй итгэлтэйеэ бахдан асуулаа.

	Тэгэхэд нь Сергей аль аман дээр гарч ирсэн, санаанд орсноо ярьж гарав. Тэвчээргүй хүсэлдээ хөтлөгдөн: Тоняд хайртай аль хэдийн сэтгэлтэй болсон боловч тэрийгээ нуух гэж зориуд хэрүүл өддөг байсан юм, чи хөөрхөн хүүхэн, их сайхан хоолойтой юм байна, ийм завшаант учралыг аль хэдийнээс эрж явсан, өнөөдөр ганцаарыг чинь байхад уулзах гэж зориуд дагасан юм, намайг тоож амраглахгүй бол би үхнэ... гэх мэт уншсан номынхоо хэсэг бусаг, хүүхнүүдийн өөрт нь хэлдэг, өөрөө хүүхнүүдэд хэлдэг энхрий ялдамхан үг, тэр бүхнийг хольж хутган, халуун хүслээр Тоняд түргэн түргэн ярихын завсар үнсэж таалан байлаа.

	Тоня сэтгэл догдлон баясгалантайяа угтан хариулахдаа энхрийлэлд элэг нь дэвтэж, сэтгэлийн нь дотор ухаан балартмаар хосгүй цээл сайхан дуу эгшиглэж, өөрөө дуулж байгаа ч юм уу, орчин тойрны уул ус, ой тайга, дээд тэнгэр цөмөөрөө дуулж байгаа ч юм уу, аль ч ухаанаа олохыг больж, зүг зовхис бүхнээс урьд сонсоогүй сайхан эгшиг хангиналаа. Тэгээд Тоня үүнийг янаг дурлал мөн юм байж гэж итгэжээ.

	Тэр хоёр ажиг сэжиг авхуулахгүй гэж тус тусдаа буцаж харив.

	Царай нь зэвхий дааж, сэтгэл нь тавирч, уруул нь бамбайсан Тоня түүдгийн дэргэд галын дөлийг гөлрөн ширтэж, сэтгэлийнхээ дотор хангинах дууг чагнаархан суужээ.

	Сергей зүлгэн дээр нүдээ аниад тэрийн хэвтэнэ.

	Залуучууд Лилькаг дуу дуулаач гэж шалав.

	— Дандаа л Лилька, Лилька гэх юм! Тоня чи дуулаач! гэж Сергейг эрсхэн хэлэхэд нь

	— Ямар дуу дуулах вэ? гэж Тоня хүлцэнгүй номхон асуулаа.

	Нэг ч хүн хариу дуугарсангүй. Тэгэхэд Тоня өөрийг нь дуулж чадна гэж нөхөд нь үнэмшихгүй, Лилька түрүүлэн дуулж, энэ учралыг алдаж орхиод, үнэндээ ямар хүн болохыг нь хэн ч мэдэхгүй өнгөрүүзэй гэж айжээ.

	Тоня нуурын хөвөөн дээр дуулж эхлээд дуусгаагүй орхисон украйн бүсгүйн хөгжилтэй дууг дуулав. Сергейн үнсэж тасалдуулсан хэсэг дээр хүрэхэд Сергей өндийж, нүдээ ирмэлээ. Тоня түгдэрч, царай нь улсхийснээ гэнэт санамсаргүй төрсөн шинэ сэтгэлийнхээ халуун хүслийг дуундаа шингээн дуулав.

	Гайхсан, магтсан, зэмлэсэн үг тал талаас дуулдахад нь

	— Та нар намайг дуулаач гэж ер гуйдаггүй шүү дээ... гэж хэлчхээд гүйн одов.

	Сергей өндийж суугаад

	— Бүсгүй бүрд таарах түлхүүрийг нь олох хэрэгтэй... гэхэд нь ямар учиртай үг болохыг асууж шалгаасанд, цааргалан булзаж, учир битүүлэг инээвхийлээд, эрт унтахаар явжээ.

	Тоня байж суух газраа олохгүй, хүрээний дотуур сэлгүүцлээ. Янагийн сэтгэл нь бялхан цалгилж, шинэ сэтгэгдэл, шинэ илрэлийг шаардав. Сергейг дуудмаар санагдавч тэр нь унтахаар яваад өгчээ. Сергейг ядарсан байх гэж энхрийлэн бодоод, өөрөө бол бүтэн шөнө нойргүй хоносон ч чадахаар хүч тамиртай байгаагаа гайхав.

	Явсаар нэг мэдэх нь ээ Исаковынхны овоохойн дэргэд хүрчээ. Бид хоёр ч гэсэн үүрд салахгүй хамтарна шүү дээ гэсэн бодол тархинд нь гэнэт харвасан сум адил орж ирэв. Ямар янзтай байдаг бол?.. Сергей эр нөхөр нь, хар хүн нь болно... 

	Тоня хаалгыг түлхэн овоохойд орвол өөдөөс нь айлын дулаан тайван байдал мэдэгдэж, шороон шалан дээр хөвд хөвөө дэвсэж, ханзыг хөнжлөөр нямбайлан бүтээж, чулуугаар барьсан жижиг пийшин дээр данхтай цай халааж байжээ. Өөрсдийн хийсэн тосон дэн, орон дээр хэвтэж байгаа Гриша, толгойгоо тонгойлгон юм оёж байгаа Соня, Клава гурвыг гэрэлтүүлнэ.

	Хаалга дуугарахад тэд эргэн харсан боловч гэрэлтэй газраас харанхуйд байгаа Тоня харагдсангүй.

	— Би байна! Та нар юун үйл бол оо вэ? гэж Тоня баясгалантай дуугарав.

	Соня цочиж, оёж байсан юмаа базаж, Сонягийн хүнтэй суусан, бие шалтгаантай болсныг Тоня буруушаадгийг мэдэх Клава ч гэсэн баахан эвгүйрхжээ. 

	Юу вэ гэвэл Соня, Клава хоёр хүүхдийн баривч оёж суутал Тоняг орж ирэхэд гэмт хэрэг хийсэн мэт гэлбэлзжээ.

	Гэтэл Тоня овоохойд тохитой сайхан байгааг магтаж, шалан дээр хөвд дэвссэнийг сайшааж, хүүхдийн баривчийг сонирхон үзээд туслалцъя гэхэд нь Соня тэвдэж, хийж байсан юмаа шалавхан өгөв.

	Нэг нь ч дуугарсангүй.

	— Та нарын дэргэд сайхан байна. Та нар азтай юм... гэж Тоня хэлээд Соняг царайчлан инээмсэглэсэнд хажуугаас нь Гриша

	— Чи зэмлэдэг шүү дээ гэж дурамжхан хэлжээ.

	Тоня гуниглангуй эргэж харлаа. Өөрт нь хайртай хүн байхгүй өөрөөс нь айдаг болохоор орж ирэхийн нь өмнө гурвуул хөгжилтэй сайхан байснаа Тоняг ороод ирэхэд тэвдэж сэтгэл гонсойсон бололтой.

	Клава л онцгой зөнгөөр учрыг гадарласан бололтой

	— Гриша чи юу хэлнэ вэ?.. Бид та хоёрт атаархсандаа л тэгдэг юм байхгүй юу! гэж эвлэрэнгүй хэллээ.

	Тоня баярлан Клаваг тэвэрч, халуу оргисон хацраа цээжинд нь наав.

	Соня өөр юм ярьж булзааруулах гэж

	— Лилька өнөөдөр мөн сайхан дууллаа! гэж өгүүлэхэд нь

	— Энэ дууг уу? гэж Тоня зальтайхан асуугаад, дууны эхний бадгийг чанга дууллаа.

	— Чи дуулсан юм уу? гэхэд нь

	— Би дуулсан юм гэж Тоня урьдынхтай адилгүй зальтайхан өгүүлээд, саяын дууг амандаа үргэлжлэн аялав.

	Тоня Клаватай хамт гарч, түүнийг тэврээд, бүх хүрээг нэг тойрч, Голицыны суудаг овоохойн дэргэдүүр гарч явахад овоохойгоос чанга хурхирах дуун сонсогдлоо.

	— Сүртэй хурхирч байна. Лав Голицын байх гэж Тоня хэлээд саатан зогсов. 

	Клава хамт яваагүй сэн бол энд өглөө болтол зогссон ч чадах сан.

	— Үгүй, энэ Епифанов байх. Их хурхирдаг гэж хүүхнүүд гомдол тавьж байсан гэж Клава төв царайлан хариулжээ.

	Тоня нэг санаа алдаад, цааш явлаа.

	Хатуу хүйтэн орондоо ороод харанхуйд нүдээ харж, баярласандаа инээмсэглэн хэвтжээ. Сергейтэй хоёул хэрхэн өөрийн гэсэн овоохойтой болж төвхнөхийг нэг бодож, маргааш уулзахаа нэг бодож, зоригтой илж таалж, энхрий үг хэлдгийг нь нэг санаж, Сонягийн хүүхэд олсныг нэг бодож, ер бусын элдэв юм мөрөөдөн, амьсгаа нь тасалдан байв.

	— Сережа! Сережа! гэж чимээгүй давтан хэлж, орондоо инээж байснаа зүүрмэглэж, үйсэн манцуйтай хүүхэд бүүвэйлэн, бүүвэйн дуу дуулж байгаа мэтээр сэтгэж, тэр дуундаа өөрөө ч бүүвэйлэгдэн, аз жаргалдаа ч бүүвэйлэгдлээ... 

	Лилька өглөө сэрээд, «Хажиг Тоня» нойрондоо инээмсэглэн байхыг харж их л гайхав.

	Андрей Круглов комсомолын хорооны нарийн бичгийн даргаар сонгогдсоноосоо хойш сахлаа өдөр болгон хусах болжээ. «Аливаа гачигдал зовлонг эсэргүүцэх хамгийн сайн ерөндөг бол бие сэтгэл цэвэр цэмцгэр байхад л бий» гэж Морозов хэлнэ. Андрей комсомолчдаа ч цэвэрч нямбай байлгаж дасгахыг хичээнэ. Гэтэл үсээ засуулъя, үсчин байхгүй, шавар шавхай дунд ажил хийсний дараа хувцсаа сольё, солих хувцас байхгүй, наргиж наадъя клуб байхгүй, гэртээ ном уншъя, цахилгаан гэрэл байхгүй болохоор амаргүй байжээ.

	Андрей «комсомолын сахилга батын журмаар» Петя Голубенкод үс засаж, сахал хусаж сурахыг даалгалаа. Кругловыг ихэд хайрлан хүндэтгэдэг балчир хүүхэд мэт Петя уг тушаалыг үг дуугүй дагаж, майханд үс засах газар нээгээд, «Бүхнийг чаддаг үсчин Пьер. Мөн энд сохрохыг эсэргүүцэх шилмүүсний ханд буй» гэсэн хаяг гуншин хаджээ.

	Шилмүүс хандалж уухыг комсомолчдад Касимов зааж өгчээ. Шилмүүсний ханд өвчнийг эдгээж чадахгүй ч гэсэн, урьдчилан сэргийлдэг учир харалган өвчнөөр хүн нэмж өвдсөнгүй. Петя үс засуулах хүнгүй, зав чөлөө гарвал шилмүүс хандалж, тэрийгээ худалдаж, «эгшигт хайрцаг авах хөрөнгөнд» нэмэрлэнэ.

	Эгшигт хайрцагтай болохыг бүгд хүснэ. Харанхуй болохтой зэрэг хийх юм олдохгүй, уйдна гэж жигтэйхэн.

	Андрей цахилгаан станц угсарч байгаа хүмүүсийг зохион байгуулж, өөрөө оройн техникумд заалгаж байснаа санан, оройн цагаар цахилгаан техникийн хичээл заана. Заримдаа инженер Слепцовыг урих боловч тэр инженер хичээл заахаас бултаж зайлан, зав л гарвал анд явах бөгөөд

	— Анд явж архидах юм уу, эсвэл анд явалгүй архидахаас өөр сонин юм алга шив гэж Кругловт эрээ цээргүй хэлдэг байжээ.

	Барилгын талбайд архи дарс уухыг Вернер хатуу хориглосон атал инженерүүд архи дарс олоод уучихна. Зарим комсомолчид ч сэмхэн архи уух болов.

	Мөрний хөвөөн дээр, Пак гэдэг халбилзсан намхан солонгос хүний саравчинд эндээ үлдсэн нутгийн хүн ганц нэг комсомолчид цугладаг болжээ. Тэр ганц нэг комсомолчид бусад заримыгаа уруу татаж тэнд аваачих болов. Пакийн саравчинд керосин дэнгийн гэрэлд хөзөр, даалуу тоглох бөгөөд мөн тэнд архи, спирт нууцаар зардаг аж. Харалган өвчинд спирт шиг сайн эм байхгүй гэж Пак өгүүлэх бөгөөд спиртээ эмийн зүйл гэж нэмүү үнэтэй худалдана. Сахал самбай нь барвайсан комсомолчид суунагласан тамхины утаан дунд их замын дээрэмчид шиг харагдана.

	Андрей тэр Пакийнд очдоггүй комсомолчдыг, тэднийд үргэлж очдог хүмүүсээс удалгүй амархан ялгаж сурав. Пакийнд хамгийн сахилгагүй этгээдүүд очдогийн дотор барилгаас оргосон хулчгар этгээдүүд байлаа.

	Тэнгэр муухай болж, бороо орох юм уу, жихүүн салхи салхилахтай зэрэг оргох босох явдал гарна. Оргодлууд галт онгоцонд орж суухыг оролдоно. Мөрний хөвөөн дээр комсомолын хорооны гишүүд, хэсэг идэвхтэн комсомолчид үргэлж жижүүрлэх боллоо. Тэр оргодлуудыг ятгаж, ичээж, гэрт нь буцааж аваачна. Чемоданаа бариад оргохоор завдаж явсан залуу хүү нөхдийнхөө ятгаж зэмлэхийг сонсоод, уйлж унжин 

	— Уг нь би өөрөө буцаад... Би гэнэн сэргэггүй ийм боллоо. Ер нь өвөл тийшээ тэсэхийн аргагүй болно гэлцэх юм гэж буруугаа хүлээж хэлэх ч бий.

	Тэгээд сэтгэл нь тогтож, хүрээндээ буцаж ирнэ.

	Андрей бригадын ажлыг их анхаарах болов. Бригадууд гишүүн бүрээ хүмүүжүүлж, өөд татаж, хүн бүрийг хариуцах ёстой.

	Андрей өөрөө хөөцөлдөж байж шилдэг сайн бригадуудыг шагнуулсны дотор Сема Альтшулерийн бригадыг комсомолчид нь бүгдээрээ өглөөний биеийн тамир хийдэг, зав чөлөө цагаа хамт өнгөрүүлдэг бригад гэж жичид нь сайшаан тэмдэглэжээ.

	Долоодугаар сард ашгүй эмч ирэв. Хавчуур шилтэй, нэг авдар эмнэлгийн номтой, хүнтэй таардаггүй, үглээ яншаа хүн байв. Эхнэр хүүхэдгүй гоц бие тэр хүн өнгөн дээрээ тийм муухай ааштай боловч дотроо хязгааргүй сайхан санаатай нь удалгүй танигдлаа. Тэр эмч шилмүүсний хандыг сайшаасан ч үгүй, хорьсон ч үгүй, харин ирсэн өдөртөө Вернер Гранатов хоёрыг огт айж зовохгүй загнаж, комсомолчдад идэшний ногоо өгч байхыг шаарджээ. Түүнд олон падаан, цахилгаан утсыг үзүүлсэнд: «Шалавхан авчраач. Наад падаанаар чинь ногоотой шөл хийж болохгүй байх» гэж үглээд, тайгад яваад алга болсон Тарас Ильич өвгөний эзгүй байшинд үзлэгийн байр нээжээ. Больницыг дөнгөж барьж эхэлж байлаа.

	«Эмнэлгийн» байшингийн үүдэнд өглөөнөөс аваад олон хүн дугаарлан зогсох болсныг Круглов мэдэв. Тийнхүү дугаарлан зогссон хүмүүсийг ажиглавал Пакийнхаас гарахаа байсан хамгийн залхуу хамгийн болдоггүй завхарсан этгээдүүд байв. Андрей дугаарласан хүмүүсийн хажуугаар явж, асууж лавлавал хүн болгон ийм тийм өвчтэй, бие ерөнхийдөө муу, ямар нь танигдахгүй хачин өвчтэй гэх мэтээр өвчин зовлон тоочив.

	Андрей, эмч дээр орлоо.

	Эмч хавчуур шилнийхээ дээгүүр хялайн харж

	— Ээж дээрээ очих гээ юу? Санаад болохгүй байна уу? гэж зандрахад нь Круглов өөрийгөө танилцуулсанд

	— Аа, дарга юм шив дээ? За өршөөгөөрэй. Орж ирсэн нь болж гэлээ.

	Биеийн эрүүл мэндийн байдлаар эндээс явах шаардлагатай гэсэн магадалгаа өгөхийг өдөр бүр олон хүн гуйх болсныг эмч ярьж, тэгэхдээ үнэхээр өвчтэй хүн гуйхаасаа уйдаж залхсан хүн л тэгж гуйж байгааг хэлээд

	— Уйдна аа гэж! хэмээн чанга дуугарахын сацуу Кругловын уушгийг хайнгад чагнаж үзээд, — Хэржигнэж байна, залуу нөхөр өө. Хэржигнэж байхад ирж үзүүлэхгүй яасан юм бэ... гэснээ түрүүчийнхээ эхэлснийг үргэлжлүүлж, — Уйдна аа гэж! Залуучуудыг саатуулж зугаацуул. Яасан балай юм бэ! Бүсгүйчүүл цөөн байна. Балалайк алга, гармонь алга. Би мэдсэн бол эмийн сангийн оронд волейболын бөмбөг авчрах байсан сан. Тоглоом наадам, хөгжим хэрэгтэй! Бас бүгдийн нь сахлыг албан журмаар хусах хэрэгтэй! гэж ярьжээ.

	Андрей орой нь хүрээгээр эргэлээ. Андрей хүйтэн орой түүдэг тойрон цугласан хэсэг хэсгийн дэргэд ээлжлэн очиж суух дуртай. Залуучуудын яриа хөөрөө, дуу, үлгэр, маргаан, мөрөөдлийг сонсон баярлана. Юм болгоны зах зухаас авсан чин сэтгэлийн хөгжил баясгалантай яриа хөөрөө болно.

	Комсомолчдын зарим нь Амар мөрний хөвөөнд хэсэг хэсгээрээ цуглан хөгжилдөнө.

	Круглов овоохойгоор орж үзлээ.

	Харанхуйд ханзан дээр, шалан дээр арав гаруй хүн шахцалдан хэвтжээ. Тэд ажлын хувцастай, шавар шавхай наалдсан савхин гутал юм уу, олс дээсээр боож аргацаасан уранхай шаахайтайгаа үрчийж үнгэгдсэн дэвсгэр дээр эрийж тэрийж хэвтээд, ороосон тамхи зууж 

	 

	Насан багадаа хаягдаа юу... 

	 

	гэж ямар ч цэнгэлгүй, уйтгартай унжруулан аялж байв. Андрей чүдэнз зурж гэрэлтүүлээд

	— Үгүй, та нар яаж байна вэ, залуус аа? гэсэнд

	— Амарч байна аа, гэж нэг нь зэвүүн дуугараад, өнөөх дуугаа гиншгэнэцгээв.

	Андрей яриа үүсгэх гэтэл нэг нь тээршээн

	— Битгий саад бол. Харахгүй юу, бид завгүй байна гэж залхуурсан байдалтай дуугарчээ.

	Хажуугийн овоохойд мөрийтэй хөзөрдөж байв. Андрейг ормогц банк барьж байсан сахалтай залуу цоо шинэхэн толгой хөзөр, доогуураа нуув. Тэр сахалтай залуу нь Николка мөнийг Андрей арайхийж таниад

	— Мөрийтэй тоглоом дэлгэрүүлж байна уу? гэж ундууцан асуусанд

	— Театрт очсон чинь санаанд таарсангүй гэж Николка хариулаад, Андрейг их шартай хэгжүүн харахад нь

	— Хөзрөө хураалга! Үхсэн хойноо гишүүн бол! гэсэнд тэр залуу ардаа байгаа ноохой шиг юмыг онгичиж байгаад хуучин муу хөзөр гаргаж өгөхөд нь

	— Шинэ нь хаа байна? Чи бүү залил, шинийгээ хураалга гэсэнд

	— Шинийг худалдаж авч завдаагүй байна. Үнэмшихгүй бол нэгж дээ гэж Николка хэнэггүй өгүүлжээ.

	— Та нар яаж байгаа нь энэ вэ, залуучууд аа? Ялзрах нь уу? гэж Круглов зөөлөн зэмлэв.

	Тоглоомчид Кругловыг нүд үзүүрлэн хялалзаж, үг дуугарсангүй. 

	Харанхуй булангаас хоолой нь сөөсөн нэг хүн

	— Одоо яая гэх вэ? Ядахдаа мандолин байдаг болоосой... Уйдаж үхлээ! гэж гомдох сонсогджээ.

	Исаковынхны овоохойд тосон дэн асаатай байлаа. Соня харандаа бариад ширээний дэргэд суужээ. Сохор Гриша овоохой дотроо урагшаа хоёр хойшоо хоёр алхан холхиж, шүлэг хэлж, үгийнхээ айзамд тааруулан гараа сэгсчиж

	 

	Оргодол оо, зогс!

	Алд бие минь өвчтэй, алаг нүд минь сохор... 

	 

	гэж хэлж явав.

	Соня тэр шүлгийг нь бичиж суухдаа хацар дээр нь доголон нулимс бөнжгөнөв.

	— Баллачих гэж Гриша хэлээд, дахин хэлж өгсөн нь:

	 

	Оргодол оо, зогс! 

	Алаг нүд минь сохор боловч 

	Ариун үнэнийг хэнээс ч илүү харж байна, би... 

	 

	— Одоо зай үлдээгээрэй. Чи юу гэж бичив? Хажуу талд нь нэг газар бэлдэц болгоод биччихээрэй: 

	 

	«Нүдтэй мөртөө өөдгүй амьтан байснаас 

	нүдгүй ч атугай үнэнээр явбал хол дээр...» 

	 

	хажууд нь бичив үү? «Ариун үнэнийг би хэнээс ч илүү харж байна...» гэснээ хаалга тийш түргэн эргэж, — Хэн ирэв? гэж асуулаа.

	— Андрей байна гэж Соня өгүүлээд, гэмшсэн янзтай нулимсаа арчив. Гриша баярлаж,

	— Аа Круглов уу! Яасан сайн юм бэ? Би шүлэг зохиож байна. Андрей чи мэдэж байгаа биз ээ! Хэрвээ оргодол болгон ичиж, эргэж ирэхээр тийм шүлэг зохиож чадахгүй бол би ямар чөтгөртөө хэрэгтэй яруу найрагч байх билээ гэж бодож байна. Тулалдаанд уриалан оруулдаг шүлэг байдаг шүү дээ. Би чадлаа сорьж байна. Нэгэн бол би оргодлуудыг мөрний эрэг дээрээс, шатан дээрээс, тавцан дээрээс буцааж ирүүлнэ... Тийм ээ, шатан дээр, торхон дээр, юун дээр ч хамаагүй гараад, шүлгээ чанга уншина гэлээ.

	Соня, Кругловыг царайчлан харж, хацар дээр нь бас нэгэн дусал нулимс бөнжгөнөлөө.

	— Чи шүлгээ ханын сонинд өг гэж Андрейг зөвлөхөд нь Гриша байдаг хоолойгоороо

	— Үгүй, ханын сониноор үхсэнээ хийх юм бэ! Би өөрөө очиж, тэр оргодлуудыг эргүүлж авчирна, эс чадвал би яруу найрагч биш ээ мэдэж, дэмий шүлэг зохиож, өлмий толгой холбож суудгаа хаяна. Торхон дээрээс, шатан дээрээс, хураалттай хайрцаг дээрээс уншина... Маяковский тэгж сургасан юм! Маяковский өөрөө шураг өөд авирч гарахаас ч ичихгүй сэн! гэж хашхирлаа.

	«Овоохойт хорооллын» хамгийн захад урт гуалин дээр арван залуу суусан нь мод урсгагчдын бригад бүрэн бүрэлдэхүүнээрээ байгаа нь ажээ. Тэд бол барилга дээр гайхамшгийг бүтээдэг бие бялдар, нуруу туруу сайтай залуучуул билээ. Одоо бүгдээр эгнэж суугаад, ажилд байргашсан гараа өвдөг дээрээ тавьж, хүчирхэг ханхар мөрөө доош нь болгоод, аятайхан нийлсэн бүдүүн баргил дуугаар:

	 

	Чи бидний амьдрал өнгөрсөн хорвоо болжээ. 

	Чивэлт эмийн биеийг хараал иджээ.

	 

	гэж дуулж байв.

	Тэр залуучууд хөдөлгөөнгүй суух бөгөөд хамгийн захын бүдүүн залуу л газар ширтэн, өөрийн мэдэлгүй найгаж, цыган мэт мөрөө чичгэнүүлнэ.

	Андрей дэргэд нь очиж зогсоод, яриа үүсгэх гэтэл хоолой дээр нь бөөн юм горойж, нүдэнд нь нулимс мэлтэлзэн эрвэгэнэжээ.

	Пакийн саравчинд хүн олонтой, тамхины утаа ихтэй байлаа. Онгорхой хаалгаар тамхины утаа баагина. Хаалганы дэргэд нэг жаал хүү зогсож байснаа дотогшоо нэг юм хашхирав. Тэгээд Андрейг ороход олон хүн дэмий ярилцаж, эвшээлгэн, сонин унших нь уншиж байлаа. Пак өөрөө налигнан инээмсэглэж, Кругловын дэргэд ирээд

	— Хөгшин над дээр ирэв үү, хүү минь? гэхэд нь

	— Би таны хүү биш! гэж Андрей хүйтэн хөндий хариулаад тэнд цуглагсдыг тойруулан харж, — Залуучууд та нар энд юу хийж байна вэ? гэж асуусанд

	— Яриа дэлгэж сууна... Зүгээр дэмий ярих гэж орж ирсэн юм... Цаг нөхцөөж байна... гэхчлэн санаа амарлингуй дүр үзүүлж хариуллаа.

	Андрей явахдаа эргэж харвал өнөө жаал хүү хаалганы дэргэд дахин сахиж байв. Саравч дотроос намуухан инээлдэх дуулдлаа.

	Бүсгүйчүүдийн овоохой эзгүй байв. Бүсгүйчүүд зугаалж яваа юм болов уу? Хүүхэнтэй зугаалах азтай хүн хэдхэн байдгийг Андрей бодоод харамсав. Хэн хэнтэй зугаалдгийг таахад: Катя Валька Бессоновтой юм уу, Костя Перепечкотай магадгүй; Тоня Голицынтай зугаалдаг. Клава хэнтэй зугаалдаг бол? Клава аль нэг залуугийн гуйж шалахад зөвшөөрчих магадгүй гэж бодохоос Андрейн цээж нь давчдах шиг болно. Клавагийн битүү уйтгар дүүрэн нүдийг Андрей саналаа. Өөрөө Клавагийн өмнө буруугүй мөртөө гэмших сэтгэл төрдөг байжээ.

	Андрей элдвийг бодож яваад, нарийн жим дээр нэг хархүүтэй үнсэлдэж байгаа Лилькатай золтой л мөргөлдөх шахав. Цаад хархүү нь харанхуйд сайн танигдсангүй.

	— Муу нуухаар сайн илчил гэж энэ чинь шулуун юм гэж Андрей сайшаав.

	Андрейн нүдэнд янаг Дина нь, гялтганасан шаргал үс, гялалзсан урт хумс нь үзэгдэж, сайхан үнэртэй ус нь анхилах шиг болжээ. Динагийн захидалдаа бичсэн нь:

	 

	«Би мөс хадтал очиж амжихгүй нь. Өдий төдий ажил гараад болж өгөхгүй байна. Дулаан хувцас хунар сайн базааж гараарай гэж чи захиандаа бичсэн байсан. Надад юу ч байдаггүй. Мөсөн дээгүүр машинаар яаж явдгийг би сонирхож байна, бодвол их хүйтэн байх даа. Арван хоёрдугаар сарын эхээр гарна. Инженер Костько гэдэг хүн надтай хамт явна. Тэр хүн хөлөг онгоцны үйлдвэрийн нэг мэргэжилтэй юм байх, тэгээд танай тэнд нэг жилийн хугацаатай томилолтоор очих гэж байгаа юм. Хар нүдэн хонгор минь, танай хотын тухай бяцхан өгүүлэл гарсан, жигтэйхэн романтик юм байна. Би чамайгаа хачин их санаж, овоохойд чинь суухыг мөрөөдөж байна. Овоохойгоо баавгай, чонын арьсаар чимэглэвэл сайхан сан. Танай тэндхийн ой тайгад баавгай, чоно элбэг байдаг биз дээ... Тэнд чинь морь бий юу? Би хоёулдаа тэшүүр авсан. Нэвтэрхий толийн Алс Дорнодын тухай өгүүллээс танай тэнд булга, цагаан үнэг элбэг байдаг гэж уншлаа. Цагаан цэнхэр үнэгний арьс олох юм сан. Хар торгон платьтайгаа хослуулбал жигтэйхэн сайхан зохино доо, чи бодоод үзээч!» 

	 

	гэжээ.

	Үнэхээр гоолиг нарийхан Дина хар торгон плать өмсөж, мөрөн дээгүүрээ хөвсийсөн цэнхэр үнэгний арьс тохчхоод байвал ямар харагдахыг Андрей бодож үзээд... толгой нь эргэжээ. Гэвч Динаг битгий ирээсэй гэж хүсэх шахна. Тэр гэнэхэн хээнцэр хүүхэн энэ барилгын бор бааз байдалтай таардаг болов уу? Дина нь энэ зөргөөр овоохой дундуур хэрхэн гунхалзан алхлахыг, Епифанов, Валька Бессонов, мод урсгагчидтай хэрхэн зэрэгцэн зогсохыг, Катя Ставрова, Лилька, Тоня... бас Клаватай хэрхэн ярилцахыг Андрей төсөөлөн бодоод царай нь улайв.

	Дина Клава хоёрын хэрхэн уулзахыг Андрей сэтгэлдээ ургуулан бодлоо. Торго дурдан өмсөж, дэгжин малгай тавьж, үнсээд авмаар хөөрхөн гараа аг барьсан бээлийтэй Дина... Хажууд нь элэгдсэн халаад юм уу, эсвэл эндээ тансаг сайхан эд шиг харагддаг энгийн цэнхэр платьтай Клава... 

	Андрей өөрөө Клавагийн өмнөөс ичиж зовж байгаагаа мэдэв.

	Тэгтэл Епифановын хүрмийг өмсөж, буржгар үс нь дух руугаа унжиж сэгсийсэн Клава гэв гэнэт өмнө нь гарч ирээд

	— Андрей! гэж дуу алдав.

	Тэр хоёр бие биеэ үг дуугүй ширтэж байснаа

	— Хаанаас гүйж ирэв? гэж Андрей санамсаргүй сөөнгө дуугаар асуулаа.

	Клава хариу хэлсэнгүй, Андрейн мөрийг түшиж мэлмэрүүлэн уйлжээ.

	Эмэгтэй хүнийг уйлахаар аливаа юм үзээгүй хүн яах учраа олдоггүй болохоор Круглов мөн дороо хавьчиж, асууж лавламаар санагдавч... Клаваг өөртөө сэтгэлтэй гэж хэлэх вий хэмээн айна. Тийнхүү хэлбэл бүсгүйг гомдоохгүй хариу өгнө гэхэд хэцүү.

	— Харчуул... хоргоогоод байна... гэж Клава гэнэт дуугараад, улам гашуудан уйллаа.

	Андрей түүнийг овоохойдоо дагуулан аваачив. Овоохойд нь хүн байсангүй. Андрей пийшингээ галлаж, цай тавилаа. Дотор шимшрүүлсэн уйтгар гунигаа энэ тэрхэн ажлаар самууруулаад

	— Хэн хоргоогоо вэ? гэж асуулаа.

	Клава зүрхшээн гараа сэгсчиж

	— Үгүй, үгүй, Андрей... Чи битгий юм бодоорой. Тэдний буруу нь юу байх вэ? Бас л уйдаж байгаа шүү дээ гэжээ.

	Андрей бүсгүйн хүрмийг тайлж галын дэргэд суулгав. Тэр орой дулаан байсан боловч Клава уйлсандаа бээрсэн учир их л талархан, галд ээжээ.

	— Епифанов бас... тийм үү? гэсэнд Клавагийн царай улсхийж

	— Үгүй. Епифаныч сайн хүн. Намайг дандаа авардаг. Одоо тэднийхэн угсралтын ажилтай болоод шөнө ч ажиллаж байгаа... гэж хэлсэнд

	— Чамд дурласан уу?.. Үнэнийг нь хэлээч... гэсэнд Клавагийн царай улам улайж, нүүрээ таглан

	— Бүү мэд ээ, Андрюша. Тэднийг яаж мэдэх юм бэ? Бүгдээрээ уйдаад байгаа... Епифаныч л сайн хүн. Сема Альтшулер тэр хоёр миний хамгийн сайн нөхөд гэж хэлэхэд нь

	— Чи Соня дээр очиж байхгүй яасан юм бэ? гэсэнд

	— Би саад болно шүү дээ! Чи бодооч! Тэр хоёр бас л хоёулхнаа байх дуртай байдаг биз... Би яаж дандаа очиж байх вэ? гэжээ.

	Клава явах гэж өндөлзөх боловч Андрей аятайхан аргадан саатуулж, тэр хоёр танилцсанаасаа хойш анх удаа сайн нөхдийн ёсоор ярилцлаа. Динаг хэзээ ирэх вэ гэж Клава асуулаа. Клава хүнийг өөртэйгөө адил санах тул Динаг дуудсан даруй наашаа гарна гэж эргэлзээгүй итгэжээ. Клава уйтгартай хүлцэнгүй царайтай байлаа. Сэтгэлд нь их хэцүү байгааг Андрей ажиглажээ. Гэвч Клавагаас эмэгтэй хүний элэгсэг дотно байдал цацрах бөгөөд Круглов бүсгүй хүнтэй ийнхүү хоёулхнаа нөхөр журмын хувьд энгийн ярьж хөөрөөгүй их уджээ. Андрей сэтгэл нь хөөрөн илэн далангүй ярьсаар Динагийн захиаг хүртэл Клавад үзүүлж

	— Манай эндхийн улстай таардаг болов уу, чи юу гэж бодож байна? гэж асуулаа.

	Клава хариу хэлсэнгүй. Өөр хүний захидлын долгиотсон гоё бичгийг уйтгартай гайхан ширтэж, хөмсөг зангидан суув. Тэр бол Клавагийн танихгүй мэдэхгүй өөр ертөнц шиг байлаа.

	— Хөөрхөн хүүхэн үү? гэж асуусанд Андрей түрийвчнээсээ гэрэл зураг гаргаж өгөв. Гайхалтай үзэсгэлэнт царай аппаратын өөдөөс харан сурмаг инээмсэглэж, давхраатай том нүдээ талимааруулсныг Клава хараад бүүр гялбасан юм шиг нүдээ анивчиж

	— Ажилтай юу? гэж шивгэнэх шахуу асуусанд

	— Машины бичээч... Бас таталган бичихийн курст суралцаж байгаа. Эндхийн конторт хийх ажил мундахгүй байх гэж бодож байна гэхэд нь

	— Комсомолын гишүүн үү? гэж Клава бүүр шивгэнэн асуусанд

	— Биш гэж Андрей сонстох төдий хариуллаа.

	Тэгээд хоёул дор дороо түгшүүртэй бөгөөд уйтгарт бодолд автан суув. Клава хэсэг бодож байснаа

	— Зүгээр. Хэцүү нь хэцүү л байх... Манай залуучуул бүдүүлэгдүүхэн улс шүү дээ... Гэхдээ чи айх юмгүй... Бид түүнд тусална... Комсомолд элсүүлэх хэрэгтэй юм, тийм үү? гэжээ.

	Андрей, бүсгүйн бяцхан туранхай гарыг чанга атгав. Клава өөдөөс нь харалгүй, уруулаа жимийн суулаа. Үнэн сэтгэлээсээ аятайхан ярих аргагүй болжээ. Тэгээд хоёуланд нь авралын зам болсон өөр юмыг ярьж эхлэв.

	— Нэг юм хийх хэрэгтэй байна. Залуус уйдаж үхэх гэж байна. Чамайг нэг ч алхуулахаа байсныг харав уу? Бас тэр Пак гэгч этгээд муу юмны үүр уурхай үүсгэж орхиод, яаж байгааг бүү мэд!.. Залуучууд ялзарч эхэлж байна... гэхэд нь Клава сэргэж

	— Катя бид хоёр ярьж байсан юм аа. Катя Валька хоёр дагшаа найрал хөгжим шиг нэг юм санаачилж байгаа байх... Клуб байгуулдаг бол юутай сайн бэ? Ёстой клуб... Чи тэднийг дуудаач, ярилцъя гэхэд нь,

	— Тэднийг хаанаас олох вэ? гэжээ.

	Клава овоохойгоос гарч, алгаа амандаа хумбайлгаж ойртуулаад

	— Катя! Валька! гэж хангинатал хашхирав.

	Чимээ аниргүй байснаа харанхуйн дундаас хэдэн арван хүн дуугарах сонстов. Клава нэг хүнтэй ярилцаж, 

	— Тимка чи болиоч дээ, чамайг гуйя. Юунд ээрээд байгаа юм бэ, би хэлдгийгээ хэлсэн шүү дээ... гэж өгүүлэхийг Круглов сонслоо.

	Андрей хаалгаар цухуйж, өөрийн нутгийн сэргэлэн залуу Тимка Гребнийг заамдан барьж аваад инээд алдан овоохойдоо оруулж ирэв. Цаадах нь тоглоомоор ноцолдон чирэгдэж байлаа. Хойноос нь Клава овоохойд орж бараг тэр даруй Катя, Валька хоёр гүйж ирлээ. Андрей Тимкаг заамдсан чигээрээ

	— Энэ этгээд Клаваг хоргоогоод байна. Хоргоосон нь үнэн биз дээ, даруй хэл! Үнэнээ хэлэхгүй бол дор чинь ална! гэхэд нь Тимка ичээгүй атал туйлын их ичсэн хүн болж баашлан

	— Хайран байна! гэсэнд

	— Юу нь хайран байна? гэхэд,

	— Ийм сайхан хүүхэн аль ч үгүй болох нь хайран байна гэж хэлж байна шүү! гэжээ.

	Клава албаар инээмсэглэж, Круглов бас нөхрийнхөө үгний битүү утгыг мэдээд царай нь улайжээ. 

	Ашгүй Бессонов тус болж

	— Надад бол чи хайран байна гэж Тимкад хэлсэнд

	— Юу нь хайран гэж? Сайхан хархүү аль ч үгүй болох нь уу? гэхэд нь

	— Биш ээ. Зодох хэрэгтэй болох нь, тоогүй л юм. Намалдгийг чинь нээж царайг чинь эвдчихэж магадгүй гэжээ.

	Катя, Валькагийн мөрийг тэврэн тас тас хөхрөв. Катя л ганцаараа цаг ямагт хөгжилтэй байдаг. Валька тэр хоёр уран биеийн тамир, атлетик, усанд сэлэх сургууль хийдэг байжээ. Тэр хоёр журмын сайн нөхдийн ёсоор үргэлж хамт явах бөгөөд уг нь илүү ойр дотно байж болох боловч зугаатай бөгөөд төвөгтэй энэ тоглоомоо дуусгахыг онц яарсангүй. Катя эр нөхрөө дурсаж санахыг огт больж, одоогийнхоо энэ шургуу тэмцэл, хөгжил баясгалан, эрх чөлөөг хамгаас илүү үнэлдэг ажээ. Тэгээд юм бүхэн аятайхан санагдаж, шумуултай тэмцэхэд ч гэсэн уурлаж уцаарлахгүй, инээд нь хүрэх агаад Валька тэр хоёр нарсны мөчир асааж, түүнийгээ бамбар мэт барин гүйлддэг ажээ.

	Андрей хэлсэн нь:

	— За яах вэ, Тимкагийн асуудлыг хойшлуулъя. Өөр ажил байна. Уйдах, ялзрах явдалтай тэмцэх идэвхтний хэсгийн яаралтай хуралдаан нээснийг сонсгоё. Илтгэгч нь би. Хүн ард маань уйдахаас болж сүйдэж байгааг та бүхэн мэднэ. Оройдоо үзэх харах юм алга. Мөрийтэй тоглох болж байна. Бас ямар дуу дуулдаг болсныг та нар сонссон уу?Тийм дууг сонсоод сэргэлэн хүний дотор ч уйтгар төрнө. Нууцаар архи худалддаг болсон байна. Пакийн саравчинд. Ингээд гүйцээ. Илтгэл дууслаа. Ярилцана уу. Залуучуудыг бүүр улбайлгахгүйн тулд юу хийвэл зохих вэ? Оргож босох санаа ажил хийж байх үед төрдөггүйг харгалзаарай. Залуу хархүү харанхуйд бохир муухай хэвтэж, архичны завхай дуу дуулж байх үед л тийм санаа төрдөг юм. Пакийнхаас оргож босох шулуун зам тавиастай байна гэхэд нь 

	— Анти-уйсаалин! гэж Валька сэтгэл хангамжтай тунхагласанд

	— Юу? гэж лавлавал,

	— Анти-уйсаалин буюу уйдахыг эсэргүүцэх эм гэж манай хэсгийн нэр болог. Одоо Катя үг хэлнэ. Катяд өдий төдий санал бэлэн зэлэн байдаг гэлээ.

	Катя үнэрхэж тунирхалгүй ярьж эхлэв.

	Андрей, Динаг санаж уйтгарлах сэтгэлээ дарахын тулд үйлдвэрлэлийн, комсомолын элдэв ажлаар өөрийгөө дарах болов. Андрей цахилгаан станц угсралцаж, овоохой, барилгын хэсэг тийш цахилгаан сүлжээ тавьж, «Анти-уйсаалин» гэсэн хошин нэртэй болсон Катягийн бүлгийн элдэв санаачилгад идэвхийлэн оролцож эхлэв.

	Нэг мэдэх нь ээ Динаг санаж уйдахаа больж, амьдрал нь голдуу баяр баясгалан төгөлдөр, дүүрэн жаргалтай байх болжээ.

	Цахилгаан станцад сүүлчийн сорилт туршилтыг хийж байлаа. Механик-дархны газрын байшингийн ханыг шавардаагүй ч гэсэн дотор нь Коля Платт суурь машин зоож дуусжээ.

	Модны заводыг ашиглалтад оруулахаар бэлтгэв. Генька Калюжный, Тимка Гребнийн бригадынхан нойтон гуалинг эрэг дээр гаргах гэж усанд орж зогсоод, гуалинг огцом эрэг өөд өнхрүүлэн, модны «биржид» аваачих бөгөөд тэндээс жижиг вагонд ачиж, модны заводын банз зүсэх рамын хөрөөнд аваачих ажээ.

	Нийтийн хүч чармайлтын үр дүн өдөр хоног өнгөрөх тутам улам мэдэгдэхүйц болж, хүмүүс ч хөгжил баясгалантай, сэтгэл өег байх болов.

	Бригадууд хоорондоо хөгжилтэй байх талаар уралдах болж, Валька Бессонов овоохойнхоо дээр: «Бессоновын бригадынхан хэзээ ч уйддаггүй» гэсэн уриа хаджээ. Орой нь овоохойдоо дагнаа найрал хөгжмийн сургууль хийдэг байлаа. Үлээгүүрээс бусад бүх зэмсгийг хоолны газраас хулгайлсан байжээ. Валькагийн харалган өвчин сайн эдгээгүй боловч түүндээ сэтгэл зовсонгүй, харин ч сохрохоор чих сонор болдог гэж батлан өгүүлнэ.

	Бессоновын урианы хариуд Исаковын бригадынхан 

	 

	Эвлэлийн гишүүд шиг хөгжилтэй улс

	Энэ дэлхийн хаана ч байхгүй

	 

	гэж шүлэглэсэн уриа хаджээ.

	Цахилгаан гэрэлтэй болохыг хүлээж байлаа. Тэгвэл клуб ёстой нэг ажиллана даа! Жүжгийн дугуйлан нэгэнт байгуулжээ. Тэгээд бичиг мэддэг хүн болгон жүжиг, «амьд сонинд» зориулсан тойм, шог найруулал зохиож гарлаа. Жүжгийг «Манай ахуй байдлаас» авч зохиодог нь ганц ухуулгын санаагаар тэгсэн ч юм биш, байгаа хувцас хунар нь өөр ямар ч жүжигт таарахгүйгээс болжээ. Сергей Голицынд, хадгалсан шинэ ботинк байсан учир ийм давуу байдлынхаа эрхээр эхний жүжигт инженер болж жүжиглэх боллоо.

	Круглов жүжгийн зохиолыг уншиж үзээд их хөөрөн баярлажээ. Морозовт бас уншиж өгсөнд үргэлж гуниглангуй байдаг Морозовын царай туяарлаа. Жүжгийн зохиол нь даанч муу, ядахдаа зөв бичиж чадаагүй нь олон байх боловч бат орших өөдрөг үзэл нэвт шингэжээ. Гол сэдэв нь хөдөлмөр. Хөдөлмөр бол баяр баясгалан, хүмүүжүүлэгч, хүний эрхэм дээд үүрэг гэсэн утгатай. 

	— Чи амьдралыг сайн ажиж, барилгын хэсгээр яваад үзээрэй. Нээрээ ийм байгаа юм шүү гэж Морозов хэлжээ.

	Круглов ч тийнхүү амьдралыг ажиж, өнгөн дээрээ алжааж ядарсан, хайхрамжгүй байдал, үг гомдлын цаана анхааралтай харвал хөдөлмөрийн баяр баясгалан халхлагдаж байдгийг олж харж сурчээ. Бригадын дарга нарын нэг нь ч тэргүүн байраа алдах дургүй байдгийг Круглов мэдлээ. Хүнд ажилд зүдэрсэн залуучууд харьж явахдаа төлөвлөгөөгөө төдий хувь биелүүлсэн, дээд амжилт гаргасан, манай бригад сайн зохион байгуулалттай гэж ам хамхихгүй сайрхаж явахыг Андрей сонсжээ. Орой бүгдээрээ хоолны газрын дэргэдэх уралдааны самбарын дэргэд гүйлдэн очиж, өдрийн нормын биелэлтийн тоог атаархан үзэцгээнэ.

	Бригадыг нь Тимка Гребнийн бригад гүйцэж түрүүлэхэд, Генька Калюжныйн цөхөрч гонсойсныг Круглов үзэв.

	— Та нарыг дарж дөнгөв үү дээ? Дахиад дөнгөнө өө? Та нар үүнээс хойш нэгдүгээр байранд ордог нь хол! гэж Тимка хорыг нь маажжээ.

	Калюжный, хүүхэн булаацалдаж зодолдох үед л ганц удаа ингэж их хилэгнэсэн байж билээ. Генькаг одоо бас нударга зангидан дайрах болов уу гэж Круглов айжээ. Гэвч тэгсэнгүй, Генька Сема дээр давхин очиж, сийлж гүйцээгүй шатрын морийг нь шүүрэн авч

	— Тоглоомоо орхи, Сема! Суугаад сайн бод. Сайжруулна уу, механикжуулна уу, яаж л «...уулна» вэ, нэг юм бодож ол. Ямар ч байсан бид Гребнийн бригадыг гүйцэх ёстой! гэж хашхирчээ.

	Сема ирээдүйн клубт тавих шатар хийж суусан юм санж. Гэвч зорж байсан шатраа орхиод, бодож гарлаа. Анд нөхрийнхөө төлөө тархиа жаахан ажиллуулах хэрэгтэй болж байхад хаанаас цааргалах бил ээ! Сема магнайгаа атируулан, санаа алдан бодож бодож, номхорсон Генькад

	— Гар эргүүлэг, дэгээ хэрэглэвэл нэг юм болох л байх! Явъя, газар дээр нь очиж үзье гэж хэлжээ.

	Тэр хоёр ажлын байранд гүйн очиж, чүдэнз зуран, юуг яаж хийхийг хэлэлцлээ.

	Кильту үүрээр босоод, бригадынхаа нөхдийг дуудан сэрээж, онигор нүдээ зальтайхан анийлган, хүн бүрийг

	— Эрт ажилдаа орноо, тэгвэл их хийнэ. Эрт босно оо, нэгдүгээр байр манай болно гэж ятгаж явахыг Круглов үзжээ.

	«Таван жилийн төлөвлөгөө», «социализм» гэдэг үгийн утгыг олигтой мэддэггүй Кильту л бригадаа тэргүүн байранд оруулах гэж үүр шөнөөр босож байхыг бодоход түүний сэтгэлийг эзэмдэн дагуулсан социалист уралдааны хүч аугаа их болоод давагдашгүй байдаг ажээ!

	Круглов Моомитой сайхан үерхжээ. Жаал охин гэмээр тэр туранхай бяцхан хүүхэн явган суугаад, монтёрын ажлыг удтал ажиглан харна. Мооми шаазан хөндийрүүл, цахилгаан дамжуулах төмөр утас, чийдэнгээс айсан юм шиг хурууны үзүүрээр дөмөн дөмөн хүрч, утасны үзүүрийг ажиглан харж, хялгас шиг нарийн ширхгийг нь хумсаараа маажилж

	— Энд гал бий юу? гэж асууна.

	Андрей цахилгаанаар юу юу хийдгийг дохиж занган байж ярьж өгчээ. Тийнхүү Мооми цахилгаан гэрэл, цахилгаан галт тэрэг, цахилгаан гагнуурын тухай дуулж, үнэмшиж байгаа байдал гаргаж, дахин өөр юм ярьж өгөхийг хүснэ. Мооми Кильтугээс холдож ганцаар байхаас айхаа больж, бүсгүйчүүдтэй дуртайяа энэхэн тэрхнийг ярих боловч чухал юмыг эрэгтэйчүүдээс л асууна.

	Мооми нэгэн удаа зүрх гаргаж, өөрөө шаазан хөндийрүүлэгчийг бэхэллээ: Андрей шалгаж үзээд сайшааж, юуг яаж хийхийг зааж өгөх болов.

	— Монтёр! Мон-тёр! гэж Мооми давтан давтан хэлж, инээд алдаад, тэр өдрөөс хойш Альтшулерийн бригадад ажиллахыг огт зөвшөөрсөнгүй, монтёр болохыг хүсжээ. Андрей тэгээд Моомийг дагалдан сурагчаар авлаа.

	Бүсгүйн амжилтад Андрей баярлаж, тайгад цахилгаан гэрэл асахыг давхар мөрөөдөх болсны учир гэвэл, нэгд цахилгаан гэрэлтэй дахин золгох нь таатай сайхан, хоёрт өөртөө үл ойлгогдох гал дамжуулагчийн мэргэжилд зориглон суралцсан нанай бүсгүй Мооми тэр цахилгаан гэрлийг анх үзнэ гэж бас баярлана.

	Нэгэн удаа Моомийг

	— Бид хамгийн нэгдүгээр үү, биш үү? гэж асуухад нь Андрей ойлгосонгүй. 

	Мооми тайлбарлахыг аль чадахаараа хичээж

	— Өөр бригад нэгдүгээр үү, манай бригад нэгдүгээр үү? Кильту нэгдүгээр байсан, одоо нэгдүгээр биш. Одоо манай нэгдүгээр үү? гэжээ.

	Мооми уралдаанд ямар суурь эзэлж байгаагаа мэдэх гэсэн юм санж. Монтёрууд хэнтэй ч уралдаагүй байлаа. Мооми юм хэлээгүй боловч сэтгэл гонсойсон бололтой.

	Круглов монтёр, угсрагчдын хооронд уралдаан зохион байгуулснаас хойш Мооми өдөр бүр хэн түрүүлж явна вэ? гэж шаардах болжээ.

	Андрей ажиглаж мэдсэнээ Морозовт ярьсанд

	— За тэр дээ. Хөдөлмөрийг нэр төр, алдар гавьяаны хэрэг болгоход ийм байдаг байна. Манай залуу хүн бүрийн сэтгэл баяжиж, ёстой шинэ хүн болон өсөж байна. Мооми ч гэсэн хөгжлийн хэдэн зууныг хэдхэн жилээр товчлон харайж, шинэ хүн болно гэжээ.

	Анхны үр дүнг дүгнэж, анхны баяр хийх өдөр боллоо.

	Түүнээс өмнөхөн эрэгтэй хүний костюм нэлээд олон ирсэн байжээ. Морозов баяраар комсомолчдад шинэ хувцас өмсгөх гэж, тэр костюмыг тавьж өгөхийг зориуд хойшлуулсан байна. Костюм тавьж өгөхөд Морозов өөрөө туслалцаж, хүн болгонд «чамд сайхан зохиж байна» гэж хэлж байв. Костюм нь бүгдээрээ ижил хөх өнгийн бүдүүн ноосон даавуугаар хийсэн костюм байжээ.

	Ижил хувцас өмсөж бүгд хоорондоо адилхан болсон залуучуудыг Морозов хараад

	— Мянган ах дүү! гэж инээд алдахын сацуу бүсгүйчүүдийг өрөвдөж

	— Та нарт л юу ч олдсонгүй дээ, охин дүү нар минь! гэжээ.

	Морозов бүсгүйчүүдийг нэг нууц ажилд хамран оролцуулж, ухуулах хуудас ч юм уу, нэг юм бичүүлж, Катягийн овоохойд модны мөчрөөр нэг юм урлуулж байжээ. Овоохойгоо дотроос нь түгжээд, Морозов Круглов хоёроос өөр хүн оруулахгүй болов.

	Тэр өдөр ерийн байдлаар эхэлж, таван цаг болтол ажиллав. Чухам юу болох гэж байгааг мэдсэн хүнгүй атал бүгд нэгийг хүлээнэ.

	Тэгтэл жигтэй танил мөртөө учир тодорхойгүй нэгэн их чимээ гарч, өнийн нам гүмийг эвдэв. Тэр дуу улам хүч аван тэлж, ажлын хэсгүүдээр тарж, өргөн их Амар мөрний дээгүүр чөлөөтэй нисэн, ой тайгад тэртээ хол түгж, гайхсан шувууг үргээж цочоов. Энэ юу вэ! Төшөөрсөн чихэнд нэг л танил дуу байжээ.

	— Энэ чинь яндан байна шүү дээ!

	— Нээрээ, тийм байна. Яндан дуугарч байна! гэлцэв.

	Яагаад дор нь таньсангүй вэ, яндан дуугарч байна, яндан!

	Олон зуун хүн хүрз, хөрөө, сүхээ хаяцгаан, замтай, замгүй газраар, хонхор хотгор, дархи модон дундуур модны завод тийш ухаан жолоогүй гүйлдлээ.

	Заводын анхны яндангийн дэргэдээс цэлмэг тэнгэр өөд нарийхан нүхээр уур олгойдож яндангийн унжирсан царгиа дуу хангинах нь тэнгэр газар, ой тайга, Амар мөрөн, хүн ардад ялгуусан амжилтын баяр хүргэж «Би энд байна аа. Би ий-ийм! Сонсоорой! Хүндэтгэж байгаарай! Та нарын нэг нь ч надаас чанга хашхирч чадахгүй!» гэж өгүүлэх мэт.

	Цугласан залуучууд тунгалаг агаар өөд олгойдох тэр усны уурыг ширтэж, ялгуусан баярыг тунхаглан буй тэр чихэнд хоногшсон танил сайхан дууг бахдан чагнацгаав.

	Яндан дуугарахаа зогсоход Сергей Голицын

	— Дахиад! гэж өөрийн ухаангүй хашхираад, нүдэндээ нулимс мэлтгэнэн байгааг ч мэдсэнгүй.

	— Дахиад! Дахиад! гэж бусад нь дэмжиж

	— Бүүр чанга! гэж Петя Голубенко хашхирлаа.

	Бүтээн байгуулагчдынхаа хүсэл зоригийг дуулгавартай дагаж, яндан хамаг чадлаараа дахин хангинав.

	Комсомолчид тэврэлдэж, яндангийн царгиа дууг гайхамшигт сайхан хөгжим мэт сэтгэл уяран сонсжээ.

	Орой нь гэрэл асахыг хүлээв. Найман цаг гучин минутад цахилгаан станц гэрэл өгөхөөр амласан байж.

	Нэг ч хүн овоохойноосоо холдсонгүй. Бүгчим шөнө хаалга цэлийтэл онгойлгоод харанхуйд хүлээн сууцгааж, тэсэж чадахгүй, унтраалгыг байн байн хөдөлгөж, чийдэнг сайн эрэгдсэн эсэхийг шалгана.

	Кильту, Мооми хоёр овоохойд суухыг айж, сэтгэл улам бүр догдлон, төмөр утсаар өөрөө гүйгээд ирдэг галыг үзэх халуун хүсэл, айж сүрдэх сүсэг бишрэл давхцан байжээ.

	Мооми айдсаа дарж ядан, Кильтугийн гарыг базалж

	— Зүгээр. Энэ сайхан гал гэж өгүүлнэ.

	Тэгтэл овоохой болгонд нэгэн зэрэг дугуй дугуй гал ноцож, газар дээр шар гэрлээ тусгахад хоёул муухай чарлаж, бусган зайлав.

	Кильту чичрэн ухарч, хаалгаар туссан гэрлийн зурвас дээр гишгэхийг айж, чичрэн ухрав. Тийнхүү айж чичирсэн нь Моомид бас дамжсан боловч энэ галын гүйж ирсэн утсыг Мооми өөрийн гараар таталцсан болохоор, бас хот айлдаа байх үед тэр нэгэн үдэш Иван Хайтанин өөр аж амьдрал байдгийг таниулан ярьсан тэр цагаас хойш гэрэл гаргадаг шилэн бөмбөлгийг үзэх гэж хүсэн мөрөөдсөн болохоор айсан ч айгаагүй юм шиг ярьж гайхуулж, инээх хэрэгтэй боллоо.

	Мооми яг зурвас гэрэл дунд ухасхийн ортол Кругловтой мөргөлдөж, гараас нь шүүрч аваад, дамжуулах утсыг зааж

	— Энэ манай гал! Манай гал гэж хашхирчээ.

	Гриша Исаков овоохой дотроо тогтож ядан хавьчиж

	— Асаж байна уу? Тийм үү? Соня чи худлаа хэлээгүй биз? Асаж байна уу? гэж шалгаав.

	Гриша чийдэнг барьж үзвэл амьд юм шиг бүлээхэн, аятайхан байжээ... Тэгээд чийдэн байгаа газрыг ширтэж ширтэж

	— Соня! Би байна шүү, муухан харж байна... Гэрэлтэй толбо харагдаж байна гэж хэлжээ.

	Харах сан гэж туйлаас хүссэн болохоор санааг нь дагасан биз ээ.

	— Би удахгүй эдгэнэ. Хараад байгаарай, миний нүд зүгээр болно. Өвчин нь илаарь болж байгааг би мэдэж байна гэж Гриша хэлээд, аягаа хундага шиг өргөж, — Гэрэл гэгээ майдтугай! Харанхуй сөнөтүгэй! гэж ерөөгөөд шилмүүсний хандны ээлжит тунг нэг амьсгаагаар уужээ.

	Овоохойгоор нэг бөөн инээд шуугиан болж, залуучууд бие биеэ харж, элгээ хөштөл хөхрөлдөн, «Энэ сахлын байж байгааг! Энэ хөлийн байж байгааг! Хүзүү яагаад ийм пад хар байна вэ? Энэ хар дайрыг угааж болдог болов уу?» гэлцлээ.

	Чийдэн бүрийн дор: «Боловсон хотод бохир байх нь ичгэвтэр» гэсэн бяцхан хуудас өлгөлөө. 

	Морозов овоохойгоор эргэж, санаж сэдсэнийхээ нөлөөг шалгав. Санаснаас илүү их нөлөөлжээ, Бүгдээр авдар савдаа далд байсан сахлын хутгыг гаргаж, «байлдаанд» бэлэн болгон, даруй ус буцалгаж, гол дээр очиж биеэ угаахаар зүлгүүр, саван авч гүйцгээлээ. Бүсгүйчүүдээс зүү утас, нөхөөс тавих өөдөс мөөдөс гуйцгаав,

	Петя овоохойгоор явж, франц хүнийг дуурайн хамраараа хингэнэн ярихыг оролдож

	— Цахилгаан гэрэлтэй болсныг тохиолдуулан, эрхэм Пьерийн үсчний газар шөнөжин ажиллана гэж зарлажээ.

	Бүсгүйчүүд урьдаас бэлтгэсэн шүүрээ овоохойн эздэд төв царайтай тараан өгөхдөө:

	— Танайх хог шүүрдэх шүүргүй гэсэн байх аа?! гэж өгүүлж байв.

	«Тоня гэнэт дурлачихжээ!» гэж комсомолчид ярилцан, түүний ухаан жолоогүй дурлалыг гайхан ажиглацгааж байлаа.

	Ихэнх бүрэг зожиг хүний зан тийм байдаг юм уу, Тонягийн дурлал өөрийн нь бий болгосон саад хашлага бүхнийг сэт татаж, замдаа тохиолдсон бүхнийг эвджээ. Тоня саяхан болтол Сергейг ичгүүргүй хэрүүлч этгээд гэж үздэг байсан бол одоо түүнийг бахархан зөвтгөж, зан байдалд нь эрэмгий хүний шинж бий гэж санах болов. Урьд нь ахуй амьдралд тэвчих хатамжлах зарчмыг даган баримталж, тохилог байдлыг жигшдэг, бусдыг ч өөртэйгөө адил байхыг шаарддаг байсан бол одоо ор дэрнээс эхлээд юм болгоноо цэвэр тохилог байлгах гэсэн Сергейн шаардлагад сэтгэл уярч, Сергейг юухнаар ч болов эрхлүүлж чадвал баярладаг болжээ. Гриша Соня хоёрын дурлалыг Тоня буруушааж, гэр ахуйгаа тохижуулахад дэндүү их цаг үрж байна гэж зэмлэдэг байсан бол одоо мөн тийм гэр бүл болох сон гэхээс өөр юм хүсэн мөрөөдөхийг больж, түүгээр үл барам Сергейд дурласан сэтгэлд нь хамаагүй л бол өөр юуг ч анхаарахаа байсан учир Соня, Гриша хоёроос ч илүү сайхан айл гэр болохыг хүсэн мөрөөдөж байгаагаа өөрөө ажигласангүй.

	Сэтгэл ихэд хямарч байх үедээ дурлалын эрхэнд автсан Тоняг янаг дурлалаар сэтгэлээ баяжуулсангүй, харин өөрөө дурлалд уусаж, өөрийн гэсэн зан төрхөө алджээ. Тэгээд чухамхүү зориг хатуу, хараа хурц байвал зохих яг тийм үед арчаагаа алдаж, нүдэн балай мэт болсон байна.

	Тоня айл гэр болохыг халуун сэтгэлээр хэчнээн их хүсэн мөрөөдөх тусам Сергейтэй харилцах харилцаа нь эсрэг тэсрэг, учир тодорхойгүй болж ирэв. Тэр хоёр орой болгон шахам ойд очиж уулзана. Тонягийн бадарсан их хүсэл, сэвгүй сайхан сэтгэл, нэгэн биеэ үл хайрлах үнэнч чанарт нь Сергейн сэтгэл татагдаж, ийм хүчит дурлал төрүүлсэндээ бахархана. Гэвч бүүр анхны үед нэг уулзахдаа

	— Чи Исаковынхныг буруушаадаг нь зүйтэй сайхан санагддаг. Дурлалаас татгалзах нь балай хэрэг л дээ. Харин одоо айл гэр болно гэдэг муухай хэрэг. Комсомолын гишүүд тийм байж таарахгүй гэж хэлсэн билээ.

	Тоня сандарч мэгдээд хариу хэлсэнгүй.

	Долоодугаар сарын сүүл үеэс бороошив. Бороотой орой Тоня өөрөө өөрийгөө ч мэдэхийг больж, Сергейтэй уулзах гэж хүрээний дотуур хэснэ. 

	Гэтэл Сергей тийнхүү уулзахаас бултан зайлж, нэг удаа бүүр уурсан

	— Ер нь чи намайг битгий дагаж гүйгээд байгаач, цаана чинь дооглоцгоож байна шүү! гэж хэлжээ.

	Тоня хий сэтгэлээр дурлалын дүр бүтээгээд тэр үлэмжийн их дурлалдаа хамаг байдгаа зориулан өгч байхад Сергей хариуд нь юу ч өгөхгүй, өөрийн нь дурлалыг завшиж байгааг мэдсэнгүй, мэдэхийг ч хүссэнгүй. Сергейг уурлах уцаарлах, аминчхан зан гаргах, муухай аашлахад нь Тоня уучлан өнгөрүүлж, өөрөөсөө юм шаардвал баярлаж, тийнхүү хүлцэнгүй номхон байснаар дурлалынхаа хүчийг батлан үзүүлж чадах тул түүндээ бахархан жаргалыг эдэлнэ.

	Сергей дотуур хувцсаа нөхүүлэх юм уу, оймсоо цойлдуулах нь олон. Гэвч юм оёх нь ерөөс бүсгүй хүний ажил, хэнээр оёулсан ч ялгаа алга гэсэн юм шиг, Лилька юм уу, Катяг гуйж оёулах ч удаа бий. Тоня бол Сергейн цамц юм уу, оймс өөр хүний гарт байхыг харахдаа байж ядна. Тоня Сергейн юманд ил эзэн сууж үл зүрхлэх тул бүх харчуулын юмыг хийж өгөхөд хүрнэ. Комсомолчид удалгүй Тонягоор юм хийлгэж даслаа.

	Гэтэл нэгэн удаа Сергей

	— Энэ чинь балай юм болж байна, чи ямар тэдний шивэгчин биш, юу боллоо гэж цаадуул чинь чамайг зарах гээд байна вэ? гэж хэлжээ.

	Тэгснээс хойш Тоня нөхдөдөө юм хум оёж шидэж тус болохоос зайлсхийж, тэднийг гомдоож, уурлуулах болов.

	Тэд ч Тоняг нүд үзүүрлэдэг болов. Тоня сүүлийн үед өөр болсон нь үнэн л дээ. Гэтэл тэгж өөр болсныг нь магтаж сайшаахаасаа битүүхэн зэвүүцэх болсон бөгөөд тэр залуучууд Тоняг нэрэлхүү зусар хүүхэн гэж бодохын дээр одоогийн хүлцэнгүй номхон байдал нь урьдынхаа хатуу номлолтой нэг адил хуурмаг гэж бодно.

	Гэвч Тоня бусад хүн өөрт нь сайн, муу ямар байгааг тоохоо больж, Сергейгээс өөр хүнийг хүн гэж бодохгүй, сэвгүй гэнэн хонгор сэтгэлийнхээ гал халууныг ганц Сергейд зориулж, хязгааргүй үнэн хайр дурлалынхаа хүчээр Сергейг хав барих болов.

	Сергей Тонягаас бага багаар хөндийрч эхэллээ.

	Бороо элбэгшихэд Тоня бүүр сандарч гүйцэв. Тэр хоёрын ойд уулздаг нь улам цөөрчээ. Тоня өөрөө бороотой, хүйтэн байсан ч явахаас үл буцах агаад Сергей түүнд «чи галзуурав уу, чамаас болж үхэх дур алга» гэж хэлсэн байжээ.

	Нуурын хөвөөн дээр ховорхон олдох болсон нэг уулзалтын үед Тоня Сергейг хүзүүдэн авч ихэд уйтгарлан

	— Сережа одоо яана? Намар болчихлоо. Бид хоёр яах вэ? гэж асуусанд Сергей тоглоомоор сэтгэлийг нь тайтгаруулж

	— Одоо яая гэх вэ дээ, Тоня. Чи бид хоёр ганц үүний төлөө энд ирсэн биш дээ гэж хариулжээ.

	Сергей тэр өдөр энхрий ялдамхан, халуун хүсэлтэй байсан хэр нь Тонягийн сэтгэл хачин их үймэрлээ.

	Тийнхүү үймэрч, айж байх үед хардаж, жөтөөрхөх сэтгэл төржээ.

	Лилька Сергейг таашаан үздэгийг Тоня мэднэ. Сергей ч гэсэн Лилькатай дуртайяа дэмий ярьж, тоглож наадан сээтгэнэхээс буцдаггүйг гэнэт ажиглажээ. Тэр хоёрыг нууцгайхан ажаад байтал Сергей Лилькад гишүү түүж авчрахад нь туслахаар хоёул ойд очиж, модны завсраар сүүтэлзэн далд орохыг хоёр ч удаа харжээ. Лилькагийн тас тас инээхийг Тоня сонсоод, өөрөө ингэж сэтгэл урагдан тарчилж байхад Сергейг өөр хүүхэнтэй маасганана гэж бодохоос дотор нь арзганана.

	Нэг амралтын өдөр бүсгүйчүүд нарлаж, харчуулын өмд цамцыг нөхөж суулаа. Залуучууд гол дээр очиж, усанд орохоор явсан байжээ. Хүрээнд Сергей, Круглов хоёр л үлдэж, Сергей нь хатаахаар эгнүүлэн тавьсан гутлын хажууд наранд ээн хэвтэж, Круглов нь овоохойгоо янзалж байв. Круглов бүсгүйчүүдийг ойгоос өвс ногоо авчирч өгөөч гэж гуйлаа.

	— Бид юм оёж байна шүү дээ, Андрюша. Хүүхдүүд ирээд өмсөх юмгүй байна гэж Клаваг хэлэхэд Лилька оёж байсан юмаа орхиод

	— Би гүйгээд ирье! гэснээ Сергейд хандаж, — Залхуу минь чи юунд хэвтээд байна вэ? Явъя, надтай хамт өвс авчралц! гэж хэллээ.

	Сергей Тонягийн айж царайчилсан харцыг харсан атал дургүй байгаа байдал үзүүлэн гутлаа өмсөж эхлэв. Лилька дооглон инээж, яаруулан байлаа.

	Тэр хоёр модон дотор далд орж, дорхноо Лилькагийн тас тас хөхрөх, хөгжилтэй чарлах сонстов.

	Тоня оёж байсан юмаа алдаж орхиод, хойноос нь гөлрөн ширтлээ.

	— Бид ч гэсэн явбал зүгээр сэн. Тэр хоёр олигтой юм олно гэж үү. Би өөр хүн олж чадахгүй улаан навч олоод ирнэ гэж Катяг хэлэхэд,

	— Энийгээ оёж дуусгаад явъя гэж Клава хариулав. Тоня хийж байсан юмаа шүүрэн авч, шалавхан хааш яаш дуусгачхаад

	— За би оёчихлоо. Явж гишүү авчиръя. Хүүхнүүд та нар хойноос очоорой гэж хэлэнгүүт ойд гүйн одохдоо Сергейн хойноос явсангүй, өөр зүг явжээ.

	— Зовлонтойёо! гэж Клава хэлээд шүүрс алдлаа.

	Тоня хүний нүднээс далд ормогц Сергей Лилька хоёрын байж таарах тэр зүг явлаа. Зүрх нь түг түг цохилж, модны араар нуугдаж гэтэн, нөгөө хоёрын ярианы чимээгээр явж байтал гэнэт тэр хоёр харагдлаа. Хоёул зүлгэн дээр зэрэгцэн суугаад, мод гишүү түүхийг огт бодсон янзгүй, дэмий ярьж, инээлдэн байжээ. Сергей тонгойж, Лилькагийн чихэнд нэг юм шивгэнэсэнд Лилька босон харайж, чарлан зугтахад нь Сергей хойноос нь ухасхийн хөөлөө.

	Тоня зүрхэн дээрээ гараа тавиад, замаа ч харалгүй, хойноос нь гүйв,

	Сергей Лилькаг тавихгүй тэвэрч, Лилька нь инээд алдан ноцолдож байв.

	— Чи юунд зөрөөд байна вэ? Юунд зөрөөд байна вэ? гэж Сергей амьсгаадан хөгжилтэй хэлэх нь Тоняд дуулдлаа.

	— Хүсэл алга, тэгээд л тэр! гэж Лилькаг хэлэхэд нь

	— Чи урьд ийм ууртай байдаггүй сэн гэсэнд

	— Урьд ч тийм л дээ гэхэд нь

	— Одоо юу нь өөр болор вэ? гэсэнд

	— Чи гэхэд нь

	— Би юу? Хаанаас даа... гэж

	— Чи Тонятай найзалсан, түүнтэйгээ үнсэлц! гэхэд

	— Тоня уйтгартай, чи бол хөгжилтэй. Чи сайн хүүхэн. Бид хоёр мөөг яаж олсныг санаж байна уу? гэсэнд хоёул инээд алдаж, Лилька нь үнсүүллээ. 

	— Ингээд эвлэрэх шив? гэж Сергейг хэлэхэд, 

	— Ингэж эвлэрсний төлөө Тоня нүдийг чинь сох маажна даа гэсэнд

	— Тоняд тэгж маажих эрх байхгүй гэхэд

	— Байхгүй гэнэ шүү! Чи намайг мэдэхгүй гэж бодно уу? Хараагүй гэж бодно уу? гэжээ.

	Тоня, тэр хоёроос хоёрхон алхмын зайтай газар модонд наалдан зогсож байв. Нүд нь харанхуйлж, одоохон ухасхийн очиж, хоёулыг нь хазаж маажмаар, хашхирч орилмоор санагдавч... мэдэгдчих вий гэхээс амьсгаа авахыг ч айн зогслоо.

	— Өнгөрсөн хорвоо болсон. Тоня эр нөхөр дэгээдэх санаатай, тэр нь надад зохихгүй хэрэг гэж Сергейг хэлэхэд

	— Юу?! гэж Лилька сунжруулан дуугараад, үл үнэмшин, Сергейгээс зайлахад нь

	— Чи юу гэж бод оо вэ? гэсэнд

	— Өөдгүй новш! гэж Лилька гэнэт хашхиран, нүднээс нь нулимс дусалж, — Тоня чамд үнэн сэтгэлтэй, гэтэл чи түүнийг доромжилж байна! Би чамд зөвшөөрвөл намайг бас доромжилно! Өөдгүй новш мөнөө мэдэж ав! Чи надад аятайхан санагддаг, тэгсэн ч чамд хэзээ ч зөвшөөрөхгүй, чамд итгэхгүй, чамтай нөхцөхийг хүсэхгүй! Мэдэж ав. Чамд итгэхгүй, зөвшөөрөхгүй! Өөдгүй хог! Мэхчин! Эрчүүд болгон ийм! гэж үглэн ууртаа эхэр татан уйлав.

	Тоня сэтгэл хөдөлсөндөө болоод энэ болж байгаа явдлын хамаг учир холбогдлыг эс ухааран, Лилькагийн загнахыг бах нь ханан чагнаж байлаа.

	— Ээ тануусыг бүгдийг!.. Та нараар дутах юм уу! гэж Сергей уурсан хэлээд, хүрээний зүг эргэж алхлав.

	Лилька хойноос нь нэлээд бүдүүн хараал хэлчхээд, бас л эргэж сажиллаа. Тоня ганцаар үлдсэн хойноо л юм бүхэн сүйдсэнийг мэдэж, хүнд хууртаж, шившгээ тариад, урьд урьдынхаас орь ганцаар болсныг сая л тодхон ойлгож, дуу алдан хөсөр унажээ.

	Тоняг тэр чигтээ хэвтэж байхад нь Клава оройхон тийшээ олжээ. Тоня түүнийг хайхрамжгүй хялайн угтав. Үдшийн бор гэгээнд Тонягийн царай зэвхий дааж, ууртай харагдах бөгөөд нүд нь муурын нүд мэт гялалзаж, гар нь хөдөлгөөнгүй хүйтэн байлаа. Клава хамаг учрыг даруй ойлгож, Тоняг тэврэн, тайтгаруулах санаатай уйлав. Гэтэл Тоня түүнийг түлхчхээд бослоо. Ойгоос дагуулж харихад цааргалаагүй боловч оройн хоол идсэнгүй, бүүр сүүлд орондоо орсон хойно Клавагийн авчирч өгсөн аяга халуун цайг шуналтай уулаа. Тийнхүү цай уухдаа уруул, гар нь төмөр аяганы айхавтар халууныг мэдрэх мэдээгүй болсон мэт байх агаад нүд нь өнөө л янзаараа муурын нүд мэт догшин сүртэй гялалзан байжээ.

	Овоохойн гаднаас

	— Тоня, чи энд байна уу? гэж Сергейн дуудах сонстов.

	Тоня аягатай цайгаа алдаж орхиод, Клавагийн өөдөөс хирдхийн харлаа.

	— Бие нь муу байна. Чи яах гээ вэ? гэж Клава хэлээд, овоохойн үүдийг хөндөлсөн зогссонд

	— Миний комбинезон хэрэг болоод байна. Тоня нөхөхөөр авсан юм гэхэд нь Клава Сергейг яв гэж дохилоо. 

	Гэтэл Тоня гэнэт босон харайж, Клаваг түлхэн зайлуулж, дан дотуур цамцтай чигээрээ Сергейн өмнө очиж зогсоод

	— Комбинезон чинь Епифановт байгаа. Чи үүнээс хойш надад бүү ойрт, мэдэв үү? гэж тод тайван дуугаар өгүүлжээ.

	Тэгээд Сергейн харсаар байтал хаалгаа тасхийтэл хаав.

	Клавагийн хамаг бие чичирч байлаа. Тоня мөн л тайван тод дуугаар

	— Битгий чичир, Клава. Энэ бүгд балай юм. Одоо унт, орой боллоо гэж хэллээ.

	Тоня буруу хараад хэвтэв. Клава удаан чагнасан боловч нэг ч шүүрс алдах, нэг ч мэгших чимээ гарсангүй. Дараа нь өөр бүсгүйчүүд ирэхэд Клава тэднийг бүү шуугилд гэж аяархан гуйсанд Тоня гэнэт 

	— Би унтаагүй байна, шуугивал шуугьж л бай гэж хүйтэн хөндий дуугарчээ.

	Дахиад нэг ч чимээ гарсангүй.

	Түүнээс хойш Тоня дөлгөөн тайван зантай, үг дуу цөөтэй ч нүдэнд нь хилэнт гал гялалзан явах болжээ. Тоня ажлаа хийж, жүжгийн сургуульд оролцож, хуралд суух боловч хурал дээр үг хэлэх, дуу дуулахаа болив. Энэ бол гурав дахь шинэ Тоня байлаа. Энэ шинэ Тонягаас хүн болгон, Клава хүртэл айх болжээ.

	Сергей нэг долоо хоног хэр гомдож тунирхсан байдалтай явахдаа Тоня өөрөө эхэлж учраа ярилцах анхны алхмыг хийх болов уу гэж горьдов. Сүүлдээ ичиж, уйтгарлах боллоо. Тоня өөрийг нь огт тоож харахгүй болоод ирэхлээр улам их үгүйлэх болжээ. Лилька тэнэглэж дэмий юм чалчсан байж магадгүй гэж Сергей сэжиглээд, Лилькаг байцаасанд Лилька огт хэлээгүй хэмээн андгай тангараг тавьж, Тоня өөрөө ойд дагаж мөрдөж очсон байх гэж сэжиглэж байгаагаа хэлжээ.

	Сергей бол хорон санаатай хүн биш. Тоняг өөрөөсөө болж зовж шаналж байгааг мэдэж, Тоня Лилька хоёрыг хоёулыг нь өрөвдөнө. Түүнээс гадна Сергей элдвийн явдалд хутгалдаж, олны хэл аманд орох яснаас дургүй. Тэгээд Тонягийн өөрийн нь буруу, тэр л ухаан жолоогүй халуун сэтгэлээрээ өөрийг нь айлган цочоож, дурлалынхаа эрхэнд оруулан боолчилж, өөртэйгөө суулгах гэснээс ийм болсон гэж Сергей өөртөө үнэмшүүлэхийг оролдоно. Сергей гэрлэхийг таашаан үзэх боловч миний хувьд алс ирээдүйн хэрэг гэж санадаг байжээ.

	Ямар ч атугай Сергей өөрийн нь гайгаар зовж шаналж байгаа бүсгүйн дэргэд сууж, ажил хийх арга байсангүй. Тэртэй тэргүй үхмээр уйтгартай байхад хажууд нь ийм эвгүй явдал боллоо... 

	Сергей эвлэрэхийг оролдож үзэв. Тонягийн хажууд өөр хүн байхад дэргэд нь очихыг айж, бас Тоня ганцаар байхаас аль болохоор зайлсхийдэг болсныг үзээд, Сергей Тоняг орой нуурын хөвөөнд очиж уулзахыг гуйсан зурвас бичиж, Клавагаар дамжуулан өгчээ.

	Сергей тэр өдөржингөө Тоняг наашаа нэг харах болов уу гэж хүлээсэн боловч Тоня урьдын адил тайван дөлгөөн, хүйтэн хөндий байх агаад Сергейн зүг ганц ч харсангүй. Сергей түүнийг орой лав очихгүй байх гэж боджээ.

	Орой тийшээ бороо орж эхэллээ. Сергей өөрөө ч бороонд норж зогсмооргүй санагдсан боловч юу ч атугай болзсон газраа очвол Тоня хүлээж байхыг хараад гайхлаа. Сергейн сэтгэл уярч, баярлах шахаад, дэргэд нь гүйн очиж тэврэх гэтэл Тоня гарыг нь зайлуулаад 

	— За юу гээ вэ? гэж товчхон асуулаа.

	Хоёул шиврээ бороонд норж, Тонягийн нүүр юу ч үгүй нойтон, гагцхүү нүдэнд нь зэвүүн хүйтэн оч гялалзана.

	— Тоня минь, намайг уучил... гэж Сергей амандаа бувтнаад, — Эндүүрэл боллоо, би чамд хайртай дуртай, энэ нэг явдлыг мартацгаая... гэж будилуухан учирлаж эхэлсэнд Тоня үгийг нь тасалж инээвхийлээд

	— Бүү дэмийр! Чи юм болгоныг дэвэргэж дэндүүлж байх юм, өвгөн минь. Юун хайр дурлал вэ? Дурлал гэдэг чинь Клава, Соня мэтэд байна уу гэхээс би ямар сургуулийн хүүхэд биш гэж хэлэхэд нь

	— Тоня минь, чи өөрөө... Яагаад тэр бил ээ, Тоня? гэсэнд

	— Бүү дэмийр! Чи бид хоёр тачаангуй хүсэлдээ л хөтлөгдсөн байна, өөр юм алга. Одоо өнгөрсөн. Чи өөр хүүхэнтэй болсон, би ч өөр хүнтэй болсон. Мэдэж байгаа биз дээ? Ердөө жирийн нэг хэрэг. Яриад байх юм ч алга гэхэд нь

	— Чи өөр хүнтэй болсон гэж үү? Тэр худлаа! гэжээ. 

	Сергей хэдийгээр гайхаж мэлэрсэн боловч тийм байх ёсгүй гэдгийг мэдэж байлаа. 

	Тоня нойтон гараар нүүрээ нэг арчаад

	— Бүү маяглаарай! Чи дандаа хэтрүүлж байх юм. Дурлал алга. Тачаангуй хүсэл байдаг байж. Одоо өнгөрсөн хорвоо. Тийм шальгүй юмны төлөө бороонд норж зогсохын хэрэг алга. Би чамаас болж үхэхийг хүсэхгүй, чи ч гэсэн надаас болж үхэхийг хүсэхгүй, тийм биз дээ? гэж Тоня хэлээд, намаг дундуур замаа ч харалгүй яваад өгчээ.

	Сергей хойноос нь гүйцэж очив. Тонягийн юу хүсэж, яах гэж ингэж худал юм хэлсний учрыг Сергей ойлгож ядав.

	— Тоня хүлээгээч, Тонечка... Ингээд өнгөрөх гэж үү? Чи бүгдийг мартсан гэж үү? гэж үглэв.

	Тоня Сергейгээс жаахан түрүүлж явлаа. Өмнөх замаа ч харахгүй, хамаг хүч нь барагдаж, хэдхэн минут болбол тэсэж чадахгүй буун өгч, ойчно гэдгээ ойлгоод айн хирдхийнэ. Ард нь Сергейн амьсгаадах, уранхай гутал нь усан дотуур шал палхийхийг сонсож явлаа. Тоня Сергейг ийм юмны учир ухаардаггүй, хөөрхийлөлтэй шальгүй амьтан байгаа чигээр нь одоо хэзээ хэзээнийхээс дотнолон хайрлана... Гэвч Сергейд итгэхгүй, итгэе гэсэн ч чадахгүй, итгэхийг хүсэхгүй байсан бөгөөд дахин сэтгэлээ уруулснаас ганцаараа зовж явсан нь мянгантаа дээр мэт санагдах тул Сергейн төлөө зүрх сэтгэлээ гаргуунд нь гаргах арга байсангүй.

	Тоня тэгээд хүйтэн хөндий, хилэнт царайгаар эргэн харж

	— Энэ чинь балай хэрэг, Сергей. Би өөр хүнд сэтгэлтэй болсон гэж хэлсэн шүү. Чи нэр төрөө боддоггүй хүн үү? Арчаагүй амьтан байна, чи! гэж ихэд жигшин өгүүлэхэд нь тэр жигшлийн цаана эцсийн удаа ингэж арга тасарсан үг хэлэхэд хүргэсэн тэсвэрлэшгүй их гуниг зовлон нуугдаж байгааг Сергей эс анзаарчээ.

	Тоня гүйн одож, Сергей дороо үлдэж, гайхаж цочирдсондоо болоод уранхай гутал дотор нь намгийн хүйтэн ус орсныг ч ажигласангүй.

	Бороотой байсан учир тэр оройдоо сайн дурын уран сайханчдын үдэшлэг зохиов. Хүн болгон юу чадахаа хийж, юу ч хийсэн бүгдийг алга нижигнүүлэн ташиж угтлаа.

	Тоня их хөөрч, дуу дуулав. Урьд урьдынхаас сайхан дуулсан тул сонсогчид ч өөр дуу дуулахыг нэхэж шаардав. Тоня инээд алдан цааргалж, нүдээрээ Сергейг эрж, энэ сайхан амжилт ялалтаа гайхуулахыг хүсжээ.

	Сергей буланд толгойгоо гудайлган уруу, дорой царайтай зогсож байв.

	Тоня нүдээ аньж, хэсэг дуугүй байснаа тэр хоёрын халуун янаг сэтгэлийн хамгийн сайхан өдрийг санагдуулсан украйн бүсгүйн хөгжилтэй дууг дуулав.

	Дуулж дуусаад нүдээ нээвэл Сергей нүүрээ алгаараа таглан суужээ. Тоня инээд алдаж, санамсаргүй хорон санаатай тавлан инээсний нь хүн юу гэж бодох бол ч гэж санаанд орсонгүй бас нэг хөгжилтэй дуу дууллаа.

	Валька Бессоновын шуугиант найрал хөгжим бүхний анхаарлыг татсан тэр самбаанд Тоня хүнд мэдэгдэлгүй гадагш гарч, эзгүй овоохойдоо гүйж очоод, энэ хоёр долоо хоногт анх удаа сэтгэлээ онгойтол уйлж авчээ.

	Комсомолчдын сууцны байшинг барьж дуусах ойртлоо. Тэр байшинг ажлын бус цагт хаягдал материалаар хоршин барьж байв. Энгийн нэг навтгар саравч. Гэвч саравчны дотор талд банзаар хамар гаргаж, жижиг өрөө болгожээ. Валька Бессонов бүх өрөөг нямбай сайхан шавардаж, байр хуваарилах үед Амар мөрөн тийш харсан цонхтой тусгай өрөө олоод авч дөнгөв. Нөхөд нь, чи энэ орон гэртээ ганцаар юу хийх хүн бэ? гэж асууж шалгаахад уурладаг байлаа.

	Тэр нэгэн орой Валька, Катя Ставрова хоёр Амар мөрний хөвөөнд хөмөргөсөн завь дээр сууж, урьдын адил энэхэн тэрхнийг ярьж инээлдэж байснаа дуугүй болцгоов. Тэр орой даанч дулаахан, тогтуухан сайхан бөгөөд мөрний хөвөөгөөр бяцхан долгис даанч энхрий ялдамхан цалгилсхийн байжээ. 

	Валька элсэн дээр модоор зүрх зураад

	— Харж байна уу? гэж асуухад нь Катя толгой дохиод, жишимгүй байдал гаргав.

	Валька богинохон бариул зурлаа. Катя түүнийг сум юм байх гэж бодоод, ийм муу зурдаг Валькагийн өмнөөс ичжээ.

	— Шаварчин хүний ажлын багаж нийвий гэж Валькаг тайлбарлан хэлэхэд нь Катя түүнийг даруй ойлгоогүйдээ өөрөө ичив. Валькагийн гарт нийвий байхыг олонтоо харсан билээ. Ер нь Валька юу боллоо гэж сум нэвт орсон зүрх зурах юм бэ?

	— Хоёулыг нь чамд өгье гэж Валька хэлэв. Гэтэл өнөөдөр Катя ер юм ойлгож өгөхгүй байхад нь зүрх цалин хоёроо чамд өгье гэж нэмж хэлсэнд

	— Үгүй, би өөрөө цалин авдаг юм чинь гэж Катя тэсгэлгүй хариулсанд

	— Нийлүүлбэл яасан юм бэ? гэхэд нь Катя сая л нэг юм ойлгож, дуугүй өнгөрүүлэв.

	— Би тэсэхээ байлаа, Катя. Яадаг ч байсан чадахаа байлаа! Чи намайг зовоож орхилоо. Амьдарвал хүн шиг амьдаръя. Чамд юу саад болоод байна? гэж Валькаг өрөвдмөөр гуйхад нь

	— Саад болсон юм алга гэж Катя энгүүн хариулжээ.

	Валька түүнийг тэврэх гэтэл Катя бултан зайлж

	— Байз. Би дөчин нэгэн болзол тавина. Зөвшөөрвөл зөвшөөр, байвал бай! гэхэд нь

	— Дөчин хоёр ч байсан харахгүй гарын үсэг шууд зурчихъя гэсэнд

	— Үгүй, чагнаж бай гэжээ.

	Катя их зөрүүд хатуу байлаа. Тийм биеэ даасан зөрүүд зантай нь Валькад хамгийн аятайхан санагдана. Валька өөрөө ч зөрүүд хүн, гэхдээ Катя өөрийг нь санаснаараа дөнгөөд байдаг нь таатай санагдана.

	— Нэгдүгээрт өглөөний биеийн тамир хийж байна. Хоёрдугаарт, тэнгэр ямар ч байсан гадуур салхинд явна, харин наалинхай зан гаргаж огт болохгүй гэж Катяг хэлэхэд

	— Огт болохгүй юу?.. гэсэнд

	— Огт болохгүй! гэж Катя дахин хэлээд, инээд алдахгүй гэж уруулаа зуусан боловч тэссэнгүй инээд алдаж, — За тэр, чи намайг үг хэлүүлэхгүй юм... гээд инээд нь их хүрсэн учир уурлахаар шийдэж, —Харав уу, чамтай чинь аятай тохитой ч ярьж болохгүй хүн байна! гэхэд нь

	— Энэ чинь сайн хэрэг шүү! гэсэнд

	— Энэ булай хэрэг! гэж Катя хэлснээ гэнэт өөрөө Валькаг тэврэв.

	— Өтлөн өтөлтлөө ингэж инээд наад болж сууна даа гэхэд нь

	— Хөгжилтэй хөгшчүүл болно доо гэж,

	— Таяг тулж, хөлөө чирээд л... инээлдэж явна гэлцжээ.

	Сергей Голицын орох газраа олохгүй, хүрээний дотуур тэнэж явлаа. Овоохойд хамт байсан нөхөд нь шинэ байшинд орж, Сергей ажил хийхээс залхуурсан учир одоо ганцаар үлджээ. Тэгээд Епифановыг гуйж

	— Та нар намайг оруулчихвал яана вэ... Багтахгүй юм уу? гэсэнд

	— Хараач хөөш! Байшин барихад үзэгдэхгүй байснаа орж суух болохоор дуртай байна уу? Хүүхдүүд хоёр дахь байшин барихаар зохион байгуулалт хийж байгаа. Хожигдоогүй дээрээ очиж нэрээ бичүүл гэж Епифанов хариулжээ.

	Алс холын төрсөн сууринтай нь холбож байсан сүүлчийн ганц холбоос, анд сайн нөхөр Паша Матвеев нь газар булагдаад хэвтэж байгаа. Өөр нөхөрлөх хүн олдсонгүй. Хайр дурлал байсныг өөрөө түлхээд, Тоняг алдчихсан. Одоо ингээд ганцаар болов. Бүсгүйчүүд бүгдээрээ царай өгөхөө больж, урьд нь Тоняг онц их хайхардаггүй байсан залуучууд хүртэл Тоняд зөөлөрч, Сергейг илтэд зэмлэн буруушаах болжээ.

	Сергей нэг удаа Тоняг ганцаар явахад нь дайралдаад

	— Тоня! гэж дуудсанд Тоня түүнийг харсан ч юмгүй:

	— Ярилцдагийгаа ярилцаж гүйцсэн байх аа. Дэмий цаг үрэх хэрэггүй гэж хариулжээ.

	Сергей гэрээ санаж, аавынхаа элдэв юм ярьдгийг, ээжийнхээ эвтэйхэн халамжилж тусалдгийг санаж үгүйлэх боллоо. Модны заводын яндан дуугарч, сэтгэлд дотно бух тэрэг, угтан жирэлзэх хээр талыг нь санагдуулжээ.

	Николка Сергейг Пакийнд дагуулж аваачив. Пак шинэ хүнтэй их налигнан болгоомжтой харилцаж, комсомолчдыг бахархдаг гэх шиг юм бувтнахад нь

	— Бүү тойруул, ах гуай. Архи бий юу? гэж Сергей хэгжүүрхжээ. 

	Пак гар дэлгэн, 

	— Вернер архи хориглосныг мэдэлгүй яах вэ дээ? Надад юуны архи байх вэ? Би худалдаа арилжаа хийдэггүй, өчүүхэн загасчин. Комсомолчдад цамцаа тайлаад өгөхөд ч бэлэн гэх шиг олон юм хэллээ.

	Тэгснээ нэг тийшээ яваад, шил архи авчрав. Сергей тэр архийг нь Пакийнхаар орогнодог улстай нийлж уугаад, идэх юмаар ч даруулсангүй. Тэр залуучууд аль хэдийн хамт олноосоо тасарч, олонх нь хэдэн долоо хоногоор ажил хийхгүй, мөрний хөвөөнд дэмий хэвтэж байх болжээ.

	— Хичээсний гарз! Мөнгө зөндөө байв ч авах юм алга гэж тэднүүсийг ярихад нь Сергейн хөлчүүрч мэнэрсэн тархинд хэсэгхэн зуур зөв сэжиг төрж

	— Та нар нударган баячууд юм уу? гэж лавлажээ.

	Цаад залуучууд өөрсдийгөө нударган баячуул биш, зүгээр л ухаантай улс гэж батлан өгүүлж, «Биднийг залилж чадахгүй! Сайхан үг ярьж болох юм, ашиг нь юу вэ? Савхин гутал байна уу даа? Дандаа л шар будаа гударч байгаа биш үү? Больницод өвчтөн дүүрэн байгаа биз дээ?..» гэцгээжээ.

	Сергей согтуугаар амыг нь дагуулж, контороос тавьж өгсөн хөл бөмбөгний дэндүү том шаахайтай хөлөө дээш өргөж

	— Энэ чинь ус намагт таарах гутал уу? Би энд цоо шинэ савхин гутлаа ялзалсан гэж бусадтай ам нийлэн хашхирчээ.

	Сергей маргааш нь Пакийн вандан сандлын дор орой болсон хойно сэрээд, ичсэндээ ажилд гарсангүй.

	Их халуун болж, аагим халуунд агаар цонож ягаан өнгөтэй болжээ. Гагцхүү усны дэргэд л зөөлөн салхи сэвэлзэж, амьсгаа авахад илүү чөлөөтэй байв. Чухамдаа салхи ч биш, өргөн их мөрний үл мэдэг сэрүүн амьсгаа гэмээр.

	Сергей мөрний хөвөөнд өчигдрийнхөө найз нартай дайралдав. Тэдний зарим нь усанд орж, зарим нь загас этэж байлаа.

	Загасны шөл хийнэ. Бидэнтэй нийлээрэй гэж тэд урьжээ.

	Тэднийг базаахгүй улс гэж Сергей мэдээд тээнэгэлзэн байлаа. Удтал усанд орж, элсэн дээр хэвтэж байснаа загасны шөл уу гэж дуудахад нь очив. Тэр залуунууд

	— Удахгүй галт онгоц ирнэ. Зовж ханалаа! гэлцжээ.

	Сергейн бие өвдөж, гэртээ ирээд хатуу орон дээр толгой дээгүүрээ хөнжил нөмрөн хэвтэж, Епифанов, Коля Платт хоёрыг орж ирэхэд унтаж байгаа хүн болж баашлав.

	— Аа, мань залхуу өнөөдөр ажил пялжээ гэж Коля Платтыг дэргэдээ дуугарахад нь

	— Хүн өвчтэй байхад, чи!.. гэж Сергей хөнжил дороосоо дуугараад хараал тавьсанд

	— Пакийнд очсон хүн болгон өвчин тусдаг. Хижиг байхгүй юу? гэж Епифанов тайвуухан хэлжээ.

	Сергей өглөө нь докторт гүйж очив. Эмч үзээд «Та нээрээ бамтсан байна, даруй явах хэрэгтэй» гэх болов уу гэж горьдон хүснэ. Тэгээд гэртээ харина, ээж маань өдөн дэр хөвсийлгөж, цэвэр даавуу дэвсэж өгнө. Аав маань дэргэдүүр холхиж, баярлан шүүрс алдаж «Муу хүү минь турж, царай алджээ. Биеэ засах хэрэгтэй. Хоол сайн идэж бай, хүү минь..» гэх болов уу гэж мөрөөднө.

	Гэтэл эмч үзээд

	— Та. эв эрүүл, зүв зүгээр байна. Залуу хүн байж, та ичээч! Ажил хийх хэрэгтэй! Сахлаа хус. Өдөр болгон сахлаа хусаж бай! Энэ сахал самбайгаар дамжаад элдвийн хэрэггүй бодол толгойд орж байгаа юм... Эрхэм Пьср дээр оч, ийм л байна. Манай энд танд хийх юм алга... гэж уурсан хэлжээ.

	Сергей дэлбэртлээ уурлаж, тэртэй тэргүй ажлаас хожигдсон учир мөрний хөвөөнд очлоо. Орой тийшээ галт онгоц ирнэ гэж Николка мэдээлэв. Сергей байрандаа гүйн ирж, юм хумаа боож баглав. Юмаа Пакийнд аваачиж тавилаа. Явах хүн болгон тэгдэг байж. «Чөтгөр алгад, тэртэй тэргүй би энд сууж чадахгүй! хөөвөл хөөг. Төв Хороонд очиж учраа гаргана...» гэж Сергей өөрийгөө ятгаж сэтгэлээ хуурна.

	Сергей бусад залуучуудын дунд хайрцаг сандайлж суулаа. Алсад галт онгоцны утаа харагдлаа. Залуучууд баахан ичиж; чемодан сагсан саваа ардаа нууцгаав. Сергейн бодох нь: Круглов юм уу Тоня, эсвэл Сема Альтшулер л битгий гүйгээд ирээсэй... хүнд харагдахгүй л шургачих юм сан... Тэгсэн хойно юу болбол болог!

	Мотько Знайдег харагдахад Сергей буруу харав. Мотька сагсан савтай юм барьж ирээд, Сергейн хажууд тавиад суулаа. Мотька Знайдег гавшгай ажилчин, сэргэлэн залуу гэж Сергей мэдэх тул

	— Хаачих нь вэ? гэж асуусанд

	— Африк орно! гэж Мотька хариулаад, хиртэй хуруу цухуйсан уранхай ботинкоо харуулж, — Ийм юмыг яаж өмсөх вэ? Вернер дээр очсон чинь Гранатов руу явууллаа. Гранатов дээр очсон чинь байхгүй гээд өгсөнгүй. Надад байгаа юм уу? гэжээ.

	Галт онгоц баруун эргийн дагуу, яг толгодын дэргэдүүр бахирыг даган явж байснаа эргэж, Амар мөрнийг хөндлөөш огтолж эхлэв. Дээд тавцан дээр ахмад нь харагдлаа. Яндан нь хангинав... 

	Тосгон дундуур Клава гүйж явлаа.

	Эгц огцом эрэг рүү гулсан бууж, эрчээрээ гүйж явснаа зогсож амьсгаадав. Залуучууд чемодан саваа нуугаад ч нэмэргүй, тэдний юу бодож сэдсэнийг Клава царайгаар нь хэдийн мэджээ.

	Сахал самбай нь ургаж, уурссан залуучуудын өмнө Клава очиж зогсоод

	— Залуучууд аа, та нар яаж байгаа нь энэ вэ? Та нар юугаа бодов? Яасан ичдэггүй улс вэ! Комсомолын гишүүд ийм байдаг юм уу? гэхэд нь нэгэн залуу Клаваг нозоорч нойрмоглосон нүдээр харж эвшээлгээд

	— Чи тонил... хаашаа тонилохоо мэдэх үү? гээд бичиж болдоггүй бэлгийн муухай хараал хэлжээ.

	Клава цочин зайллаа. Нүүр нь чинэрч байгааг мэдэрч, ичиж гомдсондоо нулимс мэлтгэнэсэн нүдээр инээлцэн байгаа залуучуудын бүдүүлэг царайг харж, зугтъя... бушуухан зугтъя! гэж бодов... Гэвч зугтсангүй. Хилэн нь бадарч, хацар нь халуу оргин, биеэ эзэмдэж чадахаа болиод, доромжилсон этгээд тийш ухасхийж

	— Олиггүй хог! Би комсомолын гишүүн биш сэн бол чамайг тэр хэлсэн зүгт чинь явуулах сан! Олиггүй хогууд аа! Оргодлууд аа! Ухамсаргүй амьтад аа! Чамд хэрэгтэй тустай үг хэлж байхад чи хараана гэнэ ээ, муу нохойн гөлөг, шинжгүй хог! гэсэнд

	— Хо-хо-хо! Мундаг авлаа! гэж залуучууд хүнгэнэлдэхэд нь Клава улам шатаж, залуучууд тийш аймшиггүй давшлан

	— Та нар юу гэж инээлдэж байна? Та нар өөрсдийгөө хараач! Уруудаж доройтож, үс сахалдаа дарагдаад, хүн төрхөө алдсан байна! Та нарын дэргэд комсомолын гишүүн бүсгүйг доромжилж байхад та нар инээлдэж байдаг гэж хэлээд эхэр татан уйлсанд, нэг нь

	— Энэ бүсгүйн хэлдэг зөв! Нээрээ юу болж байна вэ, залуус аа? Бид комсомолын гишүүд юм уу, биш юм уу? гэжээ.

	Клава хурууны салаагаар харвал Мотька Знайдегийн сэтгэл нь зовсон бололтой, нөгөөдүүлийгээ ятгаж

	— Таарахгүй хэрэг ээ, нөхөд минь! Юунд энэ бүсгүйн өөдөөс хуцав? Фомка! Муухай золиг, уучлал гуй. Одоохон уучлал гуйхгүй бол тархиар чинь татаад авлаа шүү гэсэнд, Фомка зориг муутайхан хараал тавилаа.

	Клава Мотька Знайдед хандаж

	— Чи өөрөө сүрхий амьтан бол! Сахлын нь байж байгааг! Гараа угаах ус олдохгүй байна уу? Харахаас аймаар байна гэж хашхирав.

	Залуучууд биеэ хурааж, гараа нууж, хүзүүгээ нугдайлгацгаав.

	Клава үргэлжлүүлэн

	— Би та нарыг ятгаж аргадах санаатай гүйж ирсэн юм. Одоо тэгэхгүй ээ! Явж л бай! Та нар шиг комсомолчдад социалист хот байгуулах аз завшаан байхгүй! гэж нулимсаа залгин, их ууртай хэлжээ.

	Залуучууд бүгдээрээ: "Яагаад аз завшаангүй байдаг юм бэ?" гэлцэн зэрэг зэрэг хашхирч, гавьяа зүтгэлээ тоочиж төлөвлөгөөгөө төдий өдий хувь биелүүлсэн гэлцэж, бүх барилгад алдартай бригадын тухай ч дурсав. Бас тийнхүү сайрхахын хажуугаар савхин гутал урагдаж гүйцсэн, сохорч байна, дулаан хувцас алга, шумуулд бариулчихлаа... гэхчлэн гомдол тавих нь дуулдав.

	Галт онгоц ойртон ирж, онгоцны үүсгэсэн долгион элсэн дээгүүр халилаа.

	— Би бүсгүй хүн мөртөө гомдол тавихгүй л байна шүү. Хар даа, би хөл нүцгэн шахуу явж байна. Тэгээд та нарын бодлоор савхин гутал байвал социализм хэрэггүй болж байна уу? гэж Клава галтай цогтой үгээр ятгалаа.

	Залуучууд дуугарсангүй. 

	Фомка л:

	— Чи байна шүү... намайг муухай үг хэллээ гэж битгий гомдоорой... Би ууртаа... гэж бүдэгхэн хэлжээ.

	Клава ар талдаа галт онгоцны хүрд хүнгэнэж, бархагийн гинж хангинахыг сонсов. Хүч өөрийн нь талд байгаа дээр даруйхан шийдэх хэрэгтэй байлаа.

	— За яах вэ, муу санахгүй зүйл дуусгая. Хүрээндээ буцах хэн байна, явцгаая! гэж Клаваг хэлэхэд

	— Бид зүгээр... Бид уг нь.. Бид ийм юм л даа.. гэлцэх нь дуулдаж, хэдэн хүн босож, ичиж зовнин, чемодан, сагстай юм гэдрэг нь аваачихаар явжээ.

	Тэдний өөдөөс Кругловыг гүйж ирэхэд Клава буцаж яваа залуучууд тийш нүд нэг ирмэж, зарим нь үлдсэн эргийн зүг нэг ирмэв.

	Гриша Соня хоёр гүйж ирлээ. Хоёулын сэтгэл нь хөдөлж, царай нь зэвхий даасныг Клава хараад гай тотгор болоогүй байгаа даа гэж айжээ.

	Сергей сагсан савтай юмаа мөрөн дээрээ тавиад, галт онгоцны дэргэд амьтан бужигнаж, бас харанхуй болсныг ашиглан, Кругловын нүдэнд өртөхгүйн тулд зайдуухан зогсож байхдаа: «Одоо л ярианаас мултрах юм сан... Сүүлд нь яаж урт авхуулсан ч хамаагүй! Нэг шийдэж орхиод буцах нь балай хэрэг л дээ. Энэ дэлхийн юм бүхнийг чөтгөр алгадаасай!» гэж боджээ.

	Круглов хүн хүний дэргэд ээлжлэн очиж, зэмлэл, гомдлыг нь сонсож, уурлаж уцаарлалгүй учирлаж маргалдана. 

	Гэтэл өөдөөс нь:

	— Чи хүүхнээ ирүүлэх гэж байгаа биз, ингэтэл бид ямар байна? Чи өөрөө инженер - техникийн ажилтны гуанзанд хооллодог биз? гэж хашхиралдлаа.

	Круглов уг нь инженер - техникийн ажилтны гуанзанд орох талон аваагүй юм. Гэтэл идэвхтнүүд бусдаас сайн хоол иддэг гэсэн цуу үг намдахгүй байжээ. 

	Круглов хэлсэн нь:

	— Хэн тийм цуурхал тарааж байна вэ, та нар хэлээд аль. Явж миний юу идэж байгааг үзэцгээ. Та нарын иддэгийг л иддэг. Та нарыг хэн үймүүлээд байна? Та нар комсомолчид шүү дээ! Сайн бодоорой, залуучууд аа, сайн бодоорой. Та нарын дотор дайсан этгээд явууллага хийж байхад та нар дайсны урхинд орж байна гэжээ.

	Сергей хүний араар нуугдан чагнаж байхдаа: нээрээ тийм, Пак... Тэр Пак зориуд архи уулгаж... бас элдэв яриа дэлгэж байгаа юм... Бас нөгөө өвгөнийг яана? Тэр өвгөн элдэв юм ярьж, айлгаж сүрдүүлж байдаг биш үү? Үнэн юм ярих нь ярьдаг. Аймаар хүйтэн болдгийг олон хүн баталж байна. Уур амьсгал нь ч чийгтэй. Залуучууд сохорч байгаа шүү дээ! Бас чийг бам... гэж бодно.

	Гэнэт нэгэн хүн:

	— Анхаараарай! Сонсоорой! Би та бүхэнд хандаж байна! Анхаараарай! гэж цөхөрсөн дуугаар зарлан уриалах нь сонстов.

	Гриша Исаков дамнуурган шатны яг дэргэд торхон дээр гарч зогсжээ. Түүнийг Соня түшиж байв

	 

	Оргодол оо, зогс! 

	Үзэх нүд минь сохор боловч 

	Үнэний мөрийг би хэнээс ч илүү харж байна... 

	 

	Нийтээр бужигналаа. Энэ бол ер бишийн явдал байв. Явах гэж байгаа галт онгоцны дэргэд торхон дээр гарч зогсоод шүлэг уншиж байгаа нь жигтэй. «Хараач, нээрээ сохор юм байна!» гэж нэг нь дуу алдав. Торхыг тойрон олон хүн цуглаж, эвэртэй туулай үзсэн мэт Гришаг гайхан харцгаав. Соня өөрөө хөл дээрээ арай ядан тогтох атал торхыг налж, Гришаг хоёр гараараа түшжээ. Гриша энэ шүлгээ унших гэж хэчнээн зовж шаналан бэлтгэснийг нь, амжилттай болох эсэхийг онцгой учир холбогдолтой гэж үзэж байгааг нь Соня мэдэх билээ. Гриша гараа сэгсчиж, шүлгээ хоолой мэдэн дуудахад анх өвдөг нь чичирч эхэлснээ гар хуруу нь чичирч, уруул ам нь хүртэл таталдав. Гэвч Гриша тийнхүү чичирч салгалахыг хүчлэн давж, дүнгэнэн шуугих харанхуйг хараагүй нүдээрээ нэвт ширтэн

	 

	Эвлэлийн гишүүд ээ! Эргээд алхацгаа! 

	Эндүү явдлаар нэрээ бузарлав, та нар 

	Идэвх зүтгэлээр түүнээ цэвэрлэж авцгаа!

	 

	гэж уншив.

	Сергей шүдээ хавирч, толгойгоо гудайлган зогсов. Шүлгийн үг болгон нь чухамхүү түүнд хандсан байлаа. Сергейд комсомолын гишүүн хүний шударга сэтгэл байдаг л юм бол хариу дуугарч, зориг шантарснаа болиод эргэж ирэхийг уриалжээ. Гришагийн зөв... Гриша сохор шүү дээ! Сохор мөртөө эрүүл чийрэг, нүдтэй хүнийг ятгаж сэнхрүүлэхээр ирсэн нь энэ... 

	Гриша торхон дээрээс үсрэн бууж, олон залуутай нийлэн алхахыг Сергей харав. Тэднүүс буцаж явна. Сергей өөрөө яах вэ? Үгүй, сүүлд ганцаар мөрөөрөө яваад очно. Бүлгээрээ хэрэг хийсэн ялтан шиг ингэж явдаг ч... яршиг байгаа даа!

	Тэгтэл Соня харагдлаа. Царай нь цайж, хөөрөн баясаад, уйлж унжсан Соня Гришагаа сугадаад, хүн болгоны өөдөөс талархан инээмсэглэж явлаа. Соня Гришагийнхаа алдар гавьяа, зовлон зүдүүр аль алиныг хуваалцаж байна.

	Тэгэлгүй яах вэ... Исаков санаа амар юм! Гараас нь хөтлөх хүнтэй байхад ухуулж ятгахад ч ядах юмгүй. Гэтэл Сергейг хэн хөтлөх юм бэ?

	Сергей хий цухалдаж, сэтгэл уймран хямарч, тэнхээ алдран зогслоо... 

	— Сергей! гэж харанхуйгаас нэг хүн дуудахад нь

	— Яах гээ вэ? гэсэнд

	— Дамнуурган шатаар орж болохгүй нь. Круглов харуулдаад байна. Энд завь бий... онгоцны цаад талаар... тойроод очно. Явъя гэж Николка шивгэнэв.

	Сергей үгүй гэж хэлэх гэснээ юу ч хэлсэнгүй.

	Тэр хоёр юмаа завинд шидлээ. Сэлүүрийн нь дэргэд Пак суужээ. Одоо үсрээд буухад бас хожигдоогүй байна санж... Гэтэл зүрх нь нэг л хачин шантрав. Завь эргээс чимээгүйхэн холдож, хошуугаараа урсгал сөрөн эргээд, галт онгоцны цаагуур тойрлоо.

	Сергей тоолж үзвэл тавуулаа байлаа. Тавиад хүнээс тавуулаа үлджээ. Пактай зургуулаа... 

	Сэлүүрийн дор ус ялимгүй цалгилна. Галт онгоцны бараагнах хажуу ойртлоо. Гэнэт дээрээс онгоцны ахмад хангинасан дуугаар

	— Эрэг дээр сонсоорой! Танай новшнууд зүүн талаас ирж явна аа! гэж хашхирах сонсогдлоо.

	Жолоо барьж явсан хүн завийг хажуу тийш нь эргүүлэв.

	Галт онгоцны зүүн хажууд усан цэргүүд инээлдэн, хашхирч байлаа.

	— Юу вэ? Юу вэ? Ахмад юу хэлэв? гэж Пак асуув.

	Эргийн тэндээс бас нэг завь хөдөллөө. Сергей сэлүүрдэж яваа байдлаар нь Кругловыг таниад

	— Олигтойхон сэлүүрдээрэй! Чөтгөр алгад! Урсгал уруудуул! гэж хашхирлаа.

	Завь нь байрандаа эргэлдэв. Чухам яасныг Пак тэр даруйдаа ойлгосонгүй. Пак дараа нь хүчлэн сэлүүрдэж, жолоо барьсан хүн завийг урсгалын уруу чиглүүлж, завь нь харанхуй дундуур гулсан алга болов.

	— Залуучууд аа! Комсомолчид аа! Буцаад ирцгээ! гэж Кругловын хашхирах дуу мөрний дээгүүр тарлаа.

	Урдаас нь хараал зүхэл тавих дуулдав.

	Галт онгоцны сүүлчийн дохио өгөөд холдож эхлэв.

	— Одоо бид хаачдаг бил ээ? гэж Сергей дурамжхан асуулаа.

	Явах газар байсангүй. Завь нь сэлүүрийн зугуухан хөдөлгөөнд урсгал уруудан хөвлөө. Мөрний хөвөө ч бараагнаж, тэнгэр ч бараагнаж, ус ч бараагнаж гагцхүү холдож байгаа галт онгоцны гал, хүрээний ганц нэг гэрэл гялалзана.

	 

	 

	Андрей Круглов ганцаараа хүнгүй эрэг дээр хүнд бодолд дарагдаж бачимдан суув. Завинд хэчнээн хүн явсныг мэдсэнгүй. Цөөн ч ялгаа юу байх вэ. Олонх нь учир мэдээд үлдсэн. Гэтэл тэр оргодлууд ч гэсэн комсомолын гишүүд шүү дээ! Оргож босох явдал үргэлжилсээр байна. Хүн болгон алтнаас үнэтэй чухаг байхад шүү. Чухам юу дутуу хийж юуг нь хийж чадаагүй, юуг нь гүйцэд бодоогүйгээс ийм болов?

	Нэг хүн мөрөнд нь хүрэхэд харвал тосгүй төв төлөв царайтай, янхигар биетэй хүн байлаа.

	— Тарас Ильич! гэж дуу алдсанд

	— Би чамайг эрж явна, хүү минь... Манайхаар очоорой, чамд алтаа тушаая. Одоо очно шүү. Би одоохондоо дээврийн хонгилд суузнаж байгаа. Манай байшинд доктор орсон байна, яамай, сууж л байг. Чи очиж, алт хүлээж ав гэхэд нь

	— Юун алт вэ, Тарас Ильич ээ? гэсэнд

	— Би энэ зун шүүсэн юм, хүү минь. Урьд ч жаахныг дарсан. Бүгдийг нь тушаана. Тасалбар бичиг аваад тушаана, улсын санд орог... гэснээ Андрейд нүүрээ бүүр ойртуулж

	— Би эндээс явах ерөөлгүй хүн байна аа, хүү минь... Би уг нь зугтсан юм шүү. Та нараас зугтсан юм. Та нар намайг ивээж тэтгэсэн. Тэгэхэд би цөлөгдмөл ялтан хүн яаж та нартай нийлж таарах вэ гэж бодсон юм. Зунжин биеэ баалаад баалаад дийлсэнгүй. Ойд ганцаар тэнэж явахад өнөө хүүхдүүд тэнд бий шүү дээ гэж бодогдоод, «өвгөн ах аа, ах аа» гэдэг нь санагдаад болдоггүй... За алт шүүгээ л биз. За яваад өгөө л биз. Хаашаа явах вэ? Хар элэгтэй улсын дотор очиж үхлээ эрэх үү?.. Би та нарын дунд өөр хүн болсон шиг байх юм... Насан турш золбин нохой шиг явлаа. Одоо жаргалаасаа юунд зугтах бил ээ? Хүн гэж тоож байгаа нь яамай... За тэгээд тэр алтыг ав, би нэг сэтгэл амаръя. Би ажилд орно биз гэж ярьжээ.

	Андрей Тарас Ильичийн мөрийг тэврээд юу ч хэлсэнгүй.

	Андрей тэнгэрт түгсэн од, түргэн урсгалт мөрний бараагнан харагдах ус, уул толгодын тайван дүрсийг харлаа. Юуны төлөө амьд яваагаа мэдэж, амьдралын үзэгдлээс эрхэм нандин утга учрыг таньж чадвал амьд явах юутай сайхан бэ? гэж бодно. Бачимдаж, эргэлзэн байгаа яг энэ минутад Тарас Ильичийн буцаж ирсэн нь амьдралаас олдсон үнэлж баршгүй их бэлэг бус уу... 

	Ганц энд ч биш, хязгааргүй өргөн уудам эх орны маань газар сайгүй цаг тутмын тэмцэл дунд амьдрал хэчнээн сайхан сайхан бэлэг барьж байна вэ. Уг нь Тарас Ильич юу билээ гэхэд зуун далан саяын нэг хэсэг. Энэ мөрний эрэг, ирээдүйн хот юу юм бэ гэхэд газрын зураг дээрх өчүүхэн цэг. Гэвч олон хэсэг нийлж бүхэл болдог. Цэг бүхэн хоорондоо холбоотой.

	Морозовын зааж ярьсан өдий төдий гол мөрний цэнхэр зураас, уул нуруудын хүрэн шар атираатай энэ хязгаар нутгийн газрын зургийг Андрей саналаа. Тэр газрын зураг сэтгэлд нь амилав. Захгүй уудам, амьд, зүйл зүйл хосолсон хязгаар нутаг бүхлээрээ нүдэнд үзэгдэж, энэ нутагт хүн ард суурьшин, хүн төрөлхтний алдар гавьяа болсон хөдөлмөр оргилон байхыг бэлгэдэн харлаа.

	Хэдэн мянган хөлөг онгоц тэнгист агнуур хийхээр гарна. Халим агнах онгоц гэдэс дотор нь хий дүүрсэн халимын гулуузыг чирч явна. Наймалж агнах хөлөг онгоцны их бие дотор тарган тарган наймалж хавчуураараа зууралдан язганаж байна. Консервын завод Номхон далайн сардин загасаар олон сая лааз дүүргэн гаргана. Нефть юүлэх чиргүүл онгоц Амар мөрнөөр нефть нэрэх завод тийш явна. Геологич нар урьд шинжлээгүй чулуулгийн давхрааг хурц нүдээр ажиглан, уул хадаар авирна. Шинэ шинэ хот сүндэрлэн босно. Уурхайгаас чулуун нүүрс ачсан жижиг вагон цувна. Нисэх онгоцоор Сахалинд тарианы үр, Чукоткад шоколад, сонин хэвлэл, Камчаткад үр жимс тээнэ. Төмөр замаар машин техник, бараа таваар ачиж, хүн суулгасан урт урт цуваа хуралдана... Гол мөрнийг цахилгаан станцын далангаар хаана. Өргөн засмал зам зүг бүр зурайна. Чугчи, гиляк, нанай ястан Мооми, Кильту хоёрын нэг адил хавтгай ёроолт, мухар хошуут завиар цахилгаан гэрэл түгсэн хот орон газар яаран очно. Хилчид харуулд зогсоно. Шумбагч онгоцны дурангийн хараа хурц. Их бууны ам ихэмсэг бөгөөд сүртэй. Бас хязгаар нутаг, уул толгод, ой тайгын дээгүүр чөлөөт дуу нисэн түгэх нь зөвлөлтийн радио хоолой ажээ.

	Амьдрал юутай сайхан бэ! Ах өвгөн Тарас Ильич ээ, хоёул явж таны алтан элсийг тушаая. Та тэрийгээ үнэнхүү гайхамшигт сайхан амьдралаар арилжина.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

Заметки

		[←1]
	 Зөвлөлт Холбоот Улсын Умард хязгаарт 1936 он хүртэл эд хэрэглэгчдийн хоршоолол, гар үйлдвэрийн хоршоолол, хөдөө аж ахуйн хоршоолол, ан агнуурын хоршоолол зэрэг бүх төрлийн хоршооллын ажлыг хамарсан «Иитсгральная кооперация» гэдэг хоршооллын нэгдсэн систем байжээ




	[←2]
	 БХК(б)Н — Бүх Холбоотын Коммунист (большевикуудын) нам

